
 FİRUZƏ MƏMMƏDLİ 
 
ŞUŞA 
 
Zirvələrin tacı Şuşa, 
Dağda dağdan uca Şuşa, 
Qayım-qədim, qoca Şuşa, 
Azadlığın mübarək, 
Abadlığın mübarək. 
  
Bağın, bağçan gül açıbdır, 
Xarıbülbül dil açıbdır, 
Bəxtin yenə əlaçıqdır, 
Qonaq-qaran xoş gəlir, 
Dağa Aran xoş gəlir. 
  
Gövhər ağa Xan bağına 
Xalça, gəbə döşətsin. 
Yolu, izi, cığırları 
Salsın dəbə, döşətsin. 
Süfrələri özü açsın, 
Özü düzüb bəzəsin. 
Xonçalardan cilvələnsin 
Şeir, sənət məzəsi... 
 
 *** 
 
...İnsanlıq acıydı, sevgi acıydı, 
Ürək də bir isti söz möhtacıydı, 
Qələm də o vaxtlar ana-bacısı, 
Bilmədim itirdi harada məni... 
 
 
 

 
 
...Belə üzgörənlik heç görməmişdi, 
Hər nə görmüşdüsə gec görməmişdi, 
Gedən ömürlərtək köç görməmişdi, 
Köçünə qoşmağa aradı məni... 
 
...Nə yaman ağladı söz ürəyimdə, 
Vaxt da pıçıldadı, "döz" ürəyimdə, 
Susa bildiyimcə öz ürəyimdə, 
Susdum, duymadılar sırada məni... 
 
DÜNYA HAQQ DEYƏNLƏRİN 
 
Çox düşündüm, daşındım, 
Tapıb, təzə dil açdım. 
Qaçıb köhnə özümdən, 
Yeniliyə gül açdım. 
Baxdım, irəli yol yox, 
Geri qayıtmaq çətin. 
Deyən, son yolçusu da 
Mənmişəm həqiqətin. 
Gördüm ki, taleyimi 
Məndən əvvəl yazıblar. 
Hər günə, hər saata 
Rejim, cədvəl yazıblar. 
Sxemləşib ömür-gün, 
Söz, kəlam sxemləşib. 
Seçilmir halal, haram, 
Dərd, bəla sxemləşib. 
Hər kəs bir yük atıymış, 
Yükünü çəkməlidir. 
Sabahın yedəyində 
Bugünü çəkməlidir. 
Ömür-gün can bahası, 
And yaxası olurmuş. 
Dünya haqq deyənlərin 
Qan bahası olurmuş... 
 
DÜNYA MƏLƏK DONUNDA 
 
 Xəyalında - dünya mələk donunda, 
 Uçuş yoxmuş qanadında, qolunda, 
 O binəva diləkləri yolunda, 
 Elə yuxa qulağımı yağlayıb? 
 
Kədəri də həna qoyub saçına, 
Ağrımayıb hədər gedən yaşına, 
Buxovlayıb, buraxmayıb başına, 
Ömrü-günü göz altında saxlayıb. 
  
Gərəkməzmi bir yol enə şeytana, 
Küyə düşüb o da dönə şeytana. 
Di gəl, lənət deyib cinə, şeytana 
Bədgümanlıq harda onu haqlayıb. 

POEZİYA 

HƏR ÜMİDİMDƏN DURNALAR  KÖÇÜR 
 
Sənin dərgahına açılıb əlim, 
İlahi, sınağa çəkmə əlimi. 
Yazmaqdan savayı günahı yoxdur, 
Bu çörək əlimin, əkmək əlimin. 
  
Bir kəsin yolunda tələ olmayıb 
Rüşvətdən, qurğudan salamat əlim. 
Ağa tanımayıb, kölə olmayıb 
Pirə, peyğəmbərə salavat əlim. 
  
Tale yoxuşudu heyimi kəsən, 
Elə dırmanıram, vaxt qapısı yox. 
Baxıram, hər yerdə qapılar - açıq, 
Sənin dərgahının haqq qapısı yox. 
  
Nə qədər dırmanım, dözüm nə qədər, 
Tövşüyür ümidim yol qanadında. 
Xeyirxah mələyim çırpına qalıb 
Sənin göylərinin qol-qanadında. 
  
Gedir boşluqların səma yarışı, 
Mənim o yarışa gümanım yetmir. 
Hər gün ümidimdən durnalar köçür, 
Hər gün ümidlərim ünvana yetmir. 
  
BİZİM NƏSİL 
 
    1950-60-cı illərin məktəblilərinə 
 
Yollar - ayaqyalın, yollar - qaçaraq, 
Lalə çıraqlıydı dərə-düz onda. 
Elə sırğa idik söz qulağında, 
Bir ərgən bəlaydıq hərəmiz onda. 
  
Məktəbdi, kolxozdu, evdi işimiz, 
Görüb-götürməyin dar məqamıydı. 
Daşdan qoparırdıq diləyimizi, 
Daşdan bir qəlpə də ərməğan idi. 
  
Ana dili, tarix, xarici dildə 
Nəğmə dərslərinin nəğməsi idik. 
Kimya, coğrafiya, ədəbiyyatla 
Gah riyaziyyat idik, gah rəsm idik. 
  
Dünya hər tərəfdən axırdı bizə, 
Bilik zəmisində - biçində idik. 
Yaşlılar ümidlə baxırdı bizə, 
Qayğının, diqqətin içində idik. 
  

Nə olsun, yox idi sosial şəbəkə, 
Nə olsun, yox idi təmtəraq onda. 
Biliklə ləbələb başımız bizə 
Həm yasaq olmuşdu, həm yaraq onda. 
  
Əngəldən-əngələ düşüb də çıxdıq, 
Xalı ömrümüzə hana düzəltdik. 
Yeridik, yürüdük, yıxıldıq, qalxdıq, 
Qala həvəsliydik, koma düzəltdik... 
  
Yada üz tutmadıq var həvəsilə, 
Aza da, çoxa da gözü tox olduq. 
Bağlandıq məsləkə, elə, obaya, 
Düşmənə nifrətdə səbri çox olduq. 
  
İçimiz, çölümüz atmadı bizi, 
Necə var idiksə, eləcə varıq. 
Vətənə, torpağa, yurda, yuvaya, 
Dosta bağlılıqda ölüncə varıq. 
  
...Yollar - ayaqyalın, yollar - qaçaraq, 
Lalə çıraqlıydı, dərə-düz onda. 
Elə sırğa idik söz qulağında, 
Bir ərgən bəlaydıq hərəmiz onda. 
 
OLAQ 
 
Nə çöl adamıyıq, nə ev adamı, 
Gördük, sonaladıq hər növ adamı. 
Ümid ver, inam ver, gəl sev adamı, 
Adamdan-adama gözümüz olaq. 
 
Bir kərə, beş kərə, olsun yüz kərə, 
Ya axşam, ya səhər, ya gündüz kərə 
Tökülək dağılaq dərə-düz kərə, 
Qayıdaq, yenə də özümüz olaq. 
 
Yaxşını yamandan seçirik daha, 
Bir-bir azalırıq, köçürük daha. 
Özümüzü gözdən keçirib daha 
Biri-birimizə sözümüz olaq. 
 
Bizi əlimizlə itələsələr, 
Səbirə, dözümə ütüləsələr, 
Dansalar, fəhmsiz küt eləsələr, 
Barı, kül altında közümüz olaq. 
 
Var araqatanı, söyüşəni var, 
Qarabağ atında döyüşəni var. 
Bu xalqın hər üzə uyuşanı var, 
Qoy düzə uyuşub, düzümüz olaq. 

TƏRANƏ MƏMMƏD 
 

 

 

 

   

     Əslində, həyat elə sual-cavabdan ibarətdir. Müxtəlif suallar və onlara verilən cavablar 

deyilmi həyatın özü? Sual vermək də, suala cavab verə bilmək də insandan xüsusi məharət tələb 
edir. 
     Yaşı 60-ı keçmiş Nadir kişi səhər tezdən çarpayısında gözünü açıb başının üstündə duran qara 
libaslı adamın onun qapısı bağlı mənzilinə necə daxil olduğunu məhz sual verməklə 
aydınladırmağa çalışırdı. 
     “Bu kimdir? Mənzilə necə girib?” – düşünüb gözlərini ovuşdurdu və: 
     - Siz kimsiniz? Bura necə gəlmisiniz? – təəccüblə soruşdu. 
     Adam Nadir kişiyə cavab verməsəydi daha yaxşı olardı, çünki onun cavabı kişini çox 
qorxutdu. 
     - Mən ölüməm! - cavab verən adam yaxınlaşıb Nadir kişiyə əl uzatdı. 
     Nadir kişini bu cavab qane etmədiyindən uzanan ələ əlini verməyib bir də sual verdi: 
     - Sən kimsən?  
     - Ölüməm. 
     - Ay qardaş, ölüm nədir? Əzrailsən? 
     - Yox. Ölüm. Əzrailin işi çox ağırdir. Gələsiii, səni aparasııı... O qaldı keçmişdə. İndi hər şey 
texniki vəsaitlərlə həll olunur. Tez və keyfiyyətlə. Qəfil ölümlər indi daha çox dəbdədir. 
Məsələn, mən bir azdan hopacam sənin canına, vəssalam. Nadir kişi gözlərini bir də ovuşdurdu 
və yorğanı üstünə möhkəm çəkib carpayının bir küncünə çəkildi.  
     - Yox! Etmə! Eləmə! Hər şey cəhənnəm, qoy təqaüdümü alım heç olmasa. 
     - Vaxtın çatıb. Mən sənin yanında olmalıyam. 
     - Mən öləcəmsə necə ala bilərəm təqaüdü?  

NƏSR 

 

Hekayə 

     - Hələ beş il var. Niyə işləmirsən? Bəs necə yaşayırsan? Əlbəttə, bu mənim işim deyil. Mən 
yaşayışı yox, ölümü idarə edirəm, amma maraqlıdır. 
     Nadir kişini son illər ən çox əsəbiləşdirən "niyə işləmirsən?" sualı idi. O, əsəbi halda: 
     - Götürmürlər. Hara gedirəm dolanmıram müdirlə. Həqiqət axtarıram. Düzgünlük axtarıram. 
Kül mənim başıma! Hamı kimi ola bilmirəm! Müdirin də üzünə deyirəm düz etmədiklərini. Son 
dəfə də belə oldu. Onlar da dedilər ki, get, öl acından! Evdəkilər də danlayırlar məni hər gün. 
Neyləyim? Xasiyyətim budur. İndi də sən! – deyib özünü ələ aldı. - Amma, bir yana baxanda lap 
xoş gəlmisən, səfa gətirmisən. Gəl! Gəl, al canımı, bitsin bu cəhənnəm! - Nadir kişi üstündəki 
yorğanı atıb carpayıdan qalxdı. 
     - Geyin! - Özünü ölüm adlandıran kəs əmr etdi. 
     - Niyə geyinim e, onsuz da mürdəşir soyunduracaq da. Amma heç bilmirəm necə olacaq? Bu 
məclisi necə yola verəcəklər evdəkilər. Xeyli xərc lazımdır. 
     - Görürəm, yaxşı adamsan. Deməli, belə. Mən sənin icində olacam. Sən bu gündən ölmüş 
hesab ediləcəkdən. İndi yuxarılara xəbər verəcəm ki, sən ölmüsən. Ancaq yaşayacaqsan və hər 
gecə mənə hesabat verəcəksən. 
     - Diriykən ölü? Belə şey olar? 
     - Niyə olmur. O qədər diriykən ölü var ki, ətrafda. 
     - O da düzdür. Yaxşı. Razıyam. 
     Nadir kişi durub geyindi. Əl-üzünü yudu, mətbəxə keçdi ki, yemək yesin, amma aclıq hiss 
etmədiyindən bir qədər su içib evdəkiləri oyatmadan çölə çıxdı. 
     Həyətində əkdiyi çiçəklərə baxdı, ancaq onların nə rəngini müəyyənləşdirə bildi, nə də 
qoxusunu hiss etmədi. Sonra Nadir kişi həyətdə oturan təqaüd yaşı hələ çatmayan, lakin onun 
kimi işləməyən kişilərin yanına getdi. 
Onlar qızqın söhbət edirdilər. 
     - Güya təqaüd verəndə nə olacaq? 
     - Heç dərmanlara da çatmır. 
     Nadir kişi ağzını açıb nəsə demək istədi, lakin dili tutuldu sanki. Heç nə deyə bilmədi. 
Həmişə belə mövzularda çox fəal olsa da, kişilərə salam verib getdi. 
     Bütün günü hiss edirdi ki, həmişəki adam deyil. Daxilində sanki nəsə baş verirdi. O ta 
qaranlıq düşənə qədər parkda gəzişdi. Oturub dənizə baxdı. Ətrafda gəzişən gözəl qadınları 
həmişə gözdən itənə qədər süzsə də, indi onlara çox laqeyid idi. O, dənizi çox sevirdi. Həmişə 
saatlarla dənizkənarı parkda oturub dənizin qoxusunu sinəsinə çəkər, onun gözəlliyinə valeh 
olardı. Bu gün dəniz də onun gözündə başqalaşmış, hər şey ləzzətini itirmişdi. Amma o 
yaşayırdı. Nəfəsi gedib gəlirdi. 
     Evə qayıdanda həyat yoldaşı onu qarşılayıb yemək təklif edəndə yadına düşdü ki, gün ərzində 
heç nə yeməyib və yemək də istəmir. Həyat yoldaşı narahat olmağa başladı: 
     - Çörək ye, əşi, də! Nə olub sənə? 
     - Yemirəm, istəmirəm. Yuxum var, yatacam, - deyib otağına keçdi. 
     Təzəcə yerinə girmişdi ki, dünən onunla danışan varlıq yenidən gəlib kəsdirdi başının üstünü. 
     - Necəsən? 
     - Sənsən? Birtəhərəm. Ölü kimi. 
     - Əla! Deməli, eksperimentim alınıb. Sabah gedərsən işə düzəlməyə. Götürəcəklər. 
     - Sən nə danışırsan? Bu yaşda məni kimdir işə götürən? Özü də ölü. 
     - Gedərsən, görərsən. İndi isə yat. 
     Bu sözləri deyib ölüm yoxa çıxdı. Nadir kişi gözlərini yumub yuxuya getdi və ölü kimi yatdı. 
Ertəsi gün səhər tezdən beynində fırlanan bir ünvana getdi. Heç özü də bilmədən möhtəşəm bir 
binanın həyət qapısını döyüb sürücü işləmək arzusunu bildirdi. Onu içəri dəvət edib dedilər ki, 
gözləsin. Bir müddətdən sonra içəridən orta yaşlı kişi çıxıb:  
     - Səni bir şərtlə götürürəm. Burda olanları səndən başqa ikinci adam bilməməlidir. Mənə 
keçmiş rəhmətlik sürücüm kimi ağzı bağlı adam lazımdır, - dedi. 
     Nadir kişi bu sərt adamı dinləyib bir kəlmə "oldu" deyib qapıdan çıxdı. 
     Evə qayıdıb ailəsini, həyat yoldaşı Sənəmi və qızını sevindirmək üçün işə düzəldiyini dedi. 
Son bir neçə gün ərinin qeyri-adiliyini sezən Sənəm əllərini belinə qoyub kişinin qarşısını kəsdi: 
     - A kişi, dəli olmusan? Nə iş? Kim səni bu yaşda işə götürər? 
     - Götürdülər, ay Sənəm, götürdülər! - deyə Nadir kişi arvadına cavab verdi. Sonra geyimini, 
ayaqqabılarını, hətta neçə il qoluna taxmadığı saatı çıxarıb ətrafa düzdü. Sabah hansı kostyumu 
və hansı ayaqqabını geyinməkdə çətinlik çəkirdi. Kostyumlar artıq dəbdən düşmüş və hamısının 

üstündə illərin yüngül parıltısı hiss olunurdu. Nadir kişi uzun illər özünə geyim ala bilmədiyinə 
görə həmişə elə bu kostyumları geyinirdi. Bir neçə dəqiqə seçimdən sonra o öz qərarını verdi və 
bir dəst kostyumla bir cüt ayaqqabını kənara qoyub qalan geyimləri dolaba yığdı. 
     Nadir kişini işə qəbul edən Zaman müəllim ona maaşdan əlavə gündəlik pul verir, özünə 
gələn hədiyyələrdən də pay verirdi. Nadir kişi də dinməz-söyləməz işini görürdü. Bu varlı, 
dövlətli evdə Nadir kişidən başqa bir neçə xadimə, bağban və itə baxan da işləyirdi. Zaman 
müəllimin nə işlə məşğul olması və bu pulları necə qazanması Nadir kişini heç 
maraqlandırmırdı. Daha doğrusu, faktiki ölü olduğuna görə, Nadir kişi heç nə ilə maraqlana 
bilmirdi. Ərinin xasiyyətinə yaxşı bələd olan Sənəm ona verdiyi pulları çox ehtiyatla xərcləyir və 
hər an onun işdən azad ediləcəyini gözləyirdi. Lakin bu dəfə bu müddət xeyli uzandı. Amma 
Nadir kişinin insanlarla az ünsiyyətdə olması, gün ərzində cəmi bir dəfə yemək yeməyi, evdə çox 
işə qarışmamağı Sənəmi çox narahat edirdi. Nadir kişi də hər gecə ölümlə söhbət edir, ona gün 
ərzində olanları danışırdı. Ölüm sual verir, o isə cavab verirdi. Özünün də sualları çox idi, amma 
o, susurdu. 
      Zaman müəllim sərt insan idi, ancaq evində işləyən insanlara münasibəti pis deyildi. Bu evdə 
işləyən qadınlar çox danışmırdılar. Yalnız evin xanımının dediklərini yerinə yetirir, axşam da 
evlərinə gedirdilər. 
      Nadir kişi bir dəfə qadınlardan birinin ağladığını görüb ondan ağlamasının səbəbini soruşmaq 
istədi, lakin yenə həmişəki kimi danışa bilməyib susdu. Ancaq o axşamdan sonra həmin qadına 
diqqətini artırdı. Bir müddət sonra anladı ki, Zaman müəllim həmin qadının evinə ərzaq yollayır, 
qadına artıq pul verir. O, qadının nədən narazı olduğunu anlamırdı. 
       Bir gün Zaman müəllim Nadiri kənara çəkib bir ünvan verdi və dedi ki, ordan bir qadını 
götürüb xəstəxanaya aparmaq lazımdır. Nadir kişi adəti üzrə heç nə soruşmadan Zaman 
müəllimin dediyini etdi. Ünvana yaxınlaşıb zəngi basdıqda qapını ona Zaman müəllimin evində 
xadimə işləyən həmin ağlayan qadın açdı. Nadir kişi qadının xəstə olduğunu zənn edib onu 
xəstəxanaya aparmaq üçün gəldiyini dedi. Lakin qadın ağlaya-ağlaya otaqdan təxminən 17-18 
yaşında bir qızı çağırdı ki, xəstəxanaya o, yəni qadının qızı gedəcək. 
     Nadir kişi yenə heç nə soruşmadan qızı və anasını xəstəxanaya apardı. Bir saat gözlədikdən 
sonra qadınlar gəlib maşına oturdular. Maşında qadınla qızı elə ağlayırdılar ki, Nadir kişi qızın 
ölümcül xəstə olmasına şübhə etmədi. Lakin qadınların maşındakı söhbətini eşitdikdən sonra 
vəziyyət dəyişdi. Qadın qızını qucaqlayıb onu sakitləşdirərək: 
     - Eybi yox, qızım. Biz kimik ki, Zamanın uşağının anası, nənəsi olaq? Sən cavansan. Bəlkə 
hələ həyatını yenidən qura bilərsən, - dedi. 
     Qız isə hönkür-hönkür ağlayırdı: 
     - Ölmək istəyirəm. Kaş öləydim o gün mən!  
     Nadir kişi maşının sürətini artırdı. Zaman müəllimin bu cavan qızla yaşayıb onun hamiləliyini 
bildikdən sonra körpəni tələf etməyi ona əmr etdiyini anlamışdı. 
     O qadınları evə gətirib maşını sürətlə Zaman müəllimin işlədiyi ofisə sürdü. Heç nə demədən 
sakitcə pilləkənləri qalxdı. Katıbəyə: - "Zaman müəllim çağırıb" - deyib içəri keçdi. Zaman 
təəccüblə ayağa qalxıb soruşdu: 
     - Sənin burda nə işin var?! 
     Nadir kişi heç nə danışmırdı. O, bir neçə addım irəliləyib Zamanla üzbəüz dayandı, sağ əlini 
geriyə aparıb Zamanın üzünə bir yumruq ilişdirdi. Gözlənilməyən zərbədən Zaman yerə yıxıldı.  
Sonra ona iki təpik də vurub, bir-iki "xoş" söz deyərək otaqdan çıxdı. O, pılləkənləri düşə-düşə 
hiss edirdi ki, ayaqları büdrəyir, başı gicəllənir. Birtəhər özünü maşına salıb sükanın arxasına 
keçdi və maşının qabaq oturaçağında oturan Ölümü gördü. Ölüm sarsılmışdı. O, Nadir kişini 
bərk-bərk qucaqlayıb:  
     - Sən kişi kimi ölürsən. Təqaüdü almasan da, pulu başından aşanlardan daha qeyrətlisən! 
Bağışla məni, bütün bunları anlasam da, daha səni buraxa bilmərəm. Sən susaraq, dözərək, 
namussuz yaşaya bilmədin. Allah sənə rəhmət eləsin! 
     Bir neçə dəqiqədən sonra Nadir kişinin cəsədini evinə yola saldılar. Onun qəfil ölümü min bir 
sual doğurdu. Nədən? Nə üçün? Niyə? Suallar... yenə suallar... 
     Bəlkə elə susaraq yaşayaydı Nadir kişi? Nə çox ətrafda diriykən ölü. Yenə sual... 

ƏHMƏD QƏŞƏMOĞLU 
 

AZƏRBAYCANIM 
 

   ...od səndən başlayır, 

həyat səndən başlayır,  

ruhumda ruhu olanım, 

qəlbimdə odu olanım, 

doğma Azərbaycanım. 
 

...ilk səndən başlayır, 

türk səndən başlayır, 

tarixim tarixlərə 

tarix olanım, işıq salanım, 

doğma Azərbaycanım... 
 

yer üzü kainatda 

bir ulu varlıq, canlı, 

sən onun qəlbi, ürəyi, 

haqdan ilham alanım,                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                  

doğma Azərbaycanım. 
 

barın-bəhrən, sərvətin, 

təbiətin, niyyətin 

nurdan gələn bir paydı, 

dünyaya nur  yayanım, 

doğma Azərbaycanım. 
 

TÜRKİYƏ 
 

sübh üzü,  

günəş çıxmazdan əvvəl, alaqaranlıqda, 

böyük, yaşıl yarpaqlardan,  

ağappaq çiçəklərin üstünə 

astaca tökülür 

             şeh damlaları... 
 

ey yer üzünün adamları! 

Allah kömək eylədikcə açılır 

                             tarixin sirli, 

daşlaşan varaqları... 
 

... qədimlərin qədiminin qədimində 

Qafqazlardan, Urmiyadan,  

Ağrı dağdan gələn türklərin,  

Asiyanı abad eyləyən, sellər kimi kükrəyən 

Anadolu ellərindən yer üzünə yayılıb, həm də 

Al-taylarda işıq olan, Al-yaskaya aşiq olan, 

yeni  aləmlər yaradan türklərin övladları,  

əllərində Baykal görkəmli qılıncları, 

bayraqları 

qəlblərində ruhların sədası,  

üz-gözlərində yer üzünün 

ağayana ədası 

                      Al-taylardan dönüblər... 

min illər onları gözləyən yurdu, 

Ana kimi qucaqlayıb öpüblər...              
 

...bu, uzun bir hekayə,  

babaların ruhunun  

                       yaratdığı Türkiyə... 
 

TƏBRİZİN QÖNÇƏLƏRİ 
 

Yağış yağır qızılgülün üstünə, 

Torpaq ətri qəmli tarix danışır... 

Damlalar içində yaşıl yarpaqlar  

Sirlə dolu qönçələrə qarışır... 
 

Təbəssümü Təbrizimə bənzəyən, 

Ərklə baxan o qönçələr doğmadı, 

Şirin-şirin nəğmə dediyi yerdə, 

Kövrələn qönçələr qəfil ağladı... 
 

...sular sellənər gedər, 

sevdalar olmaz hədər, 

üzün gülsün, Təbrizim, 

daha bəsdi qəm, kədər. 

 

bu yağan hansı qardı? 

sədası gələn yardı... 

gah yaxın, gah uzaqsan, 

qəlbim qubar-qubardı... 

POEZİYA 

Çox qarışıb bu yer üzü, Təbrizim, 

Dar günümdə sən arxam ol, əhdim ol. 

Mən sənsiz  sınığam, param-parçayam, 

Müqəddəs bir yoldu, sənə gələn yol. 
 

YER ADAMI DEYİLƏM Kİ... 
 

Yer adamı deyiləm ki, 

Yerin dilini bilmirəm. 

Yerdəkilər gülür mənə, 

Mən də qoşulub gülürəm. 
 

Yerdə qurulub bir büsat, 

Çağırır məni hər saat, 

Əgər odursa o həyat, 

Mən o həyata gəlmirəm. 
 

Bu yer üzü nə gündədi!  

Kimlər iblis felindədi? 

Dərd gözümdən yaş ələdi, 

Gözümün yaşın silmirəm... 
 

QƏLBİNDƏ BİR İŞIQ OYANA BİLSƏ... 
 

Toz-duman alanda hər bir tərəfi 

Bir addım qabaq da görünmür gözə. 

Amma ki, yaxında, bəlkə, səninlə 

İlahi bir aləm durub üz-üzə. 
 

Bəlkə, qızılgüllər bürüyüb səni? 

Bəlkə, min əlvanlıq sehr içindədi? 

Bəlkə də, dindirsən sən hər birini, 

Görərsən hamısı eşq bürcündədi... 
 

Hələ ruhdan salır səni bu duman, 

Hələ itirmisən özünü, qorxma. 

Qəlbində bir işıq oyana bilsə, 

Sənə yol göstərər, dumana baxma. 
 

Köklən kainata, ətrafı unut, 

Köklənsin ahəngə qəlbin telləri... 

Gör dinən nəğmələr hara çağırır? 

Ordadı ruhunun doğma elləri. 
 

AHƏNG İÇİNDƏ 
 

...sevgilim bir gözəldi, 

bəşər övladı deyil! 

mən onu vəsf elədim, 

       dedilər, - “röyadı”, 

deyil... 

 

 

dünyanın zərrəsində 

əks olunur dünya özü... 

dünyada heç bir zərrə 

sadəcə, adi deyil... 
 

qəlblərdən doğan işıq  

aləmdəki işıqdırmı? 

İlahinin bir sirridi, 

işıq onun adı deyil. 
 

bir ahəngin içindədi 

bu yer üzü, bu göy üzü, 

            dünya özü... 

o ahəngi duya bilmək 

bir qismətdi, 

             sadə deyil. 
 

Qəşəmoğlu!  

dediyin hələ nədi? 

çox cüzidi, 

damlanın milyonda biri, 

hələ o ifadə deyil! 
 

UZAQLARDAN GƏLƏN GƏMİ  
 

Oyatma yatan qəlbimi, 

İlahi mələklər kimi. 

Uzaqlara üzüb gedər, 

Uzaqlardan gələn gəmi. 
 

Haraylayıb bağırmadım, 

Gəmini mən çağırmadım, 

Ağır-ağır, addım-addım 

Gəlir, düşüb buzlaqlara... 
 

Mən gözləyəndə gəlmədi, 

Ürəyim dəlmə-dəlmədi. 

Mən kiməm? Kimsə bilmədi... 

Əsir düşdüm sazaqlara. 
 

Ömür keçdi, ögey keçdi, 

Ögey ömür heçdən heçdi. 

Gəmidəki o nə yükdü? 

Salıb məni soraqlara. 
 

O gəmiylə gələn kimdi? 

Niyə axı gəlir indi? 

Bəxtin üzümü güldü, 

Mənim kimi yazıqlara? 

Yazın günəşi pənbə buludların arxasından hürkək-hürkək boylanmaqdaydı. Sanki insanlarla 

qaçdı-tutdu oynayırdı. İlıq nazlı-qəmzəli günəş şüaları otağın pəncərəsindən içəri girib yuxumu 

qovmağa çalışırdı. Ana Günəş məni yeni günü salamlamağa çağırırdı, qızılı tellərini üzümə, 

gözümə dağıtmışdı.  Evin xanımı, yəni uşaqların anası hələ yuxulu dünyanın qoynunda 

uyuyurdu... 

Xanım deməyimə təccüblənməyin. Bilirəm, siz də xanım demirsiniz. Axı qonşular, ata-ana 

eşidər, ayıbdı. Mən də ömrüm boyu “xanım” səsləyib onu sevindirməmişəm. Ona ancaq bu 

hekayəmdə xanım deyə müraciət edəcəyəm. Guya mədəniyəm də. İndiyə kimi heç adıyla da 

səsləməmişəm. Axı atamın ağarmış qalın qaşları heyrətdən atılıb-düşər, mən də onun “bunun 

tərbiyəsinə bax” səssiz tənəsini göydə tutaram. Gündə bəlkə də əlli dəfə ona “ey” deyirəm.  

Məsələn, “ey, deyəsən mən acmışam”. Ağsaqqal qonşumuz Abdulcəlil kişi həmişə mənim 

“tərbiyə”mi qonşulara nümunə göstərib tərifləyir ki, halal olsun sənə, əsl milli oğulsan. Əslində 

evin xanımını “ey” çağıranda bunun millilik olduğunu anlamamışam. Nəyə gülürsünüz, guya siz 

bilirdiniz?.. 

Nə isə. Həyətimizdə bizimlə çoxdan “qonşu” olan iki qaratoyuq lirik ləhcələriylə yeni günün 

“sabanınız xeyir” duetini oxuyanda dünyanı tutub bağrına basmaq istəyənlər kimi qollarımı geniş 

açıb “yataq idmanı” etdim,  ürəkdən gərnəşib yerimdən qalxdım. Ədəb-ərkanla geyinib həyətə 

düşdüm. Tez-tez kəsilib bizi duşun altında “gözümçıxdı”ya salan qızıldan qiymətli su ilə və 

NƏSR 

 

H e k a y ə 

əllərimin qabarıyla ərsəyə gətirdiyim 5-6 ağacla, qızılgüllərlə, qaratoyuqlarla salamlaşdım. Onlar 

mənim həyətdə yaşayan doğmalarım, sevimlilərimdi. 

Qızılgüllərin ləçəkləri, ağacların yarpaqları, tumurcuqların “bağrını yarıb” ”azadlıq” 

pıçıldayan çiçəkləri qədirbilənliklə məni süzürdülər. Onların “sağ ol”unu eşidirdim. Arılar 

gilənarın, əriyin məsum çiçəklərinin ətrafında vızıltılı səslə “Həyat, necə gözəlsən” nəğməsini 

zümzümə edirdilər. 

Bu sehirli dünyamdan məni qəfil eyvanda görünən, ovcunun arxası ilə gözlərini ovxalayıb 

oyanmağa çalışan xanımın səsi ayırdı: 

- Neyləyirsən? 

- Heç nə. Təbiətlə söhbət edirəm. 

- Kiminlə? Təzə qonşudu? 

Sualından, gözlərinin böyüməsindən hiss elədim ki, ya ağlıma şübhəsi yarandı, ya da məni  

“iş” başında yaxalayıb. Özüm də şübhələndim ki, yəqin sevgimi kiminləsə bölüşəndə ələ 

keçmişəm. Eksponatlarla ziyarətçiləri tanış edən muzey bələdçisi kimi əlimi həyətin ora-burasına 

gəzdirib sakit-sakit dilləndim: 

- Qızılgüllərlə, yarpaqlarla, çiçəklərlə, arılarla, qaratoyuqlarla. 

- Eh, sənin də işin, gücün qurtarıb deyəsən. Bəsdir də, əl çək bu sentimentallıqdan. 

- Yadımdan çıxmışdı. Sabahın xeyir. Heç olmasa sən “sabahın xeyir” demədin. 

Gərginliyin artım sürətini azaltmaq üçün hövsələmin “əyləc”ini basıb müdafiəyə çəkilmək 

istəyirdim ki, hücumun daha güclü dalğası məni haqladı: 

- Nə sabahın xeyir e, dünya vecinə deyil. O böyük qaratoyuq var ha, - əliylə ağacın dibində 

yem axtaran sevgi “tərəfmüqabili”ndən bir az ağırçəkili qaratoyuğu göstərib söhbətinə davam 

etdi, - səndən qat-qat ailəcanlıdır. Külfətinə yem axtarır. 

Dönüb qaratoyuqlara baxdım. Uşaqların anası böyük qaratoyuq deyəndə yəqin ki, erkək 

quşu nəzərdə tuturdu. Düşündüm: “doğrudanmı, erkəklər həmişə böyük olur? Bəs niyə indi 

ailədə, cəmiyyətdə böyüklük, kiçiklik qalmayıb?” 

Səhərin gözü əməlli-başlı açılmamış ovqatım elə qarışdı ki, nitqim tutuldu. Amma o, (xanım 

deməyə dilim dönmədi) başladı, nə başladı: 

- Evdə duz belə yoxdu. Hələ pendiri, yağı, qəndi, əti, qatığı demirəm. Yaxşı ki, axşam 

nəvəyə iki çörək aldırmışam. Sən haradan biləsən ki, nəvələrin hazırlıq, bayram pullarının 

vaxtından üç gün keçib. Sinif rəhbərinin ad gününə hədiyyə almaq lazımdır, özü də sanballı. 

Hələ üç toy dəvətnaməsini demirəm. Oğlunun evə gec gəlməsi ilə heç maraqlanmısan? Xəbərin 

varmı harda veyillənir? Mən də bilmirəm. Allah bilir, kimin dizi cırıq şalvarlı qızına vurulub. 

Yerə-göyə sığışmır. Lap sənə oxşayıb. Dayılarına oxşasaydı nə vardı? 

Xanımın ağzının enerjisi aşıb-daşırdı, elə bil yenicə yüklənmişdi. Dayanmaq, nəfəs almaq 

yadına düşmürdü. Sanki yuxudan oyanar-oyanmaz, ya da elə yuxuda “monoloq”unu əzbərləyib 

yataq otağından çıxmışdı. Əslində xanımlar anadangəlmə fitri istedad sahibləridir. Onlar məşqə, 

qrimə, rejissora, suflyora ehtiyacı olmayan aktrisalardır. “Bir aktyorun teatrı”nı yaradanlar 

qadınları nəzərdə tutublar yəqin. 

Uşaqların anası “antrakt”sız - filansız “monoloq”unun ən qəliz yerinə - kulminasiya 

nöqtəsinə çatdığını o dəqiqə anladım. Uşaq ha deyiləm. Birinci dəfədi ki? O, ömrümüz boyu 

yaxamızdan əllərini çəkməyən sağalmaz yarama - kreditin ödənilməsinə “səhnə mizan”nına fikir 

vermədən məharətlə “keçid” etmək istəyəndə “təzyiq”lərə dözməyib tüfəngin lüləsindən çıxan, 

arxasına barıt doldurulmuş giliz kimi darvazadan küçəyə nə təhər atıldımsa, cəldliyimə özüm 

heyran qaldım, yəqin ki, o da... 

Qonşulara belə “salam” sözünü qıymayan polis rəisi qonşumuzun beşmərtəbəli evinin al- 

qırmızı damının üstündəki şappıltı səsinə başımı yuxarı qaldırdım. Dam örtüyünün üstündə iki 

qumru qanadlarını çırparaq, üzbəüz dayanıb bir-birinin gözünün içinə dik baxıb şıltaqlıqla 

sevişirdilər. Dünya dağılsa belə onların vecinə deyildi. Hələ də yatağında xumarlanan şəhər 

istirahət gününün həzzini yaşayırdı. Nə olsun ki, Günəş günota yerinə doğru yoldaydı. Aşiq 

qumrular yatmış şəhərin mürgülü sakinlərini qanadlarının şappıltısı, eşq qığıltıları ilə oyatmağa 

çalışırdılar, ömrün yeni gününə səsləyirdilər. Kimiydi qumruların “sevgi himn”inə oyanan? 

Qəflət yuxusu gözlərini açmağa imkan verirdi ki, təkcə gözləri yox, həm də beyni yumuqlar 

oyansınlar? Belələri oksigen çatışmayan yorğan içində hardan bilsin ki, həyat gözəldir? Nəinki 

şəhərdəkilər, evlərinin damının üstündə eşq “roman”ı yaşayan qumruların çağırışını beşmərtəbəli 

imarətin qayğısız sakinləri də eşitmirdi. 

Qumrular ilahi “iş”indəydilər. Mən bu “iş”ə həsədlə baxıb gözümü qonşunun evinin 

damından çəkdim. Niyə bəxtəvərlərə mane olum ki? Sevgi ucalığından məni seyr edən 

qumruların nəzərlərindən halıma yandıqlarını hiss edirdim. Bəlkə də təsəlli üçün quş dilində  

nəsə deyirdilər? Mən Süleymam peyğəmbər deyiləm ki, quş dili bilim? Bilsəydim də onu 

eşidəcək əhvalda deyildim... 

Deyirlər, dünya gözəldir, yaşamaq da. Bəlkə də. Gözəlliyi hamının duymasına mane olan 

nədir bəs? İnsanların bitib-tükənməyən qayğılarmı, paslanan zövqümü, gözəlliyə laqeydliyimi, 

duyğuların kasadlığımı, bir-birini anlaya bilməməsimi? Şüursuz saydığımız canlılar qədər 

gözəlliyi duymaq bacarığı yoxdumu insanlarda? 

Yəqin ki, yoxdur. Olsaydı, qumruların xoşbəxtliyinə qibtə ilə baxmazdım... 

aprel  2020 

          SEVİNC QƏRİB 
 

SONRA... 
 

Sonra kirpiklərim yükünü atdı,  

boşaldı gözümün dolu tərəfi. 

Sonra boğazımda dağı əritdim, 

qəhər selə döndü o dar cığırda, 

çəkdi qoşunların nəfəs yolumdan, 

yenildi səbrimə qəzəb ordusu...  
 

Sonra zəfər çaldı çiyinlərim də, 

soyundu əynindən məğlub libasın. 

Açıldı qaşımın düyünləri də, 

sovruldu alnımdan qırış topası. 

Sonra qollarımı havaya açdım, 

"çiçəyi çırtladı" ümidlərimin...  
 

Sığalsız saçlarım çox ağlamışdı, 

sonra barmaqlarım savaba batdı. 

Qurudu göz yaşı saçlarımın da 

öldükcə ovcumda sığal həsrəti. 

Yetim əllərimdə dua göyərdi, 

inandım yerişsiz ayaqlarıma. 

Bəlkə də üz tutub göyə gedərdim, 

“dön” səsi oxundu qulaqlarıma.  

Sonra ürəyimə bir nəğmə axdı, 

dirildi içimdə ölən arzular. 

Çəkdim pərdələri günəşə sarı, 

tutdum şəfəqinin hörüklərindən. 

...sonra gülümsədi aynamın üzü 

baxdım ki, əksimi yaz qucaqlayıb... 
 

QOLTUQ  AĞACLARI İZ 

SAXLAMIR YOLLARDA 

Çıxıb gedərəm ömründən,  

Tanrı da tapmaz məni... 

yerimdə qalan boşluğa  

açılar qolların,  

duyğuların ruhundan küsər, 

bəlkə yaşayarsan birtəhər 

ürəyini buz kəsər. 

Yerimi bilməzsən soraqlayıb gələsən, 

təngə gətirərsən küçələri, 

ayaqların üzünə durar, 

yorğun dabanların baxmaz sözünə... 

Öz-özünə danışarsan,  

buludlar enər kipriklərinə, 

əllərinə hönkürərsən 

dizlərində kiriyərsən. 

Dönüb-dönüb eyni yerə gələrsən, 

görənlər elə bilər dəlisən. 

Qəsdinə durar yaddaşın, 

unudarsan yuvam olduğunu... 

Yorma yolları, yaddaşını lənətləmə, 

ayaqlarına da yazığın gəlsin, 

bütün nişanələr yoxluğa aparır… 

qoltuq ağacları iz saxlamır yollarda... 
 

YETİM QALMAQ QİSMƏTİDİ BU 

EŞQİN... 
 

Bilirəm, ömrünə kədər gətirdim, 

Ayrılaq, taleyin hirsi soyusun. 

Mən özümü həsrətəcən ötürdüm,  

Sən də çıx get, artıq təməl qoyulsun.  
 

Nə gördük ki, göz yaşından savayı, 

Qısır oldu bu sevdanın sevinci. 

Təkcə dərddi bizə düşən havayı, 

Hara getsək tapdı bizi birinci.  
 

Arzularım qundağında boğulur, 

Vüsalını dadmadı heç əllərim. 

Duyğuların yad adamda doğulur, 

Sığalını yadırğayır tellərim.  

 

POEZİYA 

İnanmıram fələk bizi qarğıya, 

Bədhaxların nəfsi kəsdi bu eşqi. 

Məhəl qoyma sinəmdəki ağrıya, 

Yetim qalmaq qismətidi bu eşqin.  

 

Nəm gözlərim yollarına yıxılsın, 

İntizarın dara çəksin ruhumu. 

Bu sevgidən sən-mən adı çıxılsın, 

Kiridərəm için-için ahımı...  

 

Ayrılığın mürgü vursun gözümdə, 

Qollarıma yiyə dursun sənsizlik. 

Mən birtəhər güc taparam özümdə 

Təki səni ağrıtmasın mənsizlik...  

 

Get, sevincin qucaqlasın boyunu, 

İşıq bitsin yollarında, izində. 

Uduzanı mən olum bu “oyunun”, 

Gedişinə yas tutaram gizlində... 

 

YANANLARIN  ÜSTÜNƏ  

QAÇIR  YAĞIŞLAR...  

 

Qollarım ağlamaqdan yorulsaydı, 

dizlərimi təsəlli edərdi, 

hasar olardı köksümdəki ağrılara, 

qucaqlayardı tənhalığımı... 

Ehh... yanmaq alova sarılmaqdı, 

kül olmaq közdən ayrılmaq. 

Arzuların sürükləndiyi edam kötüyü 

kiminsə hegomonluq taxtıdı, 

kiminsə ölüm vaxtı. 

İşıq qaranlığı boğa bilmir, 

yenilir zülmətin çirkin xislətinə. 

Çarmıxa çəkilir həyat, 

insanlıq öldürülür, 

dualara qəsd edilir bu məmləkətdə, 

boşa çıxır Tanrının əlləri. 

Yerdəki “allahlar” dünyanı qamarlayıb, 

quru çörəyə boyun əydirir bəndələri. 

Şeytana könül verənlərin qulağı kar, 

iblisə tapınanların gözü kor... 

Aclığa ibadət edir könüllər, 

nədisə yox olur mərhəmət, 

göy uzaqlaşır yerdən, 

dərin quyulara qərq olur sevgilər, 

hissiz doğulur ürəklər. 

Bətni boş qalır buludların, 

yananların üstünə qaçır yağışlar...  

 

 

ANA OLURAM MİSRALARIMA… 

 

Yollar çox yordu məni,  

and içdim ayaqlarıma 

daha qəmə bulaşdırmayacam izlərimi. 

Köçürəm kədərin mülkündən, 

bir sevinc daxması tikdim ruhuma. 

Qollarımı boşluq zindanından azad 

edirəm, 

qucaqlayıram özümü. 

Ölməkmi? 

Nə ölməsi, yaşamaq lazım, yaşamaq! 

Ulduzların öpüşünü təbəssüm  

edirəm dodaqlarıma, 

bu gecə ay da eşqlə baxır gözümə, 

göy üzü ritmini tutur xoşbəxtliyin. 

Bəyaz gəlinlik geyinir hisslərim, 

diyğularımdan sevgi doğulur, 

bətni sevinir ruhumun, 

ana oluram misralarıma... 

 

BARMAQLARIMIN MATƏM 

SƏSİ...  

 

Ən çox barmaqlarım ağladı 

yazılmayan misralara. 

Qəfil yaxalandı rütubətin 

analıq bəxş etdiyi hüceyrələrə. 

Dərd süzülən ovcumda 

ağrısını ovudardı bəlkə də, 

ruhumda qırılan səs öldürdü 

şeirini itirən barmaqlarımı. 

Kötük yükü çəkir indi 

qələmə yadlaşan barmaqlarım. 

Duyğularım havada asılı qalır, 

ağ vərəq kəfən olur çiliklənən hecalara. 

“Toppuşluq yaraşır əllərimə” təsəllisi, 

bir dəqiqəyə məğlub olur gözlərimə. 

Göyərmiş dırnaqlarımın rəng boyası 

su dəyənəcəndi əllərimə. 

Ümidlərin “bəlkə” qışqırığı 

bətninə inam salır çarəsizliyin, 

susur gecənin üzünə 

barmaqlarımın matəm səsi...  

RƏNA  NƏCƏFQIZI 
 

 
Hekayə 

  

 

      Rayonda hamının  Rövşən  deyə çağırdığı orta yaşlarda bir kişi vardı. Şəhərdə az adam 

tapılardı ki, tanımasın usta Rövşəni. Məişət əşyaları nasazlayan hər kəs Rövşənin kiçik köşkünə 

üz tutardı. Gənclik illərindən bu işlə məşğul olan Rövşən  artıq “əlləri qızıl” sənətkarların 

siyahısında idi. O heç kəsi nə  peşiman qaytarmaz, nə də aldadıb yola verməzdi. Müvəqqəti təmir 

edib pul almaq onun xasiyyətinə xas deyildi. Əgər hər hansı avadanlıq ömrünə vida etmişdisə 

açıqca söyləyərdi: 

     - A bala, aparın bunu, düzələsi yeri qalmayıb. Mən sizə düzəltdim deyib 5-10 manatınızı 

alsam da, bir həftə sonra təkrar əliniz boşda qalacaq. Siz abrınızdan səsinizi çıxarmayacaqsız, 

mən də haram yemiş olacam. 

     Çox dürüst bir insan olan Rövşən, həm də baməzə biriydi. Zahirən çox ciddi siması var idi. 

Qalın qaşları həmişə çatıldığından alnında erkən yaşlarından qırışlar iz salmışdı. Çoxlarına elə 

gəlirdi ki, onun zəhmlə baxan gözlərində sanki bir çəplik var.  

    Müştərisi çox olsa da, qazancı az olduğundan ailəsini güclə dolandırırdı Rövşən. Bir dəfə 

sözarası bir dostuna demişdi ki, elə zamanlar olur ki, həftə ilə, hətta, ayda bir dəfə evində ət 

qazanı qaynamır.  

     Çox səriştəli evdar xanım olan həyat yoldaşı ətsiz olsa da, çeşid-çeşid yeməklər hazırlayar, 

övladlarına korluq verməzdi.  

NƏSR 

 

 

 

 

            H e k a y ə 

       Rövşən səhər çıxıb axşam yorğun-arğın gələrdi evinə. Allah verəndən bir qismət yeyib sonra 

bir qədər  dincələr və bayır-bacaq paltarını geyinib yaxınlıqdakı çayxaya nərd atmağa gedərdi. 

Hər kəs onun salamını ehtiramla alardı. 

      Bir gün  Lətif adlı sinif yoldaşı ona cəlbedici bir təkif etdi: 

     - Rövşən, sən mahir ustasan, əllərin qızıldır. Cansız dəmirə can verirsən, ancaq ildə  bir dəfə 

əyninə təzə paltar ala bilmirsən. Azərbaycanda kimdi sənətkara qiymət verən? Gəlsənə birlikdə 

xarici ölkələrdən birinə gedək işləməyə. 

     Lətifin sözləri yamanca tutdu Rövşəni. Zəhmli baxışlarını məktəb yoldaşının üzünə dikib 

ağır-ağır cavab verdi: 

     - Lətif, mən fəhlə babayam, çörəyimi özün dediyin kimi dəmir-dümürdən barmaqlarımın 

gücünə çıxarıram. Nəyimə lazımdı arvad kimi bəzənib-düzənmək. Ayda-ildə bir dəfə toya 

gedirəm, inişil 100 manata özümə bir dəst yaxşı  kostyum almışdım, onu  geyirəm elə, toya da, 

yasa da. Çığırıb əynimdən qaçası deyil ha, qardaş. 

      Lətif söz altda qalmadı: 

      - Qardaşın sənə qurban, ay Rövşən, bəs mən də onu deyirəm dəə. On barmağının onu da 

sənətkar olanın da toy paltarıyla, yas paltarı eyni olarmı? Sən əgər xaricə getsən, bir-iki ilə gəlib 

özünə yaxşı bir ev də alarsan. Bildiyim qədər külfətinin sayına görə evin də darısqaldır.  

      Rövşən  tərəddüdlə cavab verdi: 

      - Nə bilim vallah,  arvad-uşağı başsız qoyub getmək də olmur. Qoy bir fikirləşim, evdə  

məsləhətləşim, sənə bir söz deyərəm. Çayxanadan çıxıb bir xeyli dolaşdı, əllərini arxasında 

çarpazlayaraq dağı arana, aranı dağa daşıdı yazıq Rövşən. Düşündü ki, Lətif də haqlıdır, mən 

gündəlik güzəranımı zorla çatdırıram, bu nə vaxta kimi belə  gedəcək? Uşaqlar böyüyür, onların 

gələcəyini də fikirləşmək lazımdır axı. 

      Xarici ölkə deyəndə mənim nə ölümüm var başqa yerdə, yenə Türkiyə yaxşıdır, dili 

dilimizdən, dini dinimizdən. Gedim evdə arvadla da məsləhətləşim, necə olsa, yükün ağırı onun 

üzərinə düşəcək. 

     Rövşən  evə gələndə çox gec idi. Artıq  Nuranə  darvazanı bağlamış və yəqin ki, yatmışdı. O, 

əl atıb saata baxmaq üçün cibindən çıxardığı  telefonun şarjı artıq bitmişdi. Fikirli olduğundan 

evə çox gec gəldiyini indi fərq etdi. Darvazanı yox, qaz borusunu astaca döydü. Az keçməmiş  

kürsülü evin pillələrində Nuranənin  ayaq səsləri eşidildi. 

    Nuranə Rövşənin pəjmürdə halını görüb əl-ayağa düşdü. 

      - Nə olub, ay Rövşən, niyə gec gəldin? Harda idin, kiminləsə söz-söhbətin zadın düşməyib 

ki? 

      Rövşən  hövsələdən çıxdı. Nuranəyə acıqlandı: 

      - Ay qız, mənim kimlə nə ədavətim var ki, Allah eləməmiş söz-söhbətim də düşə?  Bir dəfə 

də olsun  mübahisə, giley-güzar etdiyimi görmüsənmi, ay Nuranə? 

     Rövşən Türkiyəyə işləməyə getmək istədiyini deyəndə, arvadının çiçəyi çırtladı, o saat 

sevincək dedi:  

     -  Nə yaxşı olardı, ay Rövşən, uşağın sünnət toyu da qalıb. Qardaşımdan borc alım onu da 

yola verək. Uşaq məktəbə gedir artıq. Utanır yoldaşlarından. İşləyib az-az göndərərsən. 

    - Nuranə, hələ düz duzdaqda, eşşək də naxırda. Ortada nə fal var, nə yumurta, başlamısan 

nağıl danışmağa. Qoy bir gedim görüm iş tapa biləcəyəmmi? Onsuz da mənə min manat pul 

lazımdır, orada  yerləşmək üçün.  

     Ancaq o gecə səhərə kimi Nuranə yatmadı, nəhayət Rövşənin saqqızını oğurlaylb, onu toy 

eləməyə razı saldı. Yazıq Rövşənin toydan düz 2500 manat borcu qaldı, 500 manat da əlavə borc 

alıb sənədlərini qaydaya saldı. Asan xidmətdə cüzi bir xətaya görə çox əziyyət çəkdi Rövşən. 

Sənədlərini düzəldən qız Nuranənin atasının adında səhv olduğunu söyləyəndə Rövşənin başına 

at təpdi sanki.  

    Zaqs kağızında qaynatasının adı Sadıq getmişdi, Nuranənin kimliyində Sadiq.  

    Rövşəni hara göndərdilər hamısı bir ağızdan dedi ki, sənədin biri dəyişməlidir, ata adı hər iki 

sənəddə eyni olmalıdır. Sənədləşmə aparanların əksəriyyəti qızlar idi. 

    Rövşən  axırıncı qıza az qala yalvardı; 

    - Ay xanım, burda nə çətin iş var ki, “ı” hərfinin üstünə bircə nöqtə qoysanız hər ikisi eyni 

olacaq. Bir nöqtədən ötrü sənədmi dəyişər? 

     Qızlar nuh dedi, peyğəmbər demədi.  

     Əlqərəz, səs-küyü monitordan izləyən müdir Rövşəni yanına çağırıb beşcə dəqiqəyə problemi 

həll etdi. Artıq səbr kasası daşan Rövşən  müdirə təşəkkür əvəzinə: 

     - Bura asan xidmət zad deyil, a kişi, əksinə, ən çətin xidmətdir, - deyib narazılığını bildirdi. 

     Aerovağzalda da başına buna bənzər bir neçə hadisə gəldiyindən bileti batdı.  

     Lətif bu dəfə ona başqa təklif etdi. Onlar bir qədər qeyri-qanuni yolla Türkiyəyə keçə bildilər.  

     Lətif bir qəpiyim də qalmayıb zarıyandan sonra  Rövşən  çox az məbləğdə qalan pulu ilə onun 

da yol xərcini  ödədi.   

     Rövşənin işi heç düz gətirmədi.    

     Hara iş üçün müraciət etsələr də, real bir nəticə olmadı. Yalnız bir tikinti şirkətində işə düzələ 

bildi biçarə Rövşən.   

     Lətif bəhanələr gətirərək şirkətlə müqavilə bağlamaqdan imtina etdi. Guya şərtləri 

bəyənməmişdi. 

     Rövşən qara gününü qablaşdırdı, özünə iş tapana kimi Lətifi həm yedirdib-içirtməli, həm də  

kirayə pulunu verməliydi. 

    İş rejimi çox ağır idi. Günorta nahar fasiləsini çıxmaq şərtiylə səhərdən axşama kimi 10 saat 

işləyirdi Rövşan. Başqa çarəsimi vardı ki, qaragünlünün?  

    Qazancından hər ay bir az borcuna ayırır, bir miqdar da uşaqlarına yollayırdı. Bir həftəsinə isə 

toxunmayıb saxlayırdı ki, evə əliboş getməsin. Gecələr yorğunluqdan çul düşürdü yazıq Rövşən. 

     Lətif isə arsızcasına axşamlar bir az gedək gəzək, deyə israr edirdi.  

     Rövşənin canı boğazına yığışanda saxlancından pul verirdi ki, Lətif onu rahat buraxsın. Bir 

dəfə Lətif  Rövənin lap atabaatasına od vurub yandırdı. 

     - Ay Rövşən, bu heç insafdır ki, sən hər ay evə pul göndərəsən, əlini çörəyə çatdırana bir ikicə 

yüz dollar verməyəsən ki, qardaş, al bunu da sən yolla balalarına.  

    Rövşənin tüstüsü təpəsindən çıxsa da, dinmədi. Sadəcə əllərini sinif yoldaşının qarşısına 

uzadıb dedi; 

    - Mən balalarıma öz əl qabarımla qazandığım pulları yollayıram. 

    Onun sözünün arxasını otaq yoldaşları tamamladı: 

     - Qardaş, bəs sən heç eşitməyibsən ki, işləməyən dişləməz? 

     - Könlü balıq istəyən quyruğunu suya qoyar, ay Lətif. 

     Məzəmmətlər çox ağır idi. Lətifin yeddi qatından keçdi onların söylədiyi sözlər.  

     Lətif ürəyində onlara rişxənd edirdi. “Avamlar, rəzillər, mən işləsəydim elə Azərbaycanda da 

işləyərdim. Bura gəzməyə, istirahətə gəlmişəm mən. 

    Bir-iki gün sonra Lətif onlara daha tutarlı cavab verdi. Hər birinin 200-300 dollarını, 

Rövşəninsə dizini qıraraq bütün pullarını götürüb sakitcə aradan çıxdı. 

    Gecə yarı məsələdən hali olan cavan oğlan Lətifin yeddi arxa dönəninə söyəndə hamı oyandı. 

Hər kəs pulunu yoxlayanda məzəmmət dolu baxışlarını Rövşənə dikdi. 

    Rövşən  əlləri ilə başını tutub dizlərinə baxırdı.  

300 dolları gedən cavan oğlan dedi: 

    - Ağsaqqal, səsin çıxmır, sənin xəzinən necə, yerindədirmi? 

    Şakir başını qaldıraraq peşiman-peşiman üzü əsəbdən qızarmış gəncə baxıb kədərlə 

gülümsədi. Bu gülüşə kimsə təəccüblənmədi. Onun acizlikdən nə deyəcəyini bilmədiyi üçün 

gülümsədiyini hər kəs görürdü.  

    Rövşən  gəmiləri dəryada qərq olmuş kimi titrək, ancaq istehzalı səslə: 

    - Mənim təkcə xəzinəmi aparmayıb, bala, inamımı, etibarımı, ümidlərimi yıxıb... 

    O, xəcalət çəkirdi. Lətif bəlasını onların başına özü gətirmişdi.  

    İndi otaqda hər kəs qüssə dolu baxışlarını  Rövşənə dikmişdi. Onun məvacib alacağı günə tam 

bir həftə qalmışdı.  

    Rövşən yorulmuşdu, ona görə dörd ay da işləyib Vətənə qayıtmaq istəyirdi. 

    Ayın axırı qazancının tam yarısını verib yoldaşlarının da kirayə pulunu ödəyəndən sonra 

səssiz-səmirsiz Türkiyədən çıxıb getdi. Yol yoldaşı olan bir azərbaycanlı söhbət əsnasında ona 

işlədiyi şirkətdə yaxşı bir iş  təklifi etdi. Bakıda onunla birlikdə şirkətə getdi.  

    Bu dəfə aldığı iş təklifi həm daha cəlbedici, həm də daha real idi... 

    Rövşən  rayona qayıdıb öncə qaynına olan borcunu ödəmək üçün onun qapısını döydü.  

   Artıq rayonda Lətifin fırıldaqlarından hamı xəbərdar idi. Qaynı onu gülə-gülə qarşıladı: 

   - Get, qardaş, narahat da olma, mən o pulu bacım uşaqlarına bağışlamışam.  

   Rövşən indi lənətlədiyi dünyanın xeyirxah, gözütox, nəcib insanlardan xali olmadığına çox 

sevinirdi, ona görə rahatlıqla nəfəs alaraq öz-özünə pıçıldadı: 

- Ehh, nə yaxşı ki, dünya yaxşılardan xali deyil... 

   FLORA NACİ 
 

MƏN         
 

Mən – həyatın coşub-daşan, 

qasırğalı, burulğanlı, 

sərt tufanlı dənizində tək qayığam. 
 

Mən – amansız düşmənlərin, 

qurd sərtliyi, zəhmi ilə 

üzləşən bir mərd quzuyam. 
 

Mən – şübhələr, düşüncələr 

səhrasının bir kimsəsiz, 

tək-tənhaca yolçusuyam. 
 

Mən – anlaşmaz, müəmmalı, 

xain düşmən cəbhəsinin 

ələ keçmiş əsiriyəm. 
 

Bu həyatla çarpışıram var gücümlə, 

Xilas olub qurtulmağa min ümidlə. 

Yol tapacam, qovuşacam, 

Azadlığım, səninlə mən! 

Azadlığım, səninləyəm!!! 

 

 

MÜMKÜNSÜZ İSTƏK            
 

Hərdən elə istəyirəm 

güllərin səsin eşidib, musiqini görə biləm, 

qaranlığa toxunaraq, işığa könül verəm.  

 

Hərdən elə istəyirəm 

boylanıb baxam sabaha, keçmişimə bircə anlıq 

qayıdaraq, ora dönəm mən bir daha. 

 

Hərdən elə istəyirəm 

qanad açıb bir quş olam, səmalara uçalaraq, 

buludların arasından Yer kürəsin görə biləm. 

 

Hərdən elə istəyirəm 

yer ömrüylə vidalaşıb, dənizdə məkan tapam, 

xilas edib insanları, dərdlərinə çarə qılam... 

 

Mümkünsüz istəyə çapsa da ürək, 

Tanrı taleyilə barışam gərək. 

Könlümün olsa da bunca istəyi, 

Məcburam insantək ömür sürməyi.  

 

MƏHƏBBƏT QRAMMATİKASI 

 

Gecə. Şam işığı. 

Qalaq-qalaq kitablar. 

Köhnə qəzet, ağ vərəqlər. 

Mənim əlimlə 

Yorulmadan yazılır 

Ağ kağız üstə 

Sətir-sətir dalınca 

Eyni bir cümlə. 

Təhlil etmək çox asan 

İki sözlük cümləni: 

Fel – “sevirəm”, 

Əvəzlik – “səni”.  

 

 

POEZİYA 

POEZİYA 



ƏDƏBİ OVQAT Noyabr 2023 

 

 21 

ÜSTÜNLÜK  

 

Bilmirəm nədən, 

Üstünlük verirəm mən 

Qarğanın ağına, 

Qu quşunun qarasına.  

 

HƏSRƏT  

 

Əzizim, əlinlə tutub əlimdən, 

Bas məni bağrına güc çatan qədər. 

Qorxuram həsrətin soyuq nəfəsi 

Sənin od sevgini soyuda bilər.  

 

TELEFON ZƏNGİ  
 

Qəlbimdəki ağrı kimi sızıldadı 

Telefon zəngi. 

O başda – sənin tanış, yoxsa artıq 

Unudulmuş doğma səsin. 

Zəng elədin, 

Ürəyimdə baş qaldırdı 

Çoxdan ölmüş ümidlərim. 

Mən bilirəm, 

Gedən geri dönməz heç vaxt. 

Elə isə, niyə sənin 

Unudulmuş doğma səsin 

Qəlbimdəki ağrı kimi sızıldadı?! 

Sirri nədir?..  

Sirri yoxdur,  

bu zəng demə yuxu imiş... 

 

GÜNƏŞ ŞÜASI  

 

Dumanlığı yaran 

günəş şüası 

döydü birdən pəncərəmi. 

 

Hər yan işığa bələndi, 

istilik, hərarət verdi, 

qəfil də gözdən itdi. 

 

Bir zaman mənim olan 

Eşqin kimi... 

 

XATİRƏ  

 

Xoşbəxtəm ki, 

sənsiz belə sözlərini, 

əllərini, baxışını 

bir an belə unutmuram. 

 

Xoşbəxtəm ki, 

əlim yerdən üzüləndə, 

çətin, qəmli günlərimdə, 

dərd qəlbimi göynədəndə 

təkcə səni düşünürəm. 

 

Xoşbəxtəm ki, 

insanların sırasında, 

tanışların arasında, 

mahnıların sədasında 

səni görüb, eşidirəm. 

 

Ay işığı, Günəş nuru, 

külək səsi, yağış suyu 

səni mənə xatırladır, 

səni unuda bilmirəm.   

 

MASKARAD               

 

Həyat teatrdır, deyirlər. 

Mənsə deyirəm, heyhat, 

Maska geymiş insanların 

Maskaradıdır həyat. 
 

Zülm edir hamıya o ki var 

Xeyirxah maskasında qəddar. 

Qorxaq məğrur maskasında, 

Səfeh “ağıl” arxasında. 

 

Alicənab maskasını 

Hansısa alçaq geyir, 

Utancağın adından 

O həyasız nələr deyir? 

 

Ömrün sonuna qədər 

Maskalanıb yaşayırlar beləcə, 

Hərdən ömür bəs etmir –  

Maskalının kimliyini bilincə!  

SƏADƏT MƏFTUN 
 

GEDİR 
 

Gözlərim buluddur, göz yaşım yağış, 

Ağrısı, acısı ələnib gedir. 

Hər şəhid bir ulduz,  bir tale, naxış,  

Bu dilsiz dərdlərim, sellənib  gedir.... 
 

Şəhid məzarları gül açıb nədir, 

Qərənfil dəstəsi hey çətir, çətir... 

Mənə  ilk eşqindən nişanə gətir, 

Sevgisi bir qəlbdə dillənib gedir... 
 

Elə yandırır ki,  alovu közü, 

Zirvəyə yol alır, cığırı, izi, 

Ayrılır bədəndən ruhunun özü 

Bir ana gözləri zillənib gedir...  
 

Şəhid! Məzarlarda daşa dönsə də, 

Gözlərə həkk olub yaşa dönsə də,  

Bir gəlin baharı qışa dönsə də,  

Sevgisi köksünə bələnib gedir...  
 

GECƏLƏR  
 

Ulduzlar düzüm-düzüm, 

Göyə zillənib gözüm,  

Sanki bu ay selindən, 

Asılmışam mən özüm... 

 

 

 

 

 

 

Nakam bir eşq nəğməsi,  

Gecə “sübh” divanəsi....  

Ulduzlar çılçıraqdır, 

Ay yanan  pərvanəsi... 
 

Bir azca şıltaq olar, 

Yırğalanan budaqlar...  

Gecənin göz yaşından, 

Şeh alarlar yarpaqlar...  
 

Pəncərəmdə dincələr,  

Sirdaş olar gecələr...                         

Sübhü görə bilməyə, 

Oyaq qalar gecələr.. 
 

Siyah örpək, don biçər,  

Ay selindən nur içər.  

Həsrət çalan qəlbləri, 

Gecələr həmdəm seçər...  
 

YERİNƏ 
 

Küləklər saçlarımı 

Həzin-həzin darayır...  

Toxuna bilmədiyin 

Əllərinin yerinə. 
 

Bənövşələr qar altdan 

Pünhan-pünhan ağlayır, 

Mənə uzatmadığın 

Güllərinin yerinə... 
 

Mürgülər xatirələr...  

Sənsizliyi bulaq tək 

Günlər, aylar çağlayar 

İllərinin yerinə... 
 

Xəyallarım üşüyür,  

Ruhumu oxşamağa 

Söyüdlər pıçıldayır 

Dillərinin yerinə... 
 

Ruhumun göylərinin 

Buludları gözümdə 

Ağlayıb yas saxlayır,  

Sellərinin yerinə...  
 

 

POEZİYA 

POEZİYA 

Söndürüb qaraltdığın 

Odun, atəşin yenə,  

Kül altda köz bağlayır,  

Küllərinin yerinə. 
 

KÖNLÜMÜN... 
 

Saray ucaltmışdım, yıxdın əlinlə, 

Tökülür birbəbir daşı könlümün... 

Dərd üstdən dərd verdin   

ayın, ilinlə, 

Oxu daşa dəydi, naşı könlümün... 

 

Mürgülü illərim duman görünür, 

Həsrət aramızda ümman görünür...  

Buludlar içimə elə sürünür,  

Qurumaq bilməyir, yaşı könlümün... 

 

Qəm biçib, qəm adlı barı gətirdin,  

Mənə həsrət adlı yarı gətirdin, 

Dönüb sərt küləyə qarı gətirdin,  

Bitmədi  boranı, qışı könlümün. 

 

Daha keçilməyən cığırıq, izik, 

Bir topa kül olub, qaralan közük...  

Birimiz  qaş olduq, birimiz üzük,  

İtdi  həmişəlik qaşı könlümün... 

 

XARI BÜLBÜLÜM 

 

Qızıl payız gəlib indi… 

Küləklər atından endi.  

Ruhum  pıçıldayıb dindi, 

Heç solma, Xarıbülbülüm.... 

 

Daha yadlar itib getdi, 

Dərd köksündə  bitib getdi. 

Acı həsrət ötüb getdi, 

Qovrulma, Xarıbülbülüm... 
 

And içmişəm, içəcəyəm. 

Yanağından öpəcəyəm 

Yumulma, Xarıbülbülüm. 

 

İllərim döndü tərsinə, 

Necə ki, gərdin, gər sinə. 

 Bu torpaqdan özgəsinə,  

Yar olma, Xarıbülbülüm... 

 

Sevinib göyə uçmaqdan, 

Vaxt-vədəsiz gül açmaqdan, 

Açılıb ətir saçmaqdan, 

Yorulma, Xarıbülbülüm… 

 

PAYIZDAN HƏSRƏTİN QOXUSU  

GƏLİR 

 

Yenə mürgü döyür xatirələrim, 

İllərin, ayların yuxusu gəlir... 

Budaqdan ayrılan yarpaqlar kimi,  

Payızdan  həsrətin qoxusu gəlir... 

 

Buludlar göylərdə gəmitək üzür, 

Damcılar budaqda  mirvari düzür, 

Üşüyən xəyallar  kövrəlib, dözür,  

Payızdan həsrətin qoxusu gəlir.. 

 

Durna qatarıtək köç edib gedib, 

Dönüb xəyallara gözümdən itib, 

Bu sevgi könlümü pərişan edib, 

Payızdan  həsrətin qoxusu gəlir... 

 

Həzin bir kamandı, neydi bağça, bağ, 

Ağlayır budaqdan qopan hər yarpaq...  

Onun da nəsibi bir qarış torpaq...  

Payızdan  həsrətin qoxusu gəlir...  

 

Ayrılıq son akkord, son vida kimi, 

Çalıb dilləndirir, o sarı simi... 

Bir dəli  hicrana yar edib məni,  

Payızdan  həsrətin qoxusu gəlir... 

O yerlərdən keçəcəyəm. 

   ZAUR  USTAC 

PİRDİ  HƏR  ƏSGƏR! 
 

Tarix səhnəsində yetişdi zaman, 

Başlanmış bu çağın mübarək, dağlar! 

Hələ nə zəfərlər gözləyir bizi, 

Qutlanmış novrağın mübarək, dağlar! 
 

Dövranın gərdişi döndü, dəyişdi, 

Davadan doğulan ərlər yetişdi, 

Didilmiş yaralar tutdu, bitişdi, 

Üç rəngli duvağın mübarək, dağlar! 
 

Nə vaxtdır yol-iriz bağlı qalmışdı, 

Qoynunda yağılar məskən salmışdı, 

Canımı sağalmaz bir dərd almışdı, 

Sayalı qonağın mübarək, dağlar! 
 

Xətai qırmadı könül bağını, 

Nadir unutmadı hicran dağını, 

İlhamın silahı əzdi yağını, 

Dəmirdən yumruğun mübarək, dağlar! 
 

Qurtuldu yağıdan zənburun, balın, 

Bir başqa görünür yamacın, yalın, 

Zirvəndən boylanır şanlı hilalın, 

Müqəddəs sancağın mübarək, dağlar! 
 

Haqqa nisbət tutub ulu Ələsgər, 

Andırıb, tanıdıb, bilib pərisgar, 

Hər səngər məbəddi, pirdi hər əsgər, 

Şuşatək ocağın mübarək, dağlar! 

 

 

 
 

“Ay Ustac, min şükür arzuna yetdin, 

Dədə”n gedən yolu, sən də qət etdin, 

Dolandın dünyanı yurdunda bitdin, 

Doqquzu zər tuğun mübarək, dağlar! 
 

XİSLƏTİMİZ 
 

Bilirik; 

Zaman nisbidir, 

Məkan müvəqqəti… 

Adlar müxtəlifdir, 

Kimliklər fərqli… 

Fəqət, sabit bir cövhər var; 

O xislətdir! 

Yaşayır; 

Ana dilimdə, 

Ata sözümdə… 

Qorunur; 

Laylalarda, 

Bayatılarda, 

Dastanlarda… 

Nə qədər ki, dilim var; 

Doğulacaq, 

Yaşayacaq, 

Səttarlar!!! 
 

ANA DİLİM 
 

Bu şipşirin Ana dilim, 

Həm də qutlu sancağımdır! 

Min illərdir Ata Yurdun 

Sərhədini bəlirləyir… 

Ta Şumerdən üzü bəri, 

Dədəm Qorqud öyüd verib, 

Şah İsmayıl fərman yazıb, 

Qoç Koroğlu nərə çəkib… 

Ulu Babəkin fəryadı, 

Füzulinin ah-naləsi, 

Nəsimin şah nidası, 

Bu dildədir!!! 

Bu dil, Tomrisin dilidir; 

Layla deyib, 

Hökm verib… 

Min illərdir Ata Yurdun 

Sərhədinin keşiyində 

Əsgər kimi durub, bu dil!!! 

Ana dilim həm əsgərdir, 

Həm də sərhəd!!!   

Toxunulmaz bir tabudur!!! 

POEZİYA 

ANAM 
 

Adına palaz deyib, 

Atdı ayağımızın altına dünyanı… 

Adına gəbə deyib, 

Asdı gözümüzün qabağına dünyanı… 

Dünyamız gəbə qaldı, 

Biz anlayana qədər naxışlarda… 

Ata sözünü öz dilində çatdırdı bizə Anam… 

Kimə çatdı, kimə hələ yüz ildən sonra çatacaq… 

Hər iki halda fayda var Anamın sözündə, 

Sirli tarixim yatır; 

Anamın hər ilməsində, 

Hər naxışında, 

Hər palazında, 

Hər gəbəsində… 

Ata sözünü cejimlərə toxuyub, 

Xurcunlara doldurdu Anam… 

Övladlara sovqat olsun deyə… 

İlmə-ilmə, fərş-fərş, xalı-xalı 

Gözümüzün önünə sərdiyi dünyanın 

İpliyi, yunu olduğunu anlatdı Anam… 

Kimi anladı, kimi yüz ildən sonra anlayacaq… 

Hər iki halda fayda var Anamın sözündə, 

Sirli tarixim yatır; 

Anamın hər ilməsində, 

Hər naxışında, 

Hər palazında, 

Hər gəbəsində… 

Ərşi ərişlərə köçürdü, 

Zəmini bükdü dükcələrə… 

İpin ucunu biləyimizə bağladı, 

Kələfin ucunu itirməyək deyə… 

Bir nişanı min dəfə kirkidlədi, 

Qulağımızda sırğa olsun deyə…. 

Dünyanı çeşni-çeşni tanıtdı bizə Anam… 

Simgə-simgə, damğa-damğa 

Anamın arğacından keçdi dünya… 

Atamın toqqasından Anamın çeşnisinə köçdü 

dünya… 

Dünya hər zaman gəbədir yeni dünyaya!!! 
 

BAYRAĞIM!!! 

 

(Arazın o tayında bayrağımız dalğalanıb) 
 

Üstündən yüz Araz axsın, 

Torpaq, bizim torpağımız!!! 

Güney, Quzey fərq eləməz, 

Oylaq, bizim oylağımız!!! 

Axışı lal, susur Araz, 

Mil, Muğanı yorur ayaz, 

Kərkükdən ucalır avaz, 

Oymaq, bizim oymağımız!!! 
 

Göyçə dustaq, Urmu ağlar, 

Yaşmaq düşər, börü ağlar, 

Qaşqayda bir hürü ağlar, 

Papaq, bizim papağımız!!! 
 

Dörd bir yanın qarabağlı, 

Dəmir qapı çoxdan bağlı, 

Bir ağacıq qol, budaqlı, 

Yarpaq, bizim yarpağımız!!! 
 

Ustac boşa deməz əlbətt; 

-“Sərhədinə elə diqqət”, 

Bu kəlamda var bir hikmət, 

Sancaq bizim sancağımız!!! 
 

ONU TANRI SEÇİB 

 

Şərəfli əcdadın şanlı övladı, 

Bütün ulusunun qolu, qanadı, 

Hər yanda fəxrlə çəkilir adı, 

Çağ açıb qapadan söydandır soyu! 

Tanrı tərəfindən qutlanıb toyu! 
 

İlhamdır istəyi, elin arzusu, 

Amalı, bir şirin dilin arzusu, 

Əməli, tər qönçə gülün arzusu, 

Çağ açıb qapadan söydandır soyu! 

Tanrı tərəfindən qutlanıb toyu! 
 

Nizamı, gərdişi ustadan usta, 

Təftişi, gedişi ustadan usta, 

Planı, döyüşü ustadan usta, 

Çağ açıb qapadan söydandır soyu! 

Tanrı tərəfindən qutlanıb toyu! 
 

Seçir, sonalayır, sorur düşməni, 

Ağladır, sızladır, yorur düşməni, 

“iti qovan kimi qovur düşməni” 

Çağ açıb qapadan söydandır soyu! 

Tanrı tərəfindən qutlanıb toyu! 
 

Nitqi, bəlağəti, şəsti yerində, 

Görkəmi yerində, büstü yerində, 

Alınmaz qaladı, postu yerində, 

Çağ açıb qapadan söydandır soyu! 

Tanrı tərəfindən qutlanıb toyu! 

   İLDIRIM ƏLİŞOĞLU 
 

ALİ BAŞ KOMANDANIMIZA 

 

Sən Sərkərdə, ordun sənin tələbən, 

Ədalətdən rişə alıb qələbən, 

Tərifinə söz tapmıram hələ mən, 

Ürəyimdə çoxdan aldın yer, kişi-- 

A nöqtəni nida edən, nər Kişi! 

 

Üstümüzdə ağa idi "qalın əl", 

Soyub bizi eləmişdi yalın əl, 

Dedin, ərlik döyüşlərdə bilinər. 

Qanla yazdıq: "Bu dünyada var kişi!"- 

A nöqtəni nida edən, nər Kişi! 

 

Bu "hayeslik" insanlığa mirgənə, 

Hara qonsa, dönüb olur bir gənə, 

Yumruq vurdun vartanlara, qurgenə, 

Diş göstərməz sənə daha bir kişi- 

A nöqtəni nida edən nər Kişi! 

 

O, arxalı köpək oldu, qurd basdı, 

Anaların ürəyindən dərd asdı, 

Zopa yeyib quyruğunu bərk qısdı, 

Dünyasını etdin ona dar, kişi- 

A nöqtəni nida edən, nər Kişi! 

 

Çağrışına Azərbaycan hay verib, 

Şanlı ordum day Şuşadan boy verib, 

Düşmənlərə bombalardan pay verib, 

O yerlərdə "qazdın" ona gor, kişi- 

A nöqtəni nida edən, nər Kişi! 

 

 

 

Uğrumuza can qoyub hər yurddaşım, 

Bir ürəyik: hamısı bacım,qardaşım, 

And yerimdur bu Vətəndə hər daşım, 

Bu birliyə Tanrı olub yar, kişi- 

A nöqtəni nida edən, nər Kişi! 

 

Tənə gördün, için yandı, dinmədin, 

Kimlər  Səni suçlu sandı, dinmədin, 

Ulu Öndər cığırından dönmədin, 

Vallah, bunu bacarmazdı hər kişi- 

A nöqtəni nida edən, nər Kişi! 

 

İNAM 

 

Ürəyimə baxışınla dərd əkdin, 

Göz yaşınla suvarassan, bilirəm. 

Bizi bizə qovuşduran illərin, 

Günlərinə yalvarassan, bilirəm! 

 

O düyğular, Vallah, sənə qonaxdı, 

Anlamıram, özün seçdin, ya baxtdı? 

Gözlərində gizlənmişəm nə vaxtdı, 

Məni əsir aparassan, bilirəm! 

 

Ayrılığın vüsalından yaxındı, 

Qəm çələngim həsrətindən toxundu. 

Kim deyir ki, bircə insaf yoxundu, 

Əfv fərmanı çıxarassan, bilirəm. 

 

Biganəlik göstərməyin əbəsdir, 

Eşqim sənə can dərmanı, nəfəsdi, 

Sənsiz dünya İldırıma qəfəsdi, 

Dəmir torun qoparassan, bilirəm! 

Əfv fərmanı çıxarassan, bilirəm! 

 
NƏVƏMƏ HESABAT 

 

Göz yaşımı axtarırsan, 

Bir içimə boylansana? 

Ağdama yüklənib gedir, 

Bir köçümə boylansana! 

 

Əzdik düşmənin başını, 

Qanla bişirdik aşını, 

Qırdıq qıcanmış dişini, 

Bir öcümə boylansana! 

 

 

POEZİYA 

Embarqo var macalıma, 

Etibar yox əcəlimə, 

Əlim çatmır Xocalıma, 

Bir saçıma boylansana... 

 

Çox dərdimə dərmanım var, 

Gözlədiyim Fərmanım var, 

Zəngəzura qurbanım var, 

Bir qoçuma boylansana! 

 

İldrımam, yurdum para, 

O tay qəlbimdə bir yara, 

Hey dartınır keçim ora, 

Bir qıçıma boylansana... 

 

ÖZÜMƏ BƏNZƏYƏN BAHAR 

 

Buludlar dağlardan şilləmi yeyib, 

Sıxır göz yaşların düzümə tərəf? 

Bu külək çığnayır gülü, çiçəyi, 

Müxalifmi çıxıb yazıma tərəf? 

 

Ağaclar titrədir, boynunu qısıb, 

Quşlar ümidini yuvadan asıb, 

Kollar bənövşəni bağrına basıb, 

Çevirir yönünü dözümə tərəf. 

 

Dağlar tufan edib, yoxsa, "dilmancın"? 

Tənəsin göndərib əsir yamacın, 

Şimşək də bir yandan çəkir "qırmancın", 

Əydirir başımı dizimə tərəf... 

 

Sellər söz dinləməz, min yol çığırım, 

Yarır, yada qalan yerimin bağrın. 

Bilirəm, pozulub, itib cığırım, 

Yönəlmir baxışım izimə tərəf... 

 

Kirimir bu yağış, elə döşüyür, 

Yoxdu bürüncəyi, bahar üşüyür, 

Yəqin "təzə dərddən" o da daşıyır, 

Görürəm, bənzəyir özümə tərəf!.. 

 

AĞDAMIM 

Buludlar üstündə saçların yolur, 

Yoxsa çiçəklərin solub, Ağdamım! 

"Mənəm!" deyənlərin qeyrətin görüb, 

Göylərmi dərdini bölüb, Ağdamım? 

 

 

Bir vaxt incisiydin Qarabağımın, 

Qəlbimin üstündə yara bağımın, 

Sinəmə şəkilən sıra dağımın, 

Ağrısın ürəyim bilib, Ağdamım! 

 

Güllərin çəməndə dərili qaldı, 

Vüqarın yerlərə sərili qaldı, 

Kəndlərin ölülü, dirili qaldı, 

Yağılar üstünə gülüb, Ağdamım! 

 

Varını sümürüb yeyənlər hanı? 

"Özüm də Ağdamlı" deyənlər hanı? 

Səndən əsirgəyib bir qaşıq qanı, 

Bazarda lövbərlər salıb, Ağdamım! 

 

Yoxsa, girov düşüb Qədirin səsi, 

Vuruşa çağırır hər təranəsi, 

Deyəsən,duyuram Allah nəfəsi, 

Rəmişmi gitara çalıb, Ağdamım? 

 

Çox "Yurd, yurd!" deyəni yalançı 

gördüm, 

Qanı öz qanımdan talançı gördüm, 

Məğrur qızlarından dilənçi gördüm, 

Qisas qiyamətə qalıb, Ağdamım? 

 

Demərəm, ümidim Allaha qalıb, 

Bu xalq çox yağıdan intiqam alıb, 

İldırım başını aşağı salıb, 

Sənə qurbanlığa gəlib, Ağdamım! 

 

QOŞMA 

 

A dəli könlümün dəli istəyi, 

Qovum ürəyimdən hayana səni? 

Qalıb ümidimin qapısı bağlı, 

Necə yönəldərəm o yana səni? 

 

Doladın duyğumu xəyallarına, 

Kədəri çevirdin mənim yarıma, 

Yoltək saldın məni ayaqlarına, 

Qoy barı çatdırım duyana səni... 

 

Qoymadın içimdə özgə gül bitə, 

Vüsala aparan bir qatar ötə, 

Atdın İldırımı, atdın qürbətə, 

Qarğıdı özgəyə qıyana səni! 

      VAHİD ÇƏMƏNLİ 
 

OXUTMA CİHAZIM KEÇMİŞDƏ 

QALDI 
 

Açdım əllərimı göylərə sarı, 

Nə bir həzin meh var, nə bir damcı su. 

Gedirəm...  Bilirəm, gün olub yarı, 

Canımda yollarda qalmaq qorxusu. 

 

Bir an dayanmağa heç vaxtım yoxdu, 

Yalvarsam, zamandan bir zərrə qopmaz. 

Geriyə boylandım, ha baxdım, - yoxdu, 

Vaxtsız gedənləri Şeytan da tapmaz. 

 

Üfüqdən boylanır qaranlıq yeri, 

Dan olub, Gün çıxıb, dolanıb gedib. 

Təsəvvür elədim bir anlıq Yeri, 

Kimləri ocağa qalanıb, gedib? 

 

Gedənlər qayıdar, - deyib atalar, 

Bu gedən bir daha qayıtmaz geri. 

Qayıtmaz, - qızıla, zərə tutalar, 

Köhnə biçinçinin açıqdır vəri. 

 

Yazdım... Xoş anları huşuma yazdım, 

Günlərim bölündü, yüz işdə qaldı. 

Sən demə, nə yazdım boşuna yazdım, 

Oxutma cihazım keçmişdə qaldı. 

 

 

 

 

 

METRODA  GÖRÜŞ 
 

Nə yaxşı çatmadım keçən qatara, 

Yoxsa bu gün səni görməyəcəkdim. 

Çevirib üzümü soyuq divara, 

Təkərin səsini dinləyəcəkdim. 

 

Sevincim yayıldı üzdən gözəcən, 

-Necəsən?.. 

-Yaxşıyam... 

-Yaxşı ol təki... 

-Yaxşı, danış görüm, bəs sən necəsən? 

-Şükür, yaşayıram mən də hələ ki... 

 

Tükəndi bu yerdə söz ehtiyatım, 

Susdum, oğrun-oğrun baxdım saata. 

Anladım, huşumdan silinib adın; 

Nola, duracağa qatar tez çata. 

 

DOST 
 

Söz mülkünə Sultan oldun elində, 

Söz çuvalın bol-bol dola daşa, dost. 

Gör nə qədər can-can bitib dilində, 

Bəs eyləyər neçə qarlı qışa, dost. 

 

Yay günüydü, Üçoğlanda görüşdük, 

Sazı-sözü duyğulara dəyişdik. 

Aradabir şeirləşdik, deyişdik, 

Söylədin ki, sən qonaqsan, döşə, dost. 

 

Sən Rahimsən, yerin, yurdun bəllidi, 

Bu yerlərdə qara daş da zərlidi. 

Yaşlanmısan, amma başın yellidi, 

İndi baş da, heç yaramır işə dost. 

 

Nələr gördün, nələr səni yandırır? 

Kim deyinir, kim xoş sözlə dindirir? 

Sözlər var ki, səni göydən endirir, 

Sözlər var ki, çəkib qoyur başa, dost. 

 

Vahid kimi, hal əhlisən, biləsən, 

Çox qəmləri sovurmusan yelə sən. 

Bu eşq ilə vallah çətin öləsən, 

Həyat eşqi baxan deyil yaşa, dost! 

 

 

POEZİYA 

OLMAZ 

 

Sıxır ürəyimi qadalar, qanlar, 

Bu qədər puç olan arzu-kam olmaz. 

Haqqın savaşında qəhr olur canlar, 

Belə qədər olmaz, belə nam olmaz. 

 

Elimdə yağılar qurdular talan, 

Şəhid məzarlardır ovcumda qalan. 

Dəlim didərgindi, ağıllım yalan, 

Yarıya bölməklə kəsir tam olmaz. 

 

Əzəldən asiyə qıcıyıb dişim. 

Vahidəm, Allahdan keçir hər işim, 

Qarışıq zamandır, qatardan düşüm, 

Dolaşıq yollara könül ram olmaz. 

 

 OLDUMU 

 

Arazımdan xəbər alın, 

Axıb, axıb Kür oldumu? 

Hayla gələn, huyla gedən, 

Ayağında kir oldumu? 

 

Hanı igid Alparslanım, 

İsmayılım, Süleymanım... 

Ağır yatan Qazan xanım, 

Oyananda şir oldumu? 

 

Uca dağlar, uca dağlar, 

Nuhdan qalan qoca dağlar... 

Bəzirganlar, xoca dağlar, 

Yaşa dolub pir oldumu? 

 

Tarixlərdən gəlir sədan 

Halaypozan, Tüpdağıdan... 

Odlar yurdu, qoca Cahan, 

Türküm səndə hürr oldumu? 

 

Vahid, dilin deyər can-can, 

Dinlər səni Azərbaycan! 

Canım-gözüm Ulu Turan, 

Birləşdimi, 

Bir oldumu? 

 

QƏZƏLLƏR 

 

Nə qədər gör yaraşır, sevgili dildarə yaşıl, 

Gözünün rəngi yaşıl, geydiyi zərxarə yaşıl. 

 

Çəkməsin qəm əlini ol gülü-xəndanıma kaş, 

Kim ki həqq ilə olar, geydirər ol yarə yaşıl. 

 

Döşənərdim yoluna yamyaşıl otlar kimi mən, 

Qanlı göz yaşıma hərgah, qıla bir çarə yaşıl. 

 

Ürəyim tab eləməz, eyləməsə sərfi-nəzər, 

Üzüyün qaşı kimi rəngim olar qarə yaşıl. 

 

Sevdi Rəbbim yaşılı hörməti-Peyğəmbərinə, 

Harda gördün bəzənə, həm yaraşa sarə yaşıl? 

 

Yaşılın qiymətini kim ki zimistanda bilər, 

Yalvarar, kaş dönə yaz, bir də gələ karə yaşıl. 

 

Yazdı Vahid, güvənib el gözünün qiymətinə, 

Şad olar könlüm evi, yansa bu əşarə yaşıl. 

 

*** 

 

Gecədir ruha tənim, bəs niyə gəlmir gedənim? 

Elə bil, həsrəti-qəm içrə buz olmuş bədənim. 

 

Gəl desəm, bəlkə gələr, amma ki lal oldu dilim, 

Sözü çox gördü mənə dilləri mağmun edənim. 

 

Nə qədər səhv eləsəm sevgimə yanlış demərəm, 

Zəhər olsun elə dil, zəhrə münasib nədənim. 

 

"Keçdi qürbətdə ömür", Qumri belə ərz elədi, 

Əsla ruhumdan əsər yox, nə dilim var, nə tənim. 

 

Qəlbə dolmuş kədəri dillə bəyan eyləmədim, 

Gücü yetsəydi dilin, bəlkə də olmazdı qəmim. 

 

Gəl ümid yelkənim ol, qoyma təsəllin tükənə, 

Gah şirin, gah acı dil ömrə kəsilmişsə qənim. 

 

Qəlbin ilə dilini Vahida, vəhdətdə elə! 

Dil fəğan eyləməsin, aləmü - zarımdı mənim.         

          VÜSAL AĞA 
 

 DARIXANDA 

 

Dilim istər acı dada, 

Gəlir mənə bəla, qada. 

Xatirələr düşür yada, 

Sənsiz qalıb darıxanda. 

 

Dünyam tamam başqalaşır, 

Canım özümə yadlaşır. 

Sevinc məndən uzaqlaşır, 

Sənsiz qalıb darıxanda. 

 

Düşündükcə rəngim solur, 

Qəlbimə qəm, qüssə dolur. 

Hər sözüm bir şeir olur, 

Sənsiz qalıb darıxanda. 

 

Dərd əlindən yanır üzüm, 

Nurdan düşür, görmür gözüm. 

Nə gecəm var, nə gündüzüm, 

Sənsiz qalıb darıxandda. 

 

Alovlanıb od oluram, 

Dərd səpən fəryad oluram. 

Özümə də yad oluram, 

Sənsiz qalıb darıxanda. 

 

 

 

 

 

YAĞIŞ YAĞIR... 

 

ğış yağır, konül qəmimin incə telləri 

Həzin bir musiqi tək səslənir indi. 

Musiqi səsləri damladır artıq  

könül vərəqimdə çalınır indi. 

Yağ yağışım, islat 

Sevgisiz qalmış bax bu cölləri . 

İslat sevgi ilə oyanan 

Yuxuya qalmış kövrək qəlbləri. 

Yağ ey yağış, 

Yağ ki, ruhum təzələnsin,  

eşqimdən doğan atəş sönsün. 

Ağlasın, ağlasın ölən qəmləri  

sevgi göz yaşlarıyla yağışa axsın 

Unutma ey könlüm yağan bu yağış 

Həsrətli qəlbimin ah naləsidir 

Sevgiyə qovuşa bilməyənlərin 

Sevgisiz yaranmış kövrək qəlbləri. 
 

 YAŞA, AZƏRBAYCANIM! 
 

Günəşin yanan yeri, 

İgidlərin qan yeri. 

Bu millətin şan yeri, 

Yaşa Azərbaycanım! 
 

Bu məğrur çağın ilə, 

Bu dürr torpağın ilə, 

Ucal bayrağın ilə, 

Qoşa, Azərbaycanım! 
 

Tarixində igidlər, 

Hərə bir-birindən nər. 

Bax, gəlib ər oğlu ər 

Cuşa, Azərbaycanım! 
 

Bu otuz illik yuxu, 

Şükür ki, bitir axı. 

Dəyir düşmənin oxu 

Daşa, Azərbaycanım! 
 

Analar rahat yatır, 

Düşmənin dili batır. 

Qələbəylə il çatır 

Başa Azərbaycanım 

Yaşa Azərbaycanım! 

POEZİYA 

AĞLAMA, ANAM, AĞLAMA 

 

                       Şəhidin dilindən 

 

Bulud gedib, göy ayazdı, 

Demirəm ki, dərdin azdı... 

Bir yazıydı fələk yazdı, 

Ağlama, anam, ağlama... 

 

Dağlar çəkməz bu dağını, 

Budayıblar budağını, 

Qəmlə güldürmə yağını, 

Ağlama, anam, ağlama... 

 

Getdi daha, dönən deyil, 

Dindirsən də dinən deyil, 

Göylərdədir, enən deyil, 

Ağlama, anam, ağlama... 

 

Ürəyindən tök bu dərdi, 

Boz torpağa ək bu dərdi, 

Sən çəkmirsən tək bu dərdi, 

Ağlama, anam, ağlama... 

 

Bir ulduz var, odu, qaldı... 

Həm işığı, odu qaldı. 

Atam öldü, adı qaldı, 

Ağlama, anam, ağlama... 

 

QIZLARIN 

 

Yazın gəlişilə bəzənər meşə, 

Boynunu kədərlı bükər bənövşə, 

Şehli ləçəklərlə baxar Günəşə, 

Yetişər sevilən vaxtı qızların. 

 

Kükrər dağ çayları axar, gur axar, 

Sevən ürəklərdən hərarət çıxar. 

Hərə bir gözələ ümidlə baxar, 

Ümidnən açılar baxtı qızların. 

 

Göz gözdən od alar, ürək alışar, 

Dil susar, göz dinər, baxış danışar. 

Nə qədər ürəkdə məhəbbət yaşar, 

Daim abad olar taxtı qızların. 
 

 

 

 

 

 

KİMDİR GÜNAHKAR? 
 

Heyif o illərə, heyif, min heyif, 

Çobanyastığıtək günləri saydıq. 

Elə bilirdik ki, qurtaran deyil, 

Səkkiz ili belə sayıb qurtardıq. 
 

İndi önümüzdə durur ayrılıq, 

Hərə bir tərəfə üz tutub gedər. 

Mən sənin ömründə xoş müjdə idim? 

İndi önümüzü kəsər dərd, kədər. 
 

Sevincim kədərə tən olub indi, 

İkisini birgə heç görməmişdim. 

Axtarıb həmişə sevinc tapmışdım, 

Qəlbimdə kədərlə görüşməmişdim. 
 

İndi həsrətin də bulud kimidir, 

Doluya düşmüşük səninlə qoşa. 

Hanı, hər anımda mənlə birgəydin? 

İndi gəl cavab ver yağan yağışa. 

 

İndi buz baxışda Günəş üşüyür, 

Fəsilmi günahkar, gözmü günahkar? 

Bu hissi, duyğunu yazan qələmmi, 

Vüsalmı günahkar, sözmü günahkar? 
 

 QADIN 
 

Qadın da hardasa şeir kimidir: 

Gözəl misraları, hecaları var. 

Hərdən məftun edən sehr kimidir, 

Hərdən də içində acıları var. 
 

Baxar ürəyinin gözüylə qadın, 

Görər ürəyindən gəlib keçəni. 

Yüz fikir gətirər özüylə qadın, 

Şeirtək yatmağa qoymaz gecəni. 
 

Elə bil ruhuna hopar qəflətən, 

İlham pərisidir, gəlib bəlkə də. 

İncitsən, ömründən qopar qəflətən, 

Görərsən ruhun da ölüb bəlkə də. 
 

Qadın nəfəsində yatır söz ruhu, 

Ən gözəl təşbehdir qadının səsi. 

Bəlkə qadınlardır sözün Allahı, 

Bəlkə qadınlardır sözün qibləsi. 

                              FUAD MƏMMƏDOV  

     Azərbaycan Respublikasının Prezidenti yanında Dövlət İdarəçilik 

Akademiyasının Tarix kafedrasının professoru, tarix elmləri doktoru, “Simurq” 

Azərbaycan Mədəniyyət Assosiasiyasının prezidenti, Rusiya Təbiət Elmləri 

Akademiyasının xarici üzvü, Beynəlxalq Qlobal Tədqiqatlar Akademiyasının 

həqiqi üzvü 

                 «Dünya mədəniyyəti müdafiə etsə, Mədəniyyət dünyanı xilas edər!» 

     2021-ci il Azərbaycan xalqının mədəniyyət tarixinə ruhi mədəniyyətin böyük yaradıcılarından 

biri – Nizami Gəncəvinin şanlı, 880 illik yubiley ili kimi daxil oldu. 

     Nizami Gəncəvi ölümsüz şedevrlər yaradıb. Onun dühası bəşəriyyətin böyük mütəfəkkirləri, 

ziyalıları və şairləri arasında layiqli yer tutur. Dünya mədəniyyəti və sivilizasiyasına verdiyi 

töhfənin önəminə görə Azərbaycanın böyük söz ustası Sokrat, Platon, Aristotel, İbn Sina, İbn 

Rüşd, Petrarka, Dantes, Leonardo da Vinçi, Şekspir, Puşkin və əqli və mənəvi mədəniyyətin 

başqa böyük yaradıcıları ilə bir sırada durur. Onun bənzərsiz yaradıcılığı təkcə Azərbaycan  

xalqının  deyil,  həm də  bütün bəşəriyyətin ruhi  mədəniyyətinin sərvətidir. Qeyd edək ki, 

Nizami yaradıcılığının görkəmli tədqiqatçısı akademik Rüstəm Əliyev onun poeziyasını XI-XII 

əsr Avropa yazıçılarının cəngavər ruhlu romanları ilə müqayisəli təhlil edərək hesab edirdi ki, 

Nizami yaradıcılığının ideya səviyyəsinə Avropa ədəbiyyatı XIX əsrdə çatmışdır. 

     Nizami Gəncəvi yaradıcılığının əzəmətli mənzərəsi XII əsrin əvəzolunmaz azərbaycanlı 

ziyalısının ağıl və qəlb işığına heyranlıq doğurur. Avropada İntibah və Maariflənmə dövrünün 

çox sayda tanınmış ideyalarını bir neçə əsr qabaqlayaraq zamanının yüksək mədəniyyətli, 

ləyaqətli insanı kimi təkcə orta əsrlər Azərbaycan İntibahının deyil, Müsəlman mədəni 

İntibahının parlaq nümayəndələrindən biri olmuşdur. 

     Nizami ilahi istedad, incə ağıl, gərgin əməklə əldə etdiyi ensiklopedik biliklərin sahibidir. 

Qabiliyyəti və yüksək mənəvi keyfiyyətləri, yorulmaz yaradıcılıq fəaliyyəti, özünü  

təkmilləşdirməsi və vətənpərvərliyi sayəsində XII əsr Azərbaycan cəmiyyətində mədəni 

sərvətlərin və həyat hikmətlərinin istehsalının və yayılmasının  əvəzsiz  mənbəyinə  çevrilmişdir.  

Nizami Gəncəvi möhtəşəm əsərlərini görkəmli qabiliyyətləri, sistemli təfəkkürü, geniş 

kulturoloji bilikləri, xalqa sevgisi, çox sayda məşhur alimlərin, mütəfəkkirlərin və şairlərin 

əsərlərinin müqayisəli analizi və ümumiləşdirilməsinə əsaslanmış məhsuldar əməyi sayəsində 

ərsəyə gətirmişdir. Bu əsərlər Nizaminin ruhi mədəniyyət, özünütəkmilləşdirmə prosesində 

kainatın sirlərinə nüfuz edən yeni biliklər yaradıcısı kimi özünə olan yüksək tələbkarlığının 

nəticəsi idi. Onun təfəkkürü, mədəni dəyərləri, poemaları və bədii üslubu orta əsrlər müsəlman 

Şərqinin çox sayda mədəniyyət xadimləri üçün paradiqma rolunu oynadı. 

     Nizami xoşbəxtliyə can atan insan qəlbinin və şəxsiyyətin daxili aləminin inkişaf  

qanunlarının  böyük bilicisidir. Onun zamanını qabaqlayan əsərləri, onların ruhi mədəniyyətin 

inkişafına və bütün dünyada yüksək mədəniyyətli insanların yetişməsinə təsirini yüksək  

qiymətləndirmək gərəkdir. Nizami sözünün sehri onun yüksək mənəviyyatını və əqli 

mədəniyyətinin enerjisini əks etdirməklə, müasirlərini: nə şairləri, nə alimləri, nə idarəçiləri, nə 

zadəganları, nə bürokratları, nə hərbçiləri, nə də kəndliləri biganə qoya bilməzdi. O, milyonlarla 

azərbaycanlının – ailələrin, gənclərin, yaşlı nəslin, qadınların və uşaqların ağlına və qəlbinə 

nüfuz etməklə onların  mədəniyyətini  dəyişdirmiş  və  təkmilləşdirmişdir.  Nizami  şəxsiyyəti  

və  onun  nailiyyətləri  bu  gün də bütün dünyada çoxsaylı mütəfəkkirlərin, maarifçilərin, 

şairlərin yaradıcı ilhamının mənbəyidir. 

     Özünün  həyatdakı  missiyasının  xalqın  ruhi  mədəniyyətinin  inkişafına  xidmətdə  

olduğunu  dərk  edən Nizami Gəncəvinin yaradıcılıq fəaliyyətinin sahəsini və formasını düzgün 

seçməsi müasir dünyanın inkişaf qanunauyğunluqları və meyilləri ilə təsdiqlənir. Sivilizasiyanın   

inkişafının   tarixi   qanunauyğunluqlarının sistemli kulturoloji təhlili göstərir ki, dünyanın xilası 

yüksək ruhi mədəniyyətdədir ki, onun vasitəsilə də cəmiyyətin,  dövlətin  və  bütün  bəşəriyyətin  

inkişaf  və  nailiyyət  dəyərləri,  məqsədləri  ölçülür. Dövrümüzün siyasi, sosial-iqtisadi və 

ekoloji problemlərin həllində ruhi mədəniyyətin dəyişdirici rolu çox qiymətlidir. O, insanın və 

onu əhatə edən aləmin keyfiyyətli dəyişiminin əhəmiyyətli vasitəsi olmaqla, düşüncə və davranış 

mədəniyyəti, əmək və istehsalat mədəniyyəti, ailə, özünütəkmilləşdirmə və idarəetmə 

mədəniyyətini özündə cəmləyərək, insanın həyat fəaliyyətinin fərqli sahələrini əhatə edir. Onda 

insanların qabiliyyətləri və istedadları, onların bilikləri və peşəkarlığı, vicdanı və humanizmi, 

vətənpərvərliyi və insan həmrəyliyi, habelə əqli əməyin iqtisadi məhsulda materiallaşmış 

nəticələri cəmlənib. 

     Nizami təbiəti bütöv, canlı, qarşılıqlı asılı və bölünməz orqanizm olaraq görür ki, onun da hər 

bir hissəsi öz funksiyasını yerinə yetirir. Bu orqanizmin həyat qabiliyyəti də ən çox insanların 

ruhi mədəniyyətindən, onların biliklərindən və mənəvi keyfiyyətlərindən, şüurundan,  

davranışından,  cəmiyyət  və  gələcək  nəsillər qarşısında məsuliyyətindən asılıdır. Mədəniyyət 

də insan ağlı, qəlbi və əməyi ilə yaranan “ikinci süni təbiət” kimi bütöv sosial sistemdir. İnsanın 

həyat fəaliyyətinin müxtəlif sahələri onun çərçivəsində qarşılıqlı fəaliyyət göstərir və bu 

sahələrin hər biri özünün strukturuna, funksiyalarına, enerjisinə, hərəkət oxuna, nəticələrinə və 

dəyişdirici imkanlarına malikdir. Bu sistemin başlıca hərəkətverici qüvvəsi və bərpaolunan 

strateji resursu insandır. Dahi Nizami bu həqiqətin dərkini əldə rəhbər tutaraq XII əsrin feodal 

mədəniyyətinin sosial şərtlərində öz yaradıcı fəaliyyətini cəmiyyətin yüksək mənəvi və əqli 

mədəniyyətinin formalaşmasına, yüksək mədəniyyətli azərbaycanlıların inkişafına yönəltdi. O, 

yüksək  mədəniyyətli  azərbaycanlıları  xalqın  sosial tərəqqisinin əsası kimi görürdü. 

     Nizami Gəncəvinin böyüklüyü hər şeydən əvvəl ondadır ki, orta əsrlər zamanında, zəif təhsilli 

kütlə üçün elm, mənəviyyat, tarix, din həqiqətlərini şeir formasında çatdırır, onları bəşəriyyətin 

yaratdığı intellektual və mənəvi mədəniyyətin nailiyyətləri ilə tanış edirdi. 

     Tarixin bu dövründə kitabların əlyazmaları, əsasən, saraylarda, məscidlərdə, Gəncə 

kitabxanalarında, varlı feodalların kolleksiyalarında və azsaylı mədrəsələrdə saxlanılırdı. 

Məhdud say və yüksək qiymət ucbatından, bəzi istisnalar xaricində, kitablar sadə, savadsız xalq 

üçün əlçatmaz idi. Bu səbəbdən orta əsrlər şəraitində,   əhalinin   azsavadlılığı   və   kitab   

çapının   olmadığı vaxtda  Nizaminin  asan  yaddaqalan  şeir formasında əsərləri Azərbaycan 

cəmiyyətinin akkulturasiya və inkulturasiyasının qiymətli mənbəyidir. Onlar sadə insanlara öz 

ruhi  mədəniyyətini  inkişaf  etdirməyə,  öz  missiyasını  başa  düşməyə,  həyatın  mənası 

haqqında düşünməyə, qabiliyyətlərini və həyat fəaliyyəti keyfiyyətini yaxşılaşdırmağa kömək 

edirdi. 

     Nizami Yaradanın işığına və enerjisinə arxalanaraq, öz yaradıcılıq missiyasını “ağlın bütün 

qırıntılarını insanlar qarşısında səpməkdə” görür.  

     Nizaminin fikirlərinin tərəqqipərvərliyi elmi biliklərə və yaradıcılığa yorulmadan can atmaqla 

izah olunur. Biz onda ədalər, vətənpərvərlik və xalqına xidmətlə bərabər, vahid sosial orqanizm, 

ümumi köklərə sahib ağac kimi ümumbəşəri dəyərlərə sadiqlik, bütün insanlığa mənsubluq 

görürük. Buna görə də Nizami Gəncəvi qəlblərimizdə təkcə Azərbaycan vətəndaşı kimi deyil, 

“dünya vətəndaşı” kimi yaşayır. 

     Nizami Gəncəvi ruhi mədəniyyəti bilik, xeyir, inkişaf və rifah, cahilliyi isə - şər, kasıblıq və 

zəiflik  

olaraq görür. Bundan çıxış edərək, xalqın ruhi mədəniyyətinin tərəqqiyönümlü dəyişməsi üçün 

maarifləndirici missiyasını yaxşı dərk edərək Azərbaycan cəmiyyətində təsdiqini tapmaq naminə 

bilik və xeyir, həqiqət və gözəllik, sevgi və dostluq, nəciblik və mərdlik dəyərləri yaradırdı. 

Qeyri-adi istedadı və müdrikliyi sayəsində təbiət, insan həyatı və bəşəriyyətin tarixi hadisələrini 

müşahidə və təhlil etmək prosesində Nizami ona qədər heç kəsin görmədiklərini görə bilir, 

beləliklə də yeni biliklər və mədəniyyət inciləri yaradırdı. 

     Nizami böyük  humanist  olaraq  cəmiyyət  üçün təhlükəli, dağıdıcı  xarakter  daşıyan,  xeyrin  

əksi, antihumanizm və  antimədəniyyətin forması  olan yüksək eqo və  şərə  qarşı  çıxırdı. Dahi 

fikir  və söz  ustadı insanın yüksək missiyasını ruhi mədəniyyətin ayrılmaz hissəsi olan xeyir 

vasitəsilə bütün dünyadakı insanlara xidmətdə görürdü. 

Can qurtarmağa vardır iki yol: 

Ya pisliyi bəyən, ya pis adam ol. 

Çalış öz xalqının işinə yara, 

Geysin əməlindən dünya zərxara. 

Xoş ətirlər saçmaq istəyən adam, 

Gültək xoşxasiyyət olmalı müdam. 

     Nizaminin yüksək mənəvi missiyasının qiymətləndirilməsinə onun həmvətəni, XIX əsrin 

görkəmli Azərbaycan mütəfəkkiri və şairi Mirzə Şəfi Vazehin sözləri kömək edir: 

Düzlüklə alçaqlıq çarpışan zaman, 

Alçaqlıq nədənsə qazanır hər an. 

Çünki alçaqlarçün ən alçaq işlər, 

Alçaqlıq deyildir, hünərdir, hünər”. 

     Müasir dünyada şərin geniş yayılmış formaları ədalətsizlik, paxıllıq, yalan, böhtan və 

zorakılıq kimi insan “xüsusiyyətləri”dir. Səbəb-nəticə olaraq, onlar yüksək eqo, cahilli, 

ikiüzlülük, biganəlik, saxtakarlıq, xəyanət və digər insan xüsusiyyətləri və davranışları ilə 

qarşılıqlı əlaqəlidir. Bu cür “keyfiyyətlər”in səciyyəvi olduğu insanlar mədəni ola bilərmi? Çətin 

ki. Hərçənd belə insanlar savadlılığı səbəbindən sivil sayılır, humanizmdən, insanlıqdan uzaq 

olaraq öz yüksək eqosunun təsiri altında yaşayır, dağıdıcı qüvvə ilə cəmiyyət üçün təhlükəyə 

çevrilirlər. Nizami Xeyrin Şər üzərində qələbəsinə aparan yolu insan və cəmiyyətin yüksək  ruhi  

mədəniyyətinin  inkişafına  yüksək  eqo  və  cahilliyin  qarşısını  almaqla  nail  olmaqda  

görürdü. Bundan çıxış edərək, o, əsərlərində ruhi mədəniyyətin humanizm və biliklər, vicdanlı 

əmək, ədalət, vicdan, qəhrəmanlıq, şərəf, inam, həqiqətə sadiqlik və xeyir idealları uğrunda 

mübarizə kimi dəyərləri önə çəkirdi. 

     Yüksək humanist mədəniyyətə malik insan kimi Nizami təkcə özü üçün deyil, hər şeydən 

əvvəl, xalq üçün yaşayır, həmvətənlərinin mədəniyyətini fədakar intellektual əməyi ilə 

yaradılmış yeni biliklərlə zənginləşdirirdi. O, bəşəriyyətin mədəni arxetiplərini, fərqli dövrlərin  

və  xalqların  antik və orta əsrlərdəki dəyərlərini və nailiyyətlərini diqqətlə öyrənir, onları 

Azərbaycan  xalqının  ruhi  mədəniyyətinin  ən  yaxşı formaları və normalarının seçilməsi üçün 

istifadə edirdi. 

Məlum olduğu kimi, varlıq əsasən şüuru müəyyən edir. Bu, XII əsr şərq saray poeziyasında 

avtoritar həyat şəraiti və feodal cəmiyyətin xüsusiyyətlərindən doğan şişirdilmiş tərif, həqiqətin 

təhrifi, yalan və səmimiyyətsizlik kimi stereotipləri izah edir. Ölümsüz əsərləri ilə bu 

stereotipləri və ənənələri mühakimə edərək, Nizami cəmiyyətin mədəniyyətinin yaxşılığa doğru 

dəyişməsi məqsədilə həqiqətə, yeni düşüncəyə və həqiqətin obyektiv təsvirinə yol açmaqla 

poeziyada antirealist incəsənətə etiraz etmişdir. 

     Nizaminin ölümsüz əsərləri cəmiyyətin rifahına və insanın xoşbəxtliyinə aparan yolları və 

yeni imkanları görməyə kömək edən dərin kulturoloji ideyalarla zəngindir. Onlar onun 

cəmiyyətin həyat fəaliyyəti mədəniyyəti və dövləti idarəetmə mədəniyyəti ilə bağlı vətəndaş 

mövqeyini əks etdirir. O, təkcə insanı əhatə edən təbiəti deyil, həm də cəmiyyətin rifahının və 

insanın xoşbəxtliyinin asılı olduğu insan təbiəti, şəxsiyyətin psixologiyası, insan, sosial və 

beynəlxalq münasibətlər mədəniyyətinin mahiyyətini təhlil edir. 

     Nizaminin əxlaqi mövqeyinin müdrikliyi ona görə göz qabağındadır ki, tarixin göstərdiyi 

kimi, şərə nə güc hüququ, nə hüququn gücü ilə qalib gəlmək mümkündür, yalnız insanın 

dəyərlərini, inanclarını, şüurunu və davranışını müsbət yöndə  dəyişdirən işığın  gücü və  yüksək 

ruhi mədəniyyətin enerjisi ilə buna nail olmaq olar. İnsanı və onu əhatə edən aləmi keyfiyyət 

baxımından dəyişdirən önəmli vasitə kimi o, özündə insanın qabiliyyətlərini və istedadlarını, 

onların biliklərini və peşəkarlığını, vicdan və humanizmini, vətənpərvərliyi və insan 

həmrəyliyini, habelə əqli əməyin iqtisadiyyatda materiallaşmış nəticələrini təcəssüm etdirir. 

     Nizami mədəniyyətin böyük yaradıcısı kimi feodal mədəniyyət dəyərlərindən – bilik və 

humanizm dəyərlərinə tədrici keçid üçün əsaslar yaratmış, hansısa dərəcədə Avropada İntibah və 

Yeni dövr proseslərini qabaqlayaraq Azərbaycan xalqının kulturogenezində mühüm innovativ rol 

oynamışdır. Onun yaradıcı fəaliyyəti və ölümsüz əsərləri – Azərbaycan xalqına və bütün 

bəşəriyyətə sevgisinin təzahürüdür. O, insana, onun daxili dünyasına, dəyərlər sisteminə, həyat 

fəaliyyəti məqsədləri və texnologiyalarına nəzər salaraq müasirləri həyatda xoşbəxtliyə  

qovuşsunlar deyə onların əqli və  ruhi mədəniyyətinin  inkişafına  təkan verməyə səy göstərirdi. 

     Beləliklə, Nizaminin əsərləri belə bir qənaət yaradır ki, insan xoşbəxtliyinə əlçatanlıq təkcə 

səmada deyil, eləcə də yerdədir. Əgər insan onu əhatə edən aləmə ağılla və sevgi ilə yanaşsa, 

buna nail ola bilər. Bunun vacib şərti  gözəl əxlaqa və elmi  biliklərə sahib, yüksək  

mədəniyyətli,  layiqli vətəndaşların cəmiyyətində tərbiyə almaqdır. Özünü və əməyini cəmiyyətə 

xidmətə həsr edən bu insanlar hər bir ölkənin və bütün bəşəriyyətin əsas sərvətidir. 

     Böyük Azərbaycan mütəfəkkiri gözəl başa düşürdü ki, ailədə düzgün tərbiyədən və 

cəmiyyətin dəyərlər sistemindən asılı olan insanın mənəvi mədəniyyəti – obrazlı şəkildə quş 

formasında təsvir edilən ruhi mədəniyyətin yalnız bir qanadıdır. Quşun seçilmiş məqsədə çata 

bilməsi üçün digər qanad – intellektual mədəniyyət   də   ahəngdar   şəkildə   inkişaf   etməlidir.   

İntellektual   mədəniyyətin mənbəyi elm, təhsil və maarifləndirmədir. Mədəniyyətin iki 

qanadının yalnız ahəngdar hərəkəti onun cəmiyyətdə tərəqqiyönümlü missiyasının uğurunu 

təmin edə bilər. Məhz buna görə də biz onun əsərlərində yüksək mənəvi dəyərlərin tərbiyəsi ilə 

yanaşı, özünütəhsilə sevgi, azərbaycanlıların intellektual mədəniyyətinin inkişafına təkan verən, 

cəmiyyətin  yüksək  ruhi  mədəniyyətinin  inkişafı  üçün  zəruri  olan elmi  nailiyyətlərin dərkinə  

cəhdləri  də görürük. 

      Bununla  yanaşı,  kainatın  inkişaf  qanunlarının  öyrənilməsi  Nizami  üçün  məqsədin  özü  

deyil,  xalqın maariflənməsi məqsədilə elmi biliklərin inkişafı və yayılması üçün zəruri 

mənbədir. Onun yaradıcı əməyinin əsasında  milli  mədəniyyətin  forma  və  normalarının  

təkmilləşməsinə  hədəflənmiş sosial çevrilmə tələbinin dərki; həmvətənlərinin intellektual və 

mənəvi   mədəniyyətinin inkişafı yolu ilə ruhi mədəniyyətin tərəqqiyönümlü dəyişilməsi 

məsuliyyəti dayanır. 

     İnsan  inkişafına  humanist  yanaşma  və  Nizaminin  müdrik  əxlaqi  mövqeyi  bəzi  

insanların  cahilliyi və yüksək eqoizmi, mənəvi mədəniyyət dəyərlərinin aşınması, ikili 

standartlar, insan hüquqlarının pozulması, zorakılığın fərqli formaları ilə müşayiət olunan 

sivilizasiya böhranı yaşadığımız bugünkü günümüzdə də son dərəcə aktualdır. 

     Nizami Gəncəvi yüksək  ruhi  mədəniyyətin  daşıyıcısı  və  yaradıcısı  kimi  bu  gün  də  

bizim  aramızda yaşayır. O, Azərbaycan və dünya qeyri-maddi mədəniyyətinin misilsiz dəyərə 

malik abidələrinin yaradıcısı olmuşdur və elə olaraq qalır. Onun əsərləri bu gün də Azərbaycan 

xalqının və bütün sülhsevər insanların yeni nəsillərini ruhi mədəniyyət, həqiqi sevgi, xeyir, 

ədalət, Yer üzündə layiqli həyat və xoşbəxtlik naminə yaradıcı əməyə sövq edir. 

     Nizamininyüksək mədəniyyətli şəxsiyyət kimi yetişməsində təbii-coğrafi  şərait,  

anadangəlmə  mədəni keyfiyyətlər, ailədə və Gəncə şəhərindəki əlverişli sosial mühit, mədəni 

mübadilə və tarixi şərait mühüm rol oynamışdır. Onun yaradıcı və maarifləndirici fəaliyyətindəki 

müvəffəqiyyətinə ilahi istedad, universal biliklər, xalq tərəfindən yüksək qiymətləndirilmə və 

mənəvi dəstək, hökmdarların müsbət münasibəti çox dəstək olmuşdur. Mədəni və nüfuzlu ailədə 

doğulmuş Nizami öz dövrü üçün “ədəb” disiplin kompleksi əsasında universal təhsil almışdır. 

Təhsil prosesində poetika, nəzm və islam hüququ ilə bərabər, tarix, coğrafiya, məntiq, hesab, 

cəbr, ali riyaziyyat, həndəsə, astronomiya, tibb, kimya, mineralogiya və onun ensiklopedik 

biliklərinin formalaşmasına kömək edən başqa fənləri öyrənmişdir. Özü üzərində dayanmadan 

çalışmaq, məqsədyönlülük və iradə sayəsində Nizaminin araşdırıcı ağlı müxtəlif xalqların sərvəti 

sayılan antik və orta əsrlər elminin nailiyyətləri ilə zənginləşmişdir. O, təbiətin və cəmiyyətin 

sirlərinə addım-addım vaqif olaraq, XII əsrin insanlarının universal kulturoloji biliklərinin 

Azərbaycan xəzinəsinə çevrilmişdir. 

     Dünya mədəniyyəti müdafiə etsə, mədəniyyət dünyanı xilas edər... 

AYGÜN  YAŞAR  CƏFƏROVA 
 

 

     Tanrı bizi bir dünyada yaratmadı: dünya içində dünyalar yaratdı və biz də o dünyaların 

birində və ya bir neçəsində yaşayıb gedirik. Bəzən fərqində olmadan keçid edirik o dünyalar 
içində. Bəzən yeni dünyanı kəşf etdiyimizin fərqində oluruq. Və bir dünya var ki, oranın 
sakinlərinin nə dediyini ancaq özləri anlar, özləri duyar. Yaradılmış bütün insanların çox az 
qismi o dünyaya bələddir. O dünyanı kəşf etmək, ora daxil olmaq, oranın sakininə çevrilməyin 
həzzi və üstünlüyü olduğu kimi, ağır bədəlləri də var: ağrı, əzab, həsrət, dərd, tənhalıq, cismində 
ruhunun çabaladığını son hüceyrənə qədər hiss etmək, səsi gəldikcə bağırmaq və duyulmamaq, 
dalğalar kimi kükrəmək və səssiz qalmaq, için- için hıçqırmaq və yanağından süzülən odlu göz 
yaşından başqa heç nəyin zahirən görünməməsi... 
         Gözümün içində çaxar o şimşək, 
         Gözümdən tökülər didə, - dinmərəm. 
         Kədər sinəm üstə qonar quzğuntək, 
         Məni didik-didik didər, - dinmərəm. 
     Maraqlı burasıdır ki, bu acılardan imtina da edə bilərsən. Bunları səndən almağa və sənin 
istədiklərini verməyə hazır olan biri var o anlarda yanında: Şeytan. Məhz o göz yaşını mənasız 
əyləncələrə, halal qəpiklərini haram milyonlara, yalnız özünü incidən sükutunu isə ətrafını 
narahat edən fitnəli qəhqəhələrə dəyişmək üçün bazar açıb müştəri gözləyir. Seçimi ruhunu 
ağrısıyla, acısıyla, tənhalığıyla birgə qorumaq olanlar o bazarın müştərisi olmazlar. O bazardan 
üz çevirib yol ayrıcında doğru yola tərəf gedənlərin xoş halına...Çünki o acıların sonunda İlahi 
bir mərtəbəyə yüksələr İnsan. Yüksələnlər aqillər, aldananlar cahillər kimi davam edərlər həyata.       
Dərd var sonu əbədi həzz gətirər, şadlıq var sonu əbədi zillət gətirər... 
     Zirəddin Qafarlı adlı bir şair tanıdım. Dərdi üzündə nura dönmüş, qəmindən təbəssüm 

çiçəkləmiş bu adam yaddaşıma əlində bir qısa saplaqlı qızılgül tutarkən hopub qalacaq. Sevgi, 

sayğı, gözəllik bəxş etmək istəyi müşahidə etdiyim sadədən sadə, təvazökar İnsan. Sadə insanlar 

bir xəzinə gəzdirərlər özlərində. Onu aşkar edənlər çox olmaz. Arayıb-araşdırdım. Gümanım 

doğru çıxdı. 

ƏDƏBİ TƏHLİL 

 



Noyabr 2023  ƏDƏBİ OVQAT 

 

 38 

         Göz yaşımla suvaracam, qardaşım, 

         Ulduzlara toxunacaq baş daşım. 

         İki kəlmə sözüm varsa,- daş- qaşım, 

         Sıranızda sayılacam bir də mən. 
     Xəzinə var imiş, hətta o xəzinəni tapıb ondan bəhrələnənlər də. Sevindim ki, o xəzinəni 
məndən öncə dəyərləndirənlər arasında Nizami Cəfərov, İbrahim İlyaslı, Musa Ələkbərli, Südabə 
Sərvi, Vasif Süleyman, Ehtiram İlham, Əli Nəcəfxanlı, Vaqif Yusifli, Məlahət Yusifqızı, Fəridə 
Hacıyeva, Nazim Əlioğlu, Maşallah Məftun, Hikmət Məlikzadə  və s. kimi xiridarlar olub. Həm 
də öz adıma sevindim ki, mənə də Zirəddin Qafarlı dünyasının dilindən  anlamaq nəsib oldu. 
     VƏTƏNİNİZ YOXDUSA SİNƏMİ VƏTƏN VERİM... 
     Şair fədakar olmasa möhtərəm olmaz. Gözəl bildiyi, əziz bildiyi hər şeyindən keçər, yetər ki 
quşlar üşüməsin, əllər çiçəksiz, qəlblər diləksiz qalmasın. 
          Dərdlərim dən bağlayıb, gəlin sizə dən verim, 
          Xəbər gözləyirsiniz xəbəri nədən verim? 
          Vətəniniz yoxdusa, sinəmi Vətən verim, 
          Orda keçirərsiniz payızları, qışları, 
          Soyuq olmaz yeriniz, İsaq-Musaq quşları. 
      Şairlər müxtəlif təəssürat yaradarlar məndə. Kimisini oxuyanda özüm də şeir yazmağa hazır 
bir hala gələrəm, kimisini oxuyanda şairliyin tamam ayrı bir fövqəl-bəşər bir hal olduğunu dərk 
edərəm, heyrətdən donub, qalaram, qələmi yerə qoyub yazmaqdan çəkinərəm, başqa qrup şairlər 
də var ki, onların sənətkarlıq üslubları diqqətimi çəkər, sözlə işləyən heykəltaraş misali görərəm 
və zövq alaram sözlə oyunlarından, nəhayət, bir qrup şairlər də var ki, onları oxuyanda özümün 
oxucu, əlimdəkinin isə bir kitab olduğunu unudaram: ayrılaram olduğum real dünyamdan, o 
şairin təbinin ahənginə düşüb qarışıb gedərəm o şeirlərə. Zirəddin Qafarlı da oxucunu səmimiliyi 
ilə alıb götürür öz poeziya dünyasına. Onun şeirləri şeir (və ya yaradıcılıq məhsulu kimi) yox, 
özünüifadə təsiri bağışlayır. Heç yerdə, heç kimə demədiklərini deyir şeirlərində. Sanki dərd 
yüklü o kəlmələri təkcə elə şeir kimi demək olardı. 
         Sən nədən bildin ki, dərdə vərdişəm? 
         Etdim ürəyimi neçə dərdə şəm. 
         Mən tale yorğunu, qoca dərvişəm, 
         Gəl sənə bir şeir oxuyub gedim. 
     Dərd ağladar, dərd göynədər, amma həm də dərd düşündürər, dərd sanbal gətirər sahibinə. 
Dərdinə sahib çıxana təmkin və dərunilik bəxşişi verər. Dərdinə yiyə dur və yüksəlişinlə ( və ya 
dərinləşməyinlə) salamlaş.  İçinə doğru dərinləş, qopduğun Uca Ruha tərəf yüksəl dərdinlə. 
Zirəddin Dərdinin adı AYRILIQdır. 
     ...Sözlə oynasam da, bilmədim amma, Dünyada ən ağır söz - AYRILIQdı!.. 
     Ayrılıq - hər gün yaşadığımız haldır. Hər gecə düşəndən Günəşdən ayrılan dünya hər yeni 
sabahında dünənindən ayrılır. Hər ötən gün ayrılıqlar yaşayırıq dünənimizlə, keçən zaman 
duyğularımızı yaddaşımızda həkk etdirib, adını “XATİRƏ” qoyur. Ayrılığına barışa 
bilmədiyimiz nəsnələr və kimsələr zamanla DƏRD adı ilə ünvan edir qəlbimizi. 
     Şairi də belə tanıdı Dərd.  Şirinliyinə doymadığı xoşbəxtliyinə qonaq gəldi bir ÖLÜM. Və 
dərd dolu dərviş yaratdı Ondan. Bu söz Zirəddin şeirlərində tez-tez rast gəlinir. O ölümü tanıyıb 
və dərk edib. Əvvəl onu sevməyib, inciyib, küsüb, amma sonra dostlaşıb, qəbul edib. Ölümü hər 
addımında hiss edib, hər açılan səhərində, səssiz gecələrində, pis günündə də, ən əziz şad 
günlərində də Ölümü yanında gəzdirib, iki sözündən biri  O olub. Yol yoldaşına çevrilib, çox 
uzaqda saxlamayıb. Dərk edib ki, ondan qaçmaq cahillik, Tanrıya asilikdir. Həyata Ölümün 
gözlərindən baxıb deyə malın-mülkün, ad-sanın, şan-şöhrətin, xudbinliyin, həsədin, təkəbbürün 
çata bilməyəcəyi SAFlığına  ucalıb. Ürəyini XEYİRə bəxş edib. Həyat- Ölüm fəlsəfəsinin 
Zirəddin şeirinin özəlliyinə çevrilməsi də səbəb deyil, nəticədir. "Ölüm" kəlməsini bu poeziyanın 
ən şirin və ən acı sözü kimi gördüm. 

    XOŞBƏXTLİYİNİ də: 

Ölümümə hökm ver, 

Qollaram, qurban sənə!; 



ƏDƏBİ OVQAT Noyabr 2023 

 

 39 

Bu sevgi mənimiydi... 

Nə gözəl ölümüydü 

Heç belə ölməmişdim! 

     AĞRISINI da təkcə bu kəlmə ilə tam aydınlığı ilə ifadə edir. 

     Şairliyini, FƏLSƏFƏSİNİ: 

             Bir gün səhərlər açılmayacaq, Axşamlar düşməyəcək... 

             Düşəcək yoxluq adlı bir varlıq, varlıq adlı bir yoxluq, 

             Gedəcəyəm üzü sonsuzluğa doğru biryolluq!.. 

        Sən demə, bu azlıq içində çox imişəm, 

        Sən demə, milyon illərmiş ki, yox imişəm. 

     Dünya görüşünü,  BİLDİYİNİ: 

        Yaşaya biləsən - canın sağ ola, 

        Ölüm gözəl şeydi- öləndən sonra; 

     DUYDUĞUNU, öyrəndiyini, öyrədəcəyini bu kəlmə ilə ortaya qoymuş olur! 

         ...Gəldisə, dayanıb deyişmək olmur, 

         Zirəddin, döş-döşə döyüşmək olmur. 

         Dünyanın özünə dəyişmək olmur 

         Dünyanın özündən gözəl ölümü. 

     “Danış, səni görüm” - deyənlər şair Zirəddinin özünü görəcəklər şeirlərində: sadə, aydın, 

bədii, səmimi şair. 

            ...Ürəkdən yazmaqdır, ürəkdən peşəm, 

                Qoyma təbdən düşəm, ürəkdən düşəm! 

                Təpədən-dırnağa ürəklənmişəm, 

                Yolunda qoyduğum o baş, ürəkdi! 

     Adətən şairlərin yaradıcılıqları barədə yazılarda lirikanın məhəbbət, ictimai, siyasi, təbiət 

lirikası və sairə növləri üzrə araşdırmalar öz əksini tapır. Şair Zirəddinin şeirlərini bütöv bir Dərd 

Lirikası kimi gördüm. Dərdinin bölgüsü var sadəcə ayrı-ayrı bölmələrdə: “Vətən Dərdi”, 

“İctimai dərdlərimiz”, “Nakamlıq dərdi”... 

    Zirəddin şeirinin sanbalı ilk növbədə İlahi istedada borcludursa, ikinci, şairin doğulduğu 

torpağın suyundan, havasından, sazlı-sözlü el- obasından bəhrələnir. Üçüncüsü, özünün sözə 

məsuliyyətli münasibəti və nəhayət, yaşadığı ömrünün kədərli yaşantılarına “borcludur”. 

    Tanrı almaz, verər. “Aldı” göstərər, “Verdi”sini mübhəm saxlar. Yarını aldısa da, onu  qəm 

nəğmələri ilə əbədiləşdirdi. Bu dərdi ona ruhdurulducusu olaraq verdi, bəlkə də. Tənha 

qalmasaydı, qəlbinin səsini eşidib belə içdən misralar yaza bilərdimi? 

          Yoldayam tək-tənha qalandan bəri, 

          Nə ömür qalıb ki, yalandan bəri?! 

          Haqq səni əlimdən alandan bəri, 

          Qaldım üzü Haqda, neynəyim indi? 
    

                                           Dağa, daşa nur saçılır, 

          Qoy gəlib yığım saçını. 

          Qapın hayandan açılır?! 

          Oyan, Mehrim, oyan gedək! 

     Şairin sənətkarlıq xüsusiyyətləri də özünəməxsusdur, yenidir. Söz sənəti təkrarı sevmir. 

Rəssamlıqda, heykəltaraşlıqda eyni obyekti iki sənətkar istəsələr də eyni yarada bilmirlər. Amma 

söz təkrar deyiləndə tez hiss olunur, gözə çarpır. Bu səbəbdən də oxucunu yalnız yeni sözlə cəlb 

etmək mümkündür. İlahinin verdiyi EŞQi - ilhamı yalnız ustad sənətkar səmərəli istifadə edə, öz 

İzini sala bilər. Bütün sənətkarların yolunun məramı eyni olsa da, məhz ifadə tərzi- üslub 

keyfiyyətləri onları fərqləndirir. Şairimizin növbəti misraları da dediklərimizi təsdiq edir: 

Sənin bir-birindən gözəl günlərin, 

Mənim pis günümdən gözəl olammaz. 

Bir vaxt dağ döşündə mən də bitərdim, 

Necə dözürsünüz mənsiz, çiçəklər? 

Məni içinizdən bir arzu dərdi, 

Gəzdim cığır- cığır, iz-iz çiçəklər; 

...Yalquzaq günlərim verib səs - səsə... 

...Bir çiçək əllərə həsrət qalıbdı 

Bu yetim əllərim, yesir əllərim... 

...Səni gözlərimlə odlaram deyə, 

Gözümün odunu alardı anan... 
 

...Başım qaragün içində, 

Ağardın, saçın, ağardın! 

Həmişə yaşana, sayıla dünya, 

Yatsa bir də çətin ayıla dünya. 

Oldu Zirəddinə layla bu dünya, 

Yuxu söylədiyim suya salam de! 

     Əsasən, qoşma, gəraylı, bayatı, qismən də sərbəst şeir şəkillərində mükəmməl şeirlər qələmə 

almış müəllifin yaratdığı zəngin bədii təsvir və ifadə vasitələrindən daha bir neçəsinə diqqət 

edək; 

     EPİTET: “Narahat ürəyi odu, közüydü Bizim korun-korun yanan ocağın.”, “Tanrım, bu aləmə 

görkündür sənin, Yaşıl yarpaqların xəzəl ölümü”; “Açılar örpəyi qız qayaların, Nə dumanı qalar, 

nə çəni qalar”... 

     TƏŞBEH: “Bölündüm Yer kürəsitək Qitə-qitə yollarında”, “Qondu gözlərimə bir yuxu kimi”; 

“Sinəm oyuq- oyuqdu, Qarışqa yurdu kimi”, “Ürəyim quzutək mələyir hərdən”... 

     METAFORA: “Xətrinə dəyməyin bu məhəbbətin”; “Bu torpaq keyiyib ayağım altda”... 

     METONİMİYA: “Dünya əsəbinin qalıb əlində, Dünya uşaq kimi barmaq sümürər”... 

     FRAZEOLOJİ BİRLƏŞMƏLƏR: “Uşaq ürəyimə daş bağlamışam”; “Gəlib bu torpağa qan 

uddurdular”... 

     XALQ DEYİMLƏRİ : “Gah insaf göstərib imana gələn,  Gah da cin atına minənim- küsmə!”,  

“Gör necə düşmüşəm ayaqlarına, Ölüm qabağında, hara baxırsan?!”, “Bıçaq dirənib sümüyə, 

Gülürsən-sevirəm səni.”; “Sən məni öldürmək üçün, Ölürsən-sevirəm səni”... 

     MÜBALİĞƏ: “Başıma, üzümə düşən o dəndən, Əgər ulduzların bənizi qaçsa”; “Şimşək 

vurmuş qaya kimi çatladım, Yolumdakı bir qayanı çapınca”... 

     BƏDİİ TƏZAD: “Adım mənə qalxmadı, Adıma özüm düşdüm”, “Gödəldən də sənsən, 

uzadan da sən, Bu gödək ömrümü, uzun ömrümü”; “Məni xain azaltdı, Çoxuydum, oğul bala!”, 

“Sizin  

ağ ev"iniz bizim "qara dam”, “Soyuqluğun məni çoxdan yandırıb, Qollarımda isti yerin 

göynəyir”... 

     BƏDİİ SUAL: “Daha bundan artıq O, neynəsin bəs? Külli- kainata nur verib gedib.”; “Hara 

tələsirsən, ay ömür belə?”; “Heç bilmirəm harda qoydum özümü?”, “Orda xısın-xısın danışan 

sular, Dərdimi çöllərə dedimi görən?”, “Məni uzaqlarda gəzirsən niyə? Mən ki ürəyində 

ölmüşəm sənin”, “Bu gecə sən hardan könlümə düşdün?!”... 

     KİNAYƏ: “Dünyanın çoxunu dəli eyləyən, Dünyanın ağıllı adamlarıdı.” , “Şeytan 

donundadır  

meydan sulayan. Nə çoxdur ortada quyruq bulayan”.. 

     Zirəddin Qafarlı şeirlərinin qafiyə sistemi də zəngin və maraqlıdır: 

          ...Yaradanım küsüb, yarıdanım yox, 

          Yarı canım gedib, yarı canım yox. 

          Elə ovulmuşam, ovudanım yox, 

          Dünyanı götürüb naləm, gəl daha! 
 

          ...Azıb qaldım bu dumanda, bu çəndə, 

         Gələrsənmi dərd belimi bükəndə?! 

         İllər boyu dost-doğmaca bu kəndə 

         Qərib gəlib, qərib gedən məniydim... 

 
         Heç bilmədim niyə oldum uduzan?! 
         İnsafdırmı əyrini tut, düzü dan? 
         Etibarsız bir ünvana üz tutan, 
         Ay Zirəddin, neçə şeirin göynəyir... 
     Cinaslı qafiyələr Zirəddin şeirinə bəzək vurur. Bəzən şairlər belə qafiyələr yaratmağa cəhd 
etsələr də nəticədə mənasız söz yığını alınır. Qafiyə xətrinə mənadan vaz keçmək bəyənilməyib. 
Məzmunu ilə də zövqverici təcnislərdən nümunəyə baxaq: 
          ...İş yadigar qalar, dur qarış, qalar... 
         Qarış ki, gör kimdi bu qarışqalar. 
         Həyatdan ölümə bir qarış qalar 
         Kimdi bu ölümü daşıyan belə?!.. 
     Bayatılarının qafiyələri də əsasən, cinas olduğu da diqqət çəkir: 
         Çatar mənim, 
         Öz vaxtım çatar mənim. 
         Qoluna güc verdiyim 
         Qolumu çatar mənim. 
 

             Qışa çıxdı, 
         Yaz ömrüm qışa çıxdı. 
         Buz içində evim var, 
         Yaz bağlı, qış açıxdı... 
 

             Oy, nədi?! 
         Süzülən yaş, oy nədi?! 
         Sinəmdən bir ah qopdu, 
         Gözümdə yaş oynadı... 
     Şairin şeirlərinin leksik-semantik xüsusiyyətləri onun bədii dilini anlaşılan, duyumlu edir, 
sadə olduğu qədər də emosional yükünü asanlıqla oxucuya ötürməyə imkan verir. Şeirlərin 
fonetik quruluşu da rəvandır, ahənglidir, maraqlıdır. Sait və samit səslərin ahəngi , daxili bölgü 
və bunların yaratdığı ritm şeirlərin oxunaqlı olmağına səbəb olur. 
     Alliterasiya və assonans görünən nümunələrə baxaq. 
     b,ş,s səslərinin ahəngi: /Başa səni, Salan yox başa səni. Yerin ayaqda boşdur, Çəkiblər başa 
səni/; 
     G,ç,k,d səslərinin ahəngi:/ Gah ölçüdü, gah da çəki, Torpaq yükü təkcə çəkir. Adamı çəkdikcə 
çəkir, Gordu çəkdikcə/ 
    İstənilən filoloji təhlil üçün zəngin material verə biləcək bir yaradıcılığa malik olan Zirəddin 
Qafarlı poeziyasında toxunduğumuz məqamlarla bağlı nümunələr həddən artıq çoxdur.  Şeirə 
ciddi və məsuliyyətli yanaşma, poetik yüklü misralar zənginliyi bu şairin kitablarını bütün 
zamanlarda  tələbolunan edəcək. 
          ...Hələ düşməmişdik dilə, ağıza, 
          Əsərdik yel vuran quru ot kimi. 
          Minnətçi salardım qoşub bir qıza, 
          Özümtək utancaq şeirlərimi... 
     Şairin missiyası çoxdur, məsuliyyətlidir. Şeir düşündürücü, zövqverici, tərbiyələndirici, ruhu 
qidalandıran, kamilləşdirən olmalıdır. Və bütün bunları bir cəhət birləşdirir: səmimiyyət.      
Həyatda səmimiliyinə inandığım üçün Şairin Türklük sevdasını da - Mən Türkəm, layiqəm hər 
təmiz ada; 
     TANRI sevdasını da –  
         Tanrım vaxt içində, zaman içində 
         Özümü özümə sirr verib gedib. 

         Bəndəni bəndədən üstün tutmayıb,- 
         Hər şeyi hamıya bir verib gedib; 
   VƏTƏN ağrısını da –  

Eh, daha mənimki qəbirdən keçib,  

Baxın, Xocalıda qəbirsizəm mən!; 

Yetiş görüm- qayanı yar, daşı tök, 

Namərdləri yurd-yuvamdan daşı, tök! 

Dəli kişi, ətəyindən daşı tök! 

Öləzidi ocağım ey, sobam ey... 

misralarından oxuyanda duyğularının  səmimiyyəti ruhumuzda öz təsdiqini tapır. “Məni heç kəs 

ovudammır, İlahi dərd-sərdən özgə”- deyən şairin şeirləri içində oxucuda təbəssüm yaradan 

misralar da yox deyil: 

     “Dünyanın dərdini şairlər çəkir, Şairin dərdini şair arvadı”... 

     İnsanlar sevdiklərinə inanar və inandıqlarını sevərlər. Şəxsən tanımadan sevdiyi şairləri də 

şəxsən tanımağa, həyatda necə bir insan olduğunu öyrənməyə can atar oxucu. Zirəddin Qafarlını 

isə şeirlərindən öncə ədəbi mühitdə sayılan seçilən biri olaraq tanımışdım. Bəlkə də (bəlkəsiz) 

müəyyən keyfiyyətlərini görməsəydim, söhbətlərindəki sadəliyə bürüdüyü dərinliyi 

görməsəydim onun bütün yazdıqlarını oxumaq istəyi yaranmazdı məndə. Bəzən yaradıcılığı ilə 

rəğbətimi qazanan yazarların insan olaraq arzuedilməz davranışları adamı peşman edir. O qədər 

belə hallarla rastlaşmışam ki, artıq "öncə şəxsiyyət, sonra sənət" dəyərləndirməsi ilə yanaşıram 

bütün yaradıcı insanlara. Əvvəllər inanmazdım gözəl sənət əsəri yarada bilən insanın 

incəsənətdən tamamilə kənar bir ruh daşıyıcısı ola bilməsinə. Amma təəssüf ki, belə də 

olurmuş... Belə çıxır ki, mənəviyyatı kirli olan birinin gözəl sənət nümunəsi yaratması şeytan 

işidir. O rəsmlər, o şeirlər, o musiqilər yaradıcısının içində Tanrı sevgisi, insan sevgisi, nur 

olmadan mənasız və gərəksizdir. Bu mənada Zirəddin Qafarlı oxucuları onun şeirlərini 

sevdiklərinə görə heç vaxt peşman olmazlar. Çünki bu misralar bulaq kimi həzin-həzin çağlayan 

Zirəddin Qafarlı adında bir Xeyir Ruhun pıçıltılarıdır.   

          Dar günümdə qələm oldu pənahım, 

         El içində yoxdur elə günahım. 

         Şükür sənə, şükür sənə, Allahım! 

         İnsan kimi yaşamağı bacardım. 

ALEKSANDRA AZİMA REYNHARDT (ZÜLALOVA) 
 

 

Səmada ulduzların parladığı, həyatın çoxsaylı bağlarla bağlandığı bu  möcüzəli dünyada 

təsadüfi görüşlər yoxdur. Kainat Böyük Partlayışdan sonra qazdan və tozdan əmələ gəlmiş 

nəhəng ulduzlar, planetlər, qalaktikalar sistemidir. O, əlçatmaz bir məkan yaradaraq genişlənir. 

Genişlənən bu nəhəng dünyada belə bir-birinə bağlılıq mövcuddur. 

Qravitasiya qüvvəsi planetləri öz orbitlərində saxladığı kimi bizim həyatlarımız da bir-biri ilə 

bağlıdır və bu nəhəng harmoniyada biz kiçik zərrəciklərik. Bizim görüşlərimiz, sanki rəqs edən 

molekullar kimi bəzən çətinliklə anlaya biləcəyimiz mürəkkəb hadisələr və talelər axınını 

yaradır. 

Maraqlıdır, bu sonsuz təsadüflər rəqsində bizim talelərimiz bir-birinə necə qarışa bilir? 

Təsadüfən küçədə rast gəldiyimiz adam bizim dostumuz, köməkçimiz, hətta  bizə ilham verən bir 

insan ola bilər. İlk baxışdan heç nə ifadə etməyən təsadüfi görüşün bir anı bizim həyata 

baxışımızı dəyişə və addımlarımızı tamamilə başqa istiqamətə yönəldə bilər. 

Gəlin bu anların sehirini ifadə edən bir tarixcəni təsəvvür edək. Bir-birini tanımayan iki 

insanın sakit bir kafedə təsadüfi görüşünü. Söhbətlərin ritmik ahəngi və fincanların çingilti 

sədaları altında qarşılaşan baxışlar, sanki səmada ulduzlar görüşürmüş kimi təbəssümə çevrilir. 

Bu incəsənət universitetinin tələbəsi Sara və insanlardan çox mikrockopla təmasa adət etmiş 

alim Timurdur. Onların yolları qalaktikanın müxtəlif tərəflərində yerləşən ulduzlar kimi  

müxtəlif idi, lakin məhz bu insanları bir yerə gətirən təsadüf onların dünyasını dəyişdi. 

Onların söhbəti şüurlarında kök atmış bağ kimi təsadüfi zarafatdan başladı. İncəsənət və 

hisslər haqda düşünən Sara Timurda gözlənilməyən bir həmsöhbət tapdı. Timur da öz 

növbəsində anladı ki, əgər atom və molekullardan başqa nələrisə görə bilənlə onu bölüşə bilsə, 

elm dünyası daha da zəngin ola bilər. 

Zaman keçdikcə onların təsadüfi görüşü dərin və izahedilməz hisslərə çevrildi. Onlar bir-

birini ruhlandırır, fikirlərini bölüşürlər və birgə layihələri qəribə nəticələr verməyə başladı. 

                              ESSE 

Təsadüf onları əvvəllər təsəvvür edə bilmədikləri yeni üfüqlərə aparan ulduzlu bir yola 

çevrildi. 

Bu iki insanın tarixçəsi bizə deyir ki, onların əlaqəsinin davamı olacağı o qədər də vacib 

deyil. Həyatımıza daxil olan hər bir insan elə belə gəlmir. Hər gələn özü ilə bizim ucalmağımıza 

yardım edən təcrübə, dərs və anlar gətirir. Hər bir təsadüfi görüş, başqa bir insanda özünü görə 

bilmək və heç nəyin təsadüfi olmadığını anlamaq şansıdır. 

Onlar hamısı iz buraxaraq təcrübə mənbəyi olur və həyatımızı zənginləşdirirlər. Hər bir görüş 

qarşımızda yeni imkanlar yaradır, yeni tarix açır. Və hər bir kəsin arxasında biz paraalel reallığa, 

həyatın hələ kəşf edilməmiş sahələrinə açılan qapıları görə bilərik. 

Bu nəhəng həyat şəbəkəsində hər şey bir-biri ilə bağlıdır. Biz isə bu qəribə simbiozun 

iştirakçılarıyıq. Bizim görüşlər təsadüfi və yaxud o qədər də təsadüfi olmamasından asılı 

olmayaraq  bizim varlığımızın mozaikasını təşkil edir. Hər an düzüb-qoşduğumuz tapmacanın 

bir hissəsi kimi həyatın o anını təhlil edərək nəsə bir məna görə bilər, təsadüflər dünyamızın 

gözəlliyini yaradan, onun əsas elementləri olan özümüzün yeni bir unikal şəklini tapa bilərik. 

Təsadüf sadəcə arxasında talelərin düşünülmüş xoreoqrafiyası yerləşən bir maskadır.  

Təsadüflər baş vermir, onlar  sadəcə taleyin bizə demək istədiyi “Yeni nəyisə yoxla”, “daha 

geniş müşahidə et” sözləridir. İnsanların küçədə, metroda, kafedə, dükanda görüşdüyü bu daimi 

insan koleydockopunda sonsuz məna gizlənib. Təsadüflər kiçik həyat dərsləri və yaxud sadəcə 

xoş anlar ola bilər. Əsas odur ki, onlar həyatımızı daha parlaq, daha zəngin, bizə görünməyən 

əlaqələr bəxş edir və bu nəhəng dünyada bizə tək olmadığımızı hiss etməyə imkan verir. Təsadüf 

nəyinsə, daha böyük bir işin başlanğıcı ola bilər, lakin onun əsl dəyəri, həm də ondadır ki, o hər 

anın qədrini bilməyi yadımıza salır. 

Gecənin qaranlığında peyda olan ulduzlar kimi bizim təsadüfi görüşlərimiz də, hər gün 

həyatımıza yeni işıq saçır. Onlar göstərirlər ki, hətta bir daha heç vaxt görməyəcəyimiz hər hansı 

bir kəslə keçirilən kiçik bir an bizi ilhamlandıra, qəlbimizdə xoş bir iz buraxa bilər. 

Bəlkə Sara ilə Timurun əlaqələri davam edəcək, bəlkə də onların yolları qəfil birləşdiyi kimi 

qəfil də qəfil ayrılacaq. Lakin onlar bir-birində özlərinin ruhlarının bir hissəsini və həyatlarının 

səyahətində onlara kömək edəcək bir dərs qoyub gedəcəklər. Axı hər bir təsadüfi görüş, hətta 

davamlı olmasa belə, həyatımıza onun çoxşaxəliliyini açıb göstərərək unikal bir  rəng qatır. 

Ona görə də, gəlin səsli-küylü küçədə, ya sakit bir kafedə yolumuza çıxan hər yeni insanın 

gözlərinə qayğı ilə baxaq. Və qoy hər bir təsadüfi görüş bizə xatırlatsın ki, bu nəhəng kosmosda 

biz hammız bir-birimizə görünməyən bağlarla bağlıyıq və onların hər biri bizim təkrarolunmaz 

və sehirli taleyimizin bir hissəsidir. 

RƏFAİL TAĞIZADƏ 

      Torpaq insan kimi ağlayandan, dağlar təpələrtək, yurdundan didərgin düşənlər içlərinə 

sıxılandan, zaman bizdən, biz zamandan küsəndən, öz-özümə “Biz sənə qayıdacağıq, Qarabağ!” 

hayqıraraq bu günün gələcəyinə inanırdım. Dünyanın belə qalmayacağına, həsrətə 

qovuşacağımıza, haqqın, ədalətin yerini tapacağına, 30 illik ağrını yaşayaraq vətən, yurd 

sevgisini ölməyə qoymayan, hər zaman torpaqlarımıza qayıdacağımızı duyaraq, hiss edərək. 

Buna inam verən görünənlər, görülənlər idi. Bir də sevgidən, istəkdən doğan daxili intuisiya, 

olasılar, olmalılar.  

      Bu millət, bu xalq haqsızlığa nə qədər dözməliydi. Səni hər tərəfdən sıxan, haqqının 

pozulmasına göz yuman, haqsızı müdafiə edənlərdən ədalət gözləmək yersiz idi. Ancaq özünə 

inanaraq buna son qoyula bilərdin.  

      Dünya belə dünyadı... Heç kim zəifin, məğlubun yanında dayanmaq istəmir.  

Səninlə o vaxt hesablaşırlar ki, gücünü görürlər, hamıya yerini göstərə bilirsən.  

Hamı ancaq güclüylə hesablaşır, danışıqlara gedir. Zəiflə yox. Ona görə də sən hər zaman var, 

diktə edən tərəf olmalısan. Sən ultimatum diliylə danışdıqca, səndən çəkinirlər. 

      Bəli, qaliblər mühakimə olunmurlar. Məğlubiyyət isə həmişə yetimdir. 

      2020-ci ilin 44 günlük Vətən müharibəsində gücümüzü, mübarizliyimizi, dediyimizi edə 

bildiyimizi gördükcə, bizə münasibət dəyişdi.  

Hərbi üstünlük, döyüş hazırlığı, göstərilən uğurlar düşmənə fərqli hərbi mövqedə olan Ağdamı, 

çox çətin relyefdə yerləşən – dağlı, meşəli, 28 ildə hər daşına, ağacına, koluna, dağına, dərəsinə 

bələd olduqları, yaşadıqları Kəlbəcəri, Laçını döyüşsüz təhvil verməyə məcbur etdi.  

Bunlar erməni ordusu mifini tamamilə dağıtdı. 

 

*** 

      Şuşadan Xankəndinə, Ağdamdan Xocalıya, Xankəndinə, Şuşaya uzanan yolun itib-batan 

izinə baxmağa dözmək olmurdu.  Artıq bunlara son qoymağın vaxtı idi.  

DÜŞÜNCƏLƏR 

        Məqam bu məqamdı, zaman bu zaman.      

Torpağımızda oturub bizimlə silah gücüylə danışmaq istəyənlərə son zərbəni göstərmək 

lazım idi. 

        Torpağın erməni yarası yetişmişdi. Qara yara torpaqdan sovrulub atılmalıydı ki, torpaq da 

rahatlansın, biz də. 

       Yenə sentyabrda. Bu dəfə 2023-cü il.  

Birgünlük antiterror əməliyyatı nəticəsində düşmənin bir mülki şəxsinin belə zədə almaması ilə 

hərbi obyektlərin zərgər dəqiqliyi ilə sıradan çıxarılmasından sonra ermənilərin gur-gur 

guruldayan separatçı qurumun ordu və siyasi rəhbərlərinin bəziləri gizli yolla Azərbaycanı tərk 

edə bildilər, əksəriyyəti isə keçid məntəqəsində saxlanılaraq həbs edildilər.   

       Bu, Azərbaycanın Ali Baş Komandanının, müzəffər ordumuzun siyasi, hərbi, psixoloji 

Qələbəsi, böyük Ermənistan xülyasının iflası idi! 

       Sosial şəbəkələrdə 30 il əvvəlki köçlə bugünkü köçün şəkillərinə, videolarına baxıb 

əsəbləşənlər çox oldu. Bəli, ağrılı müqayisədir. Biz erməninin Xocalıda, Ağdabanda, 

Qaradağlıda, ..., ümumən Qarabağda törətdikləri vəhşilikləri, insana və insanlığa sığmayan, ağla 

gəlməyənləri törədə bilməzdik. Çünki biz xalq, millət olaraq o deyilik. Ölkəni tərk edən hansı 

ermənidən soruşanda ki, “yaşadığın yerdən səni kim çıxartdı?”, “bizimkilər dedilər: çıxın!” – 

söylədi. Sərhədə necə gəldiniz, sizə təzyiq olmadı ki, sualına hamısı “yox” cavabını verdi. 

Qayıdacaqsınızmı sualına isə bəzisi “hə” dedi.  

       Ermənilər Qarabağdan köç edərkən tıxacda qalan ermənilərə çörək, qida məhsulları 

paylayan Azərbaycan polisinin rəftarını, özlərinin vaxtiylə Ermənistandan, Qarabağdan qovulan 

azərbaycanlılara göstərdikləri münasibətlə, vəhşiliklə müqayisə etdilərmi??? O vəhşiliklərə əmr 

verənlər, icra edənlər bunları görəndə az da olsa xəcalət çəkdilərmi? Yaralı erməniyə ilk tibbi 

yardım göstərən, qocaya, uşağa dərman verib sağaldan Azərbaycan əsgərini görəndə insanlıq 

haqqında düşündülərmi? Bəlkə heç olmasa indi insanlığın nə olduğunu görüb peşmanlıq hissi 

keçirərlər. Amma çətin. İnanmıram!   

      Bizə müsibətlər yaşatmış ermənilərə bizim mədəni, insani davranışımızı, insanlığımızı bütün 

dünya gördü. Hətta görməzlikdən gələnlər də.  

      Azərbaycanlılardan həmişə yaxşılıq gördüklərini, özləri ilə bizə fərq qoymadıqlarını 

bildirənlərdən “Azərbaycanlılar yaxşı millətdilər. Ermənilər millət deyil”, - deyənlər də oldu. 

Milləti özününkü qədər tanıyan olmaz.  

      Humanistliyimiz, insaniyyətliyimizlə bərabər başımıza gələnləri, gətirilənləri də 

unutmamalıyıq. Çünki sən tarixi unudursansa, onu təkrar yaşamalı olursan. Hamıya yerini 

göstərərək, “sən, busan” deməyi bacarmalısan. İstifadəçi həmişə istifadəçidir.  

Zaman bizim zaman, dövran türkün dövranıdır. 

      Hələ 23 fevral 2017-ci ildə yazdığım “Qara-qırmızı Xocalı (muğam üstündə oxunan ağı)” 

poemamda Xocalının azad olunacağını, Xocalı övladlarının oranı gülüstana çevirəcəklərindən 

yazmışdım.  

              Bu tarix beləcə qalmaz, Xocalı!  

              Bu zülmün sonu da mütləq gələcək. 

              Bizim qəlbimizdə gəzən ağrıya 

              Oğullar bir xoşbəxt sonluq verəcək. 

      Başı bəlalar çəkmiş, müsibətlər yaşamış, yerlə-yeksan edilmiş Xocalını azad görmək, bu 

qədim yaşayış məskənimizdə müqəddəs bayrağımızın dalğalandığını seyr etmək təzədən 

yaşamaq deməkdir. Xocalı da  son vaxtlar azad olunan başqa torpaqlarımız kimi qansız-qadasız 

azad olundu. Biz körpələrimizin, qadınlarımızın, qocalarımızın qanları axıdılan torpağa erməni 

qanını axıda bilməzdik. Təmiz qanımız üsyan edərdi. Alışardı. 

     Çoxdan arzuladığımız Qarabağ artıq tam olaraq bizimdir. Xocavəndi, Ağdərəsi, Xocalısı, 

Xankəndisiylə birlikdə. Hər şey yavaş-yavaş yoluna qoyulacaq. Qarabağ ən müasir bölgələrdən 

birinə çevriləcək. Gözəlləşəcək. 

Yenə də Ağdamdan Şuşaya köhnə yolumuzla gedəcəyik. Yolda Xocalıda dayanıb dostları da 

özümüzlə götürəcəyik.  

      Düz 100 ildən sonra öz adı özünə qaytarılan Xankəndimizə getmədiklərimiz illərin əvəzini 

çıxacağıq.  

Son vaxtlar yadda qalan aylar, rəqəmlər üst-üstə düşür. Sentyabrlar, Şuşanın məhz ayın 8-də 

işğaldan azad olunması... Bəlkə də, bunlar təsadüfü deyil... 

Ağdamdan Kəlbəcərə də gedəndə artıq bizim olan, yolumuzu gözləyən Ağdərəyə təzə gözlə 

baxıb, dolanbacları aşaraq daha rahat yolla gedəcəyik. Gözəllikləri təzədən seyr edərək. 

Azərbaycanın İsveçrəsinə - Kəlbəcərə çatıb ordan o yana – köhnə dədə-baba yurdumuza yeni 

baxışla, yeni düşüncələrlə baxacağıq. 

Neçə əsrlər sonra ilk dəfə torpaqlarımızı geri alaraq Qələbə sevincini yaşayırıq. 

“Qarabağ bizimdir, Azərbaycandır!” – deyərək hər zirvəsində, inzibati binalarında dalğalanan 

bayrağımıza baxıb qürurlanırıq. 

Qələbə sənə çox yaraşır, Azərbaycan! 

Zəfər sənin haqqındır! 

ZƏFƏRİN MÜBARƏK, AZƏRBAYCAN! 

                                                                                                                                      28.09.2023 

                                                                  “Mən məna yaradan tutiyəm, əfsus, 

                                                                Şabran qalasında olmuşam  məhbus.” 

                                                                                                    Xaqani Şirvani 
 

      Şabran rayonunda Xaqaninin abidəsinin və Xaqani Poeziya Evinin açılışının 15 

İyun - Milli Qurtuluş bayramı ilə eyni zamana təsadüf etməsində bir qanunauy-

ğunluq var. Çünki ümummilli lider Heydər Əliyev də ədəbiyyata, mədəniyyətə 

xüsusi önəm verib, görkəmli ədəbiyyat nümayəndələrinin adlarının əbədiləşdiril-

məsinə diqqətlə yanaşıb. Azərbaycan ədəbiyyatının görkəmli nümayəndələrinin 

dünya miqyasında tanıdılmasında onun müstəsna xidmətləri var. Bu gün bu ənənə 

möhtərəm Prezident İlham Əliyev tərəfindən uğurla davam etdirilir.  

    Böyük şair Xaqani Azərbaycanda poema janrının ilk müəllifidir. Mütəfəkkir 

ədibin abidəsinin rayonumuzda ucaldılması, onun adını daşıyan Poeziya Evinin 

fəaliyyəti ədəbiyyatsevərləri, sənətsevərləri tez-tez bir araya gətirəcək. 

    2012-ci il iyulun 26-da Şabran RİH-nin başçısı, həm də qələm adamı Novruz 

Novruzov (Nəcəfoğlu) rayonda ədəbi mühitin daha da canlandırılması, ədəbiyyatın 

təbliğinin gücləndirilməsi məqsədilə hər il rayonda “Xaqani poeziya günləri”n 

keçirilməsi haqqında sərəncam imzaladı. 2500-3000 il yaşı olan qədim Şabran 

şəhərinin adı özünə qaytarıldı.   

   İlkin nəticələr göstərir ki, qədim İpək Yolunun üstündə yerləşmiş və Gilgilçay 

səddi ilə qorunmuş Şabranın tarixi 2500, hətta 3000 ili ötüb keçir. Şabranı ulu 

şairimizlə bağlayan ciddi məqamlar var, bədxah saray şairlərinin haqsız 

hücumlarına məruz qalan Xaqani Şirvani 1156-cı ildə Məkkəyə ziyarət bəhanəsi 

ilə Şirvanı tərk etmək məcburiyyətində qalır. Lakin  gizlincə Şirvanı tərk etməyə 

cəhd göstərərkən I Axsitanın əmri ilə həbs olunur və Şabran qalasına salınır. 7 ay 

zindanda saxlanılan şair  məşhur “Həbsiyyə”şeirlərini də məhz burada qələmə alır. 

         2012 - 2023... Keçən 11 il ərzində Xaqani Poeziya Evi bir-birindən gözəl, 

bir-birindən maraqlı bir çox tədbirlərə ev sahibliyi etdi. Hətta 2016-cı ildə 

Azərbaycan Yazıçılar Birliyi rəsmi olaraq Şabranda özünün bölməsini də yaratdı. 

Bölməyə tanınmış yazıçımız Aydın Tağıyev rəhbərlik etməyə başladı. Bölmə üç 

rayonu – Xızı, Siyəzən, Şabran rayonlarının ədəbi mühitini bir araya gətirmək üçün 

AYB-nin ŞABRAN BÖLMƏSİ – 

XAQANİ POEZİYA EVİ 

nəzərdə tutulurdu. Xaqani Poeziya Evində keçirilən görüşlər, aparılan müzakirələr 

regionumuzda ciddi bir ədəbiyyat ab-havasının yaranmasına səbəb oldu. 

   Xaqani Poeziya Evi 27 dekabr 2018-ci ildə Şabran Mədəniyyət Mərkəzi 

tərəfindən “İlin klubu” adına layiq görüldü.  

    Bütün bunlara görədir ki, hazırda Şabranda tanınmış və istedadlı simaları böyük 

bir enerji ilə yazıb-yaradır, ədəbiyyatımızı zənginləşdirən maraqlı bədii əsərlər 

meydana qoymağa səy göstərirlər. Buna nümunə kimi şair Ay Bəniz Əliyarın 

Vətən müharibəsinə həsr etdiyi “Xarıbülbül” adlı pyesini və “Zəfər yazanlar” adlı 

poemasını nümunə gətirmək olar.  

    Pyes Xaçmaz Regional Mədəniyyət İdarəsinin təşkil etdiyi “Zəfər yazanlar” 

ədəbi müsabiqəsində dram janrı üzrə I yerə layiq görüldü və kitab halında nəşr 

olundu.  

     Xaqani Poeziya Evində AMEA-nın Xaqani irsinə həsr etdiyi möhtəşəm 

konfransla yanaşı bir neçə il ard-ardıyca təşkil olunan Beynəlxalq Şairlər günü də 

həyata keçirildi. Rayonumuzun ədəbi həyatının inkişafında, yazarlarımızın 

respublika daxilində tanınmasında bu kimi tədbirlərin mühüm rolu vardır.   

    AMEA-nın prezidenti, filologiya elmləri doktoru İsa Həbibbəyli öz 

məqalələrində yazır: 

  “Regionlarsız yalnız paytaxt ədəbi mühiti qurumaq təhlükəsi qarşısında qalan 

dəniz kimi olar. Şabran ədəbi mühiti də paytaxtətrafı mühit sırasından olan şeir-

sənət mərkəzlərindən biridir. Şabranda yaranan ədəbiyyatla paytaxtda inkişaf edən 

ədəbiyyat arasında xüsusi bir janr, üslub fərqi yoxdur. Belə hallarda həmin 

regionda ciddi bir ədəbi mühit formalaşdırmaq çətinliklə baş verir. Lakin artıq neçə 

illərdir ki, Şabranda Xaqani şeir-sənət ocağı ardıcıl olaraq fəaliyyət göstərməklə 

davam edir. Azərbaycan Yazıçılar Birliyi Şabran Bölməsinin sədri Aydın Tağıyev 

ölkə miqyasında yeni hekayəçiliyin tanınmış yaradıcılarından biri kimi qəbul 

olunur. Tənqidçi Vaqif Yusifli onun hekayələrini “kiçik janrın milli kolorit 

naxışları” olan qiymətli örnəkləri kimi dəyərləndirir. Novruz Nəcəfoğlu Aydın 

Tağıyev haqqında “Nağıl adam” adlı bioqrafik roman yazıb çap etdirmişdir. Ay 

Bəniz Əliyarın harada yaşadığını bilməsək, şeirlərindəki zəngin obrazlar aləminə, 

düşüncəsində müasirliyə görə onu paytaxtın ən qaynar ədəbi mühitini təmsil edən 

şairlərdən biri hesab edə bilərik. Fikrimcə, o, müasir Azərbaycan şeirinin istedadlı 

nümayəndələrindən biridir və böyük ədəbiyyatın yaranması yollarında 

məsuliyyətlə xidmət edir.” 

       Aydın Tağıyev  

AYB-nin Şabran Bölməsinin sədri, yazıçı-publisist  

       QAFAR SÜLEYMAN 
 

BU XALQIN 

 

Bu həyatı anlayandan, duyandan,  

Məəttəl qaldım şöhrətinə bu xalqın.  

Oxuduqca tarixini o andan,  

Heyran oldum qüdrətinə bu xalqın. 

 

Hər fəsildə torpağında bar olur,  

Düzündə gül, zirvəsində qar olur.  

Dost sevinir, düşmən baxıb xar olur,  

Aşıb-daşan sərvətinə bu xalqın. 

 

Deyin varmı Nizamini haqlayan?  

Füzulitək sözdən çələng bağlayan?  

Gəl vurulma bulaq kimi çağlayan,  

Büllur, təmiz sənətinə bu xalqın. 

 

Gözəllikdə Qurbaninin Pərisi,  

İgidlikdə Koroğlusu, Nəbisi.  

Lap olsa da Həmzə kimi xəbisi,  

Qurban olum qeyrətinə bu xalqın. 

 

Bu torpaqda hamı sürür xoş həyat,  

Öz gözüylə gəlib görən qalır mat.  

Əzəl gündən yaraşıqdır toy-büsat,  

Qardaşlaşmış millətinə bu xalqın. 

 

 

 

 

VAR 

 

Ucaldılan bürc, qalanın,  

Öz memarı, bənnası var.  

Daş üstündə pozulmayan,  

Hər yazının mənası var. 

 

Bax, təbiət çıxıb qışdan,  

Müjdə aldım qaranquşdan.  

Kəklik gördüm uçdu daşdan,  

Ayağında xınası var. 

 

Meh əsdikcə sərin-sərin,  

Gözü güldü dərələrin.  

Əl çatmayan zirvələrin,  

Duman, sisdən cunası var. 

 

Bülbülün şən, həzin səsi,  

Şəlalənin öz nəğməsi.  

Hər çeşmənin təranəsi,  

Zümrüd gölün sonası var. 

 

Xoşbəxtəm ki, özü odlu,  

Hər bir şeydən şirin, dadlı.  

Bu dünyada Vətən adlı,  

Qafarın da anası var. 

 

YENƏ BAHARDIR 

 

Səhərdir. Günəşdən nur ǝlənibdir,  

Güllərin üstünə şeh çilənibdir.  

Təbiət qarşımda çilvələnibdir, 

Çox da ki, Şah dağın zirvəsi qardır,-  

Yurduma yaz gəlib - yenə bahardır. 

 

Baxıram qönçələr zərli, xallıdır,  

Yamyaşıl yarpaqlar tor, sığallıdır.  

Zümrüd meşələrin özü ballıdır,  

Burda çox ağacın budağı bardır, -  

Yurduma yaz gəlib - yenə bahardır. 

 

Zövq alıb quşların həzin səsindən,  

Büllur çeşmələrin zümzüməsindən.  

Doymuram bülbülün şən nəğməsindən.  

 

 

 

 

POEZİYA 

Səmada durnalar qatar-qatardır, -  

Yurduma yaz gəlib - yenə bahardır. 

 

Ceyranlar, cüyürlər çölə axışdı,  

Əlində tüfəngi ovçu da çaşdı.  

Lalələr çəməndə naxış-naxışdı,  

Ana təbiətin öz hüsnü vardır, -  

Yurduma yaz gəlib - yenə bahardır. 

 

Çaya bənd atılsa - seldən ötrüdür,  

Bülbül cǝh-cǝh vursa, güldən ötrüdür.  

Toy-bayram, çal-çağır, eldən ötrüdür.  

Dillənən kamandır, dillənən tardır, -  

Yurduma yaz gəlib - yenə bahardır. 

 

OLARMI HEÇ 

 

Bulaqlardan şırıl-şırıl axır su,  

Çöl bəzənib: lalə, nərgiz verir boy.  

Coşub-daşır ürəyimin arzusu,  

Gəl, sən də bu gözəlliyə baxıb doy. 

 

Yaz yağışı öz işini biləndi,  

Söyüdlərin hörükləri yuyundu.  

Dağlar atdı başındakı rübəndi,  

Təbiət qış paltarını soyundu. 

 

Yamaclara sanki xalı sərildi,  

Yaşıllaşdı, sərinləşdi meşələr.  

Qayaların boz sinəsi gərildi,  

Göz oxşadı mənzərələr, guşələr. 

 

Uşaq kimi fərəhlənib, güldü yer,  

Qızıl günəş şəfəqinə büründü.  

Çəmənində gül-çiçəyi tazə-tər,  

Qayasında dağ kəlləri göründü. 

 

Bu torpağın hər qarışı gözəldir,  

Axı necə baxıb ilham almayım?!  

Dağı, daşı yazılmamış qəzəldir,  

Olarmı heç xoş xəyala dalmayım?! 

 

GEDİRƏM ÜZÜ SABAHA 

 

Gözümü dünyaya açandan bəri,  

Könlüm gözəlliyin əsiri, qulu.  

Savalan, Şah dağı dillər əzbəri,  

Yolum zirvə yolu, yolum dağ yolu. 

 

 

Gedirəm əbədi üzü sabaha,  

Dərə də keçirəm, dağ da aşıram.  

Axı niyə deyim yoruldum daha?!  

İlhamım gələndə coşub-daşıram. 

 

Çoxdan istəyimə çataydım gərək,  

Məni yoldan edən qızıl lalədir.  

Fərəhdən köksümə sığmayır ürək,  

Sağım qərənfildir, solum jalǝdir. 

 

Səpilib yoluma nərgiz, bənövşə, 

Məst olub çəməndə hərdən yatmışam.  

Oyanıb çıxanda bir hündür döşə,  

Çiçək dənizində itib-batmışam. 

 

Zəhmətim bar verib, dönüb gerçǝyǝ,  

Hər misram düzlənib, sətirlənibdir.  

Sığal çəkdiyimçün gülə-çiçəyə,  

Sözlərim bu qədər ətirlənibdir. 

 

DAĞLARIN 

 

Torpaqdan əbədi güc aldığından,  

Ucalıb göylərə başı dağların.  

Kim bilir, bəlkə də qocaldığından,  

Bilən yox neçədir yaşı dağların. 

 

Üstün bulud alar, qışda yer donar,  

Yaz gələr havanın şaxtası sınar.  

Uçub zirvəsinə qartallar qonar,  

Gəlməz sağsağandan xoşu dağların. 

 

Sinəsi gül-çiçək, düzü ətirli,  

Qoynuna uzanan izi ətirli.  

Yoxuşun, enişin özü ətirli,  

Xınalı kəklikdir daşı dağların. 

 

Hərdən coşub-daşan çayı bir aləm,  

Maralın, ceyranın sayı bir alǝm.  

Payızı bir aləm, yayı bir aləm,  

Gözəldir baharı, qışı dağların. 

 

Ay Qafar Süleyman, sən yaz, təriflə,  

Baxma desələr ki, gəl az təriflə.  

Götür, bas sinənə bir saz - təriflə,  

Qədrini bilməz hər naşı dağların. 

    AY Bəniz ƏLİYAR 
 

*** 

Bağlarını bahar kimi əkdiyim, 

Dağlarına duman kimi çökdüyüm, 

Günəşini sancaq kimi tikdiyim, 

VƏTƏN... 
 

Səmasını çadır kimi yapdığım, 

Torpağını bayraq kimi öpdüyüm, 

Dar günümdə qibləgah tək tapdığım, 

VƏTƏN... 
 

Ərən hünər, ər rəşadət ocağı, 

Ruhla eşqin axır vəhdət ocağı, 

Şəhidimin son şəhadət ocağı, 

VƏTƏN... 
 

Qərib kimi yola salar gedəni, 

Zərə tutar harayına yetəni. 

Mübarizin, ər Poladın Vətəni, 

VƏTƏN... 
 

*** 

Səbr idi adım, 

Torpaq olmaqdan, 

Ağac olmaqdan, 

Quş olmaqdan əvvəl. 

Səbr idi adım, 

Daş olmaqdan, 

 

Yol olmaqdan, 

Yoldaş olmaqdan əvvəl. 

 

Səbrlə adladım yolları bütün, 

Bütün ağrılardan səbrlə keçdim. 

Səbrlə qapadım yaramın üstün, 

Bağlı qapıları səbrlə açdım. 

 

Kiçik uğurlardan başladı yolum, 

Belə pöhrələndi qolum- qanadım. 

Səbrlə sonlandı ən acı halım, 

Ən böyük uğrumun səbr idi adı. 

 

Gözümün gördüyü səbrdən ötə, 

Ağlımın kəsdiyi elə səbrdi. 

Ömür nə ki, orda arzular bitə, 

Hələ də qazancım, hələ, səbrdi. 

 

Uduzan kim idi, udan kim idi, 

Açılmaz bir ömrün hər gizli sirri. 

Səbrim istəyimə tək hakim idi, 

Mən də bu səbrimin tək müqəssiri. 

 

*** 

Minarəsi uçulmuş məscidəm bu sabah, 

Azan səsimə oyanmır şəhərim, 

Qaranlıq gecələrindən qorxub uşaq kimi 

üstümə qaçmır daha... 

Ruhlar dolaşmır pəncərələrimdə, 

bayramlar döymür qapılarımı... 

Hətta cümə günləri belə  

təmizlik edə bilmirəm 

dolaşıq xəyallarımda... 

Yem tapmıram 

damımda acından ölən göyərçinlərimə... 

Mənə üzünü tutan bütün dualardan 

utanıram... 

Məndən gen qaçan  

bütün ağrılı insanların harayındayam... 

Rəngbərəng xalılar asılıb 

çat-çat olmuş divarlarıma... 

Gələn "qonaqların"  

zövqünü oxşaya bilmirəm bu halımla... 

Biri bir xeyirxahlıq etsə, 

bir nimçə sevgi pay gətirsə, 

sevindirsə yetim ürəyimi... 

doyuzdursa ac gözlərimi... 

POEZİYA 



ƏDƏBİ OVQAT Noyabr 2023 

 

 53 

Bir ovuc rəhm səpələsələr göy üzünə, 

dönüb nur olsa yolumuza, 

Minbərimdən, 

ən uca taxtımdan  

üzü boşluqlara boylana bilsə 

ən gözəl, toxunulmaz hisslər... 

Bilsə, bacarsa, "keşkələr" olmasa... 

Minarəsi uçulmuş məscid kimiyəm bu sabah, 

Allahdan incik, bəndədən küskün... 

Günahkar insanlarla doludur içim... 

Tövbə etməyə gələni yox!.. 
 

*** 

Heç nə düşünmürsən bəzən, 

boş bir otaq olursan, 

Tavanın, divarın boş, döşəmən yalın olur. 

Pəncərəni bağlayıb, bir az fikrə dalırsan, 

Pəncərəndən eşikdə nə varsa yalan olur. 
 

Arabir yoxlayırsan, nəbzin vururmu, vurmur, 

Əlini gəzdirirsən, divarların soyuyub. 

Sənə şaxta kar etmir, səni isti qovurmur, 

Bu dünyanı yaşama, hissetmə gücün doyub. 
 

Daha ağrı da yoxdu, ümid kimi tükənib, 

Boşluğun zənguləsi əks-səda yaradır. 

İçindəki o bədbəxt sevilmək hissi dinib, 

Nəyin var, hamsını məhv eləyir, qurudur. 
 

Quş ötmür, aynabəndin yuva qurmur nə vaxtdır, 

Yağış görmür novalçan, günəş pərdənə döymür. 

İçindəki zəminin mövsümü də quraqdır, 

Gözünə bircə dənə buğda dənəsi dəymir. 
 

Düşünüb daşınırsan, bu sənsənmi, bu sənsən! 

Bu təklik, bu tənhalıq içinə niyə doldu? 

Pəncərəndən eşikdə küləklərlə sevişən, 

Ağac ola bilərdin, boş otaq niyə oldun? 
 

Qaçılmazdı reallıq, qəbul et uduzmağı, 

Zamanla, bilirsən ki, ağla uduzur ürək. 

Özünü tox tutursan, boş otaqsan sən axı, 

Arzun boş olmalıdır, iddian da boş gərək. 
 

*** 

Sən məni sevdiyin qədər, 

kaş səni sevə biləydim. 

Quruyaydı gözlərimdə 

yaş, səni sevə biləydim... 

Boş yatağın dolmasa da 

Qəlbinə ümid dolaydı. 

Heç olmasa bu dünyada 

bir insan xoşbəxt olaydı. 
 

Çox demirəm, bir az, lap az 

sevə biləydim səni kaş... 

Həyatımdakı bu kədər  

sonlanaydı yavaş-yavaş... 
 

Mənə baxanda alışan 

gözlərin odum olaydı. 

Bu dünyada ən sevilən, 

ən xoşbəxt qadın olaydım! 
 

Niyə səni sevəmmirəm, 

niyə bitmir, niyə, bu qəm? 

Üzündəki təbəssümün  

cəlladı olmaq istəməm. 
 

Ömrünün yaz çəmənində 

bənöşvə kimi bitəydim. 

Özüm xoşbəxt olmasam da  

bir insan xoşbəxt edəydim. 
 

*** 

Dünya fırlansa da öz yerindədir, 

Dağ öz yerindədir, çay öz yerində. 

Gecə də, gündüz də yer dəyişməyib, 

Göy öz yerindədir, Ay öz yerində. 
 

Yenə həminkidir adət- ənənə, 

Kim kimi saymırsa saymır, kimə nə? 

Az-çox dəyişiklik olsa da, yenə 

Yas öz yerindədir, toy öz yerində. 
 

Nə olsun, təzəcə qırxı keçmişəm, 

Haqlını nahaqdan təzə seçmişəm. 

Bir "ömür" qılıflı zəmi biçmişəm, 

Pay öz yerindədir, zay öz yerində. 
 

Kim məmnun qalıb ki, haqlı yarğıdan? 

Çoxu öz içində susub qorxudan. 

Bülbül olmayacaq qara qarğadan, 

Kök öz yerindədir, soy öz yerində. 
 

İndi də özümü naza çəkmişəm, 

Bilirəm, sənə də çox gecikmişəm. 

Hissimi bələyib, güclə bükmüşəm, 

Toxunma, qalıbdı qoy öz yerində. 

   NƏCMƏDDİN          

MÜRVƏTOV 
    

BABAMIN EVİNİN DAŞI 

 

Usta, ehmal tərpən, xətrinə dəymə, 

Qoy, qaytar yerinə, olma ha naşı. 

Divara tarazla, zərrəcə əymə, 

İnciyər babamın evinin daşı. 

 

Bezib laqeydlikdən, biganəlikdən, 

Bax, düşüb getməyə, bilmirəm hara. 

Açmaqla göz dağı böyük dəlikdən, 

Geniş yol, köksümdə qəmə, qubara. 

 

Sarıb varlığımı xəcalət təri, 

Önündə durmuşam səssiz-səmirsiz. 

Məndə vecsizliyin böyük  "hünəri", 

Daşı da edibmiş demə səbrsiz. 

 

Arxa-dönənimdən ər dədələrin, 

Əli sığallayıb bu çopur daşı. 

Miras nə, qanmayan biz gədələrin, 

Ayrı mətləblərə qarışıb başı. 

 

Diz çöküb, yalvarıb-yaxarsam görən, 

Keçər günahımdan, bağışlar məni? 

Qaytar qoy yerinə, ay divar hörən, 

Azaldım özümə sonsuz tənəni. 

 

 

DEMƏ YANARSAN 

 

Ruhunla ruhumun tutur söhbəti, 

Onunla hər dəfə dərdləşirik çox. 

Yanıma gəlirsən belə xəlvəti, 

Onda xəyallarda darıxmıram, yox. 

 

Cavab da alıram suallarıma, 

Uymaqla səsinin sehrinə onda 

Yoruram, deyirəm səbrin çox, amma 

Deyən mən oluram yorulan sonda. 

 

Rahatlıq duyuram hər görüşündən, 

Uyğumda, xəyalda, fərqi yox necə. 

Özümdən özümə olur vaxt-vədən, 

Gündüz də gəlirsən, çox zaman gecə. 

 

Belə son verirsən tənhalığıma, 

Qovmaqla köksümdən kədəri, qəmi. 

Dönüb boylanmıram solum, sağıma, 

Sorub aramıram könül həmdəmi. 

 

Hə, sən bax beləsən, ay ruh ortağım, 

Bil ki harda varam, orda da varsan. 

Sənin pərvanənəm şamım, çırağım, 

Demə "yaxın gəlmə", demə "yanarsan". 

 

DEYİRSƏN, DARIXMA  

 

Deyirsən, darıxma, axı qəlbimə 

Necə hökm eyləyim, de də, bəs necə? 

Səni əvəz edə, üz tutum kimə? 

Sığmır yox, dərkimə bax bu düşüncə. 

 

Deyirsən, darıxma, axı həsrətin 

Göynədir köksümü, yandırır məni. 

Yayınır hər şeydən nəzər-diqqətim, 

İnan, çaş salıram bu gün, dünəni. 

 

“Darıxma” söyləmək nə qədər asan, 

Əməl eləməksə çətindən çətin. 

Ruhuma əmr edim:-"yorul, bez, usan", 

İtirim beləcə eşq ləyaqətin? 

 

Köməyə yetmir ki xəyallarım da, 

Orda da darıxmaq olub adətim. 

Orda arzularım, diləklər kam da, 

Təkcə sənsizlikdən yana xiffətim. 

POEZİYA 

Deyirsən, darıxma, ağır hicranı, 

De, necə çıxarım, atım canımdan? 

Gəl də, yarat mənə, bax, o imkanı, 

Qovum darıxmağı vüsal anından. 

 

Deyirsən, darıxma, axı qəlbimə, 

Necə hökm eyləyim, de də, bəs necə? 

Səni əvəz edə, üz tutum kimə? 

Sığmır yox, dərkimə bax bu düşüncə. 

 

İNAN ÜRƏYİMƏ 

 

Bəlkə də səhvim var, nəsə nöqsanım,  

İmkan ver düşünüm, daşınım, qanım. 

Tapım saf-çürüklə düzü, inanım, 

Mümkün, hər kəs hərdən aza yol, çaşa,  

Məni ürəyimlə burax baş-başa. 

 

Yox, haqdan kənara çıxan deyiləm,  

Üstünə nəyisə yıxan deyiləm, 

Qəlbini azacıq sıxan deyiləm. 

Quran da deyiləm oyun, tamaşa, 

Məni ürəyimlə burax baş-başa. 

 

Dinlədim, eşitdim, şikayətini,  

Kinli narazılıq hekayətini,  

Duydum, hiss elədim bil niyyətini.  

Dürüst qərarıma arxayın yaşa, 

Məni ürəyimlə burax baş-başa. 

 

Səninçün vəkilə dönəcəm özüm,  

Olmaz yox, haqqında bircə sərt sözüm.  

Xırda qüsuruna yumulmaz gözüm.  

Mümkünsüz nahaqla ruhum barışa,  

Məni ürəyimlə burax baş- başa. 

 

Fərqi yox, inan ki,  ola harda, kim,  

Şəksiz söz-söhbətdə vicdanım hakim,  

Hazıram verərsə cəzam nə, çəkim.  

Düşmə zərrə qədər bundan təlaşa, 

Məni ürəyimlə burax baş-başa. 

 

SINA, TANI 

 

Hər kəsin ayrı xisləti, 

Fərqli yaxınlıq, ülfəti, 

Aşkar,gizlini,xəlvəti, 

Görmədiyin nələri var.  

Sına, tanı et etibar. 

 

Öz xeyrini güdəni çox, 

Əyri yolla gedəni çox, 

Tərslik, nəhslik edəni çox, 

Olan düşüncə, dərki dar.  

Sına, tanı et etibar. 

 

Nahaq sözü deyəni gör, 

Təkcə haram yeyəni gör, 

Saxtalığı "geyəni" gör, 

Var bilməyən heç abır, ar.  

Sına, tanı et etibar. 

 

Yaxın qoyma naxələfi, 

Olmaz namusu, şərəfi, 

"Qarışdırar çox kələfi" , 

Çəkilərək gendə durar.  

Sına, tanı et etibar. 

 

Satqın, xain, alçaq da bil, 

Yanındadır, uzaq deyil, 

İlan kimi çıxarar dil. 

Məqam düşsə lap tez çalar.  

Sına, tanı, et etibar. 

 

Soy-kökünü sor, xəbər al, 

Yoldaşlıq et, yanında qal, 

İş-gücünə bax, nəzər sal, 

Sirr saxlaya gör, "kordur, kar? "  

Sına, tanı et etibar. 

 

Hər kəsin ayrı xisləti, 

Fərqli yaxınlıq ülfəti, 

Aşkar, gizlini, xəlvəti, 

Görmədiyin nələri var,  

Sına, tanı et etibar, 

 SEVİNC MƏMMƏDOVA 
 

PAYIZ 
 

Payız düşüb bir sevginin bağ-bağçasına, 

Su saxlamır köhnə damın navalçaları. 

Süzüldükcə buludların göz yaşlarından, 

Çat bağlayır can evimin boş taxçaları. 

 

Ötənləri xatırlayıb baxır, kövrəlir, 

Dalanların o başından tənha, yad küçə, 

Elə yağır küləklərlə baş-başa yağış, 

Aman vermir durnalara payızdan köçə. 

 

Qəmli durub gözlərimdə köhnə işıqfor, 

Ölgün, solğun ziyasında tale oxunmaz, 

Qandallanan əllərim tək - qoynumda məhbus, 

Bundan belə təkliyinə kimsə toxunmaz. 

 

SEVMƏ MƏNİ 

 

Sevmə məni bunca daha, 

Qoy yaşayım özüm üçün. 

Sənə qaçan yollarımı, 

Qoy qatlayım dizim üçün. 

 

Gözüm gözündən aralı, 

Sözlərim küsüb dayansın.ssss 

Zənglər, görüşlər, məktublar, 

Zamanı üzüb dayansın. 

 

 

 

 

 

Ara verib sevgimizə, 

Bir də çəkək, gəl sınağa. 

Aldatmayaq bu sevdanı 

Aləm çəkməsin qınağa. 

 

BİR  ZAMAN 
 

Bir zaman mənim də bir evim vardı 

Arzuyla doluydu bağçası, bağı, 

Düzüb bəzəmişdim xəyallarımla  

Günəşə baxırdı qonaq otağı. 

 

Ay, ulduz qonardı pəncərəsinə, 

Gecələr sevgiylə aşıb-daşardı, 

Diləklər döyərdi hər gün qapısın, 

Bu evdə arzular qoşalaşardı. 

 

Bir zaman mənim də bir evim vardı, 

Sərsəri küləklər tapmazdı yolun, 

Kandarı gül-çiçək açardı hər gün, 

Fələk qurmamışdı hələ min oyun... 

 

Mən hələ bilmirdim zalım dünyanın, 

Zər daşı altında əqrəblər yatır, 

Bəzən ən səmimi, saf arzular da, 

Ünvanın səhv salıb günaha batır... 

 

Mən hardan biləydim illər ötəcək, 

Dönüb bu xoşbəxtlik xəyal olacaq, 

Dönəcək ün yetməz xatirələrə, 

Yolunda, izində mamır bitəcək. 

 

Bağçasın xar basdı, yellər taladı, 

Bir zaman mənim də bir evim vardı. 

 

ŞƏKLİMİ 

 

Sən mənim şəklimi ürəyinə çək, 

Bəlkə uzaq ola qəm, ürəyindən, 

Gəzdir sinən altda, gəzdir tütyə tək  

Qoy səni qorusun dumandan, çəndən. 

 

Sən mənim şəklimi ürəyinə çək,  

Sevən ürəyinə lap yaxın olum,  

Sən orda boş yerə kədərlənəndə, 

Mən burda bulud tək boşalım, dolum. 

 

 

POEZİYA 



ƏDƏBİ OVQAT Noyabr 2023 

 

 57 

Qoruyum ağrıdan, acıdan səni, 

Üzünü, gözünü kədər almasın,  

Sən mənim şəklimi ürəyinə çək, 

O sevən ürəyin gücdən qalmasın. 
 

Çək mənim şəklimi, ürəyinə çək, 

Bəlkə ürəyinin həsrəti bitər, 

Sənə sirri pünhan, sehri bitməyən 

Bir nağıl söyləsin səhərə qədər. 
 

*** 

Səni bir gün arzuladım, 

Tək bircə gün söhbət edək. 

Bir az keçmişə qayıdaq, 

Bir az da sabaha gedək. 
 

Təzadlarla ötən ömür, 

Qoy arzulardan boylansın! 

Yadlaşmayaq özümüzə, 

Ürək bizi qınamasın. 
 

CIRCIRAMA 
 

Darıxırıq, əsir külək 

narın-narın, vermir ara, 

Darıxırıq, keçmir gecə, 

bir mən, bir də cırcırama. 
 

Qaçıb gözümün yuxusu, 

göydə aydı, yerdə mənəm, 

Ara vermir cırcırama 

bu gecəyə bir söz deyəm. 
 

Yalqız, tənha gecələri, 

gözlərində çəkir dara. 

Asıb budaqdan sükutu 

haraylayır cırcırama. 
 

YENİ SEVDALAR 
 

Bəlkə də olmadım sən deyən qadın,  

Könlün sevən qadın ola bilmədim.  

Durub yollarının üstündə hər gün,  

Xiffətdən saralıb sola bilmədim. 
 

Qol-qanad vermədim "havalanasan",  

Könlün yaz qabağı öz sevdası var...  

Süzülən gözlərin, çatılan qaşın,  

Xumar baxışların söz sevdası var... 

 

Bir qərib durnanın qərib səsiydim,  

Arzusu, istəyi köç eyləmişdi.  

 

Bu sevgi bir yalnış yuxuya dönüb,  

Ömrümü, günümü heç eyləmişdi... 
 

Köhnə sevdaları yorur bu zaman,  

İstəklər tükənir, ümidlər bitir.  

Gəlir bu dünyaya yeni sevdalar,  

Gəlib sevənləri bəxtiyar edir. 
 

BU YAZ DA GECİKDİ... 
 

Bu yaz da gecikdi, yubandı yaman,  

Tükəndi dağ səbrim naşı yollarda.  

Qayıt gəl yurdumun nazlı durması,  

Bahar həsrətimi daşı yollarda... 
 

Sənsiz qəribsəyib bu çöl, bu çəmən,  

Sonasız göllərin solub aynası.  

Buz bulaq dondurub zümzüməsini,  

Oxunmur nəğməsi, susub laylası. 
 

Daha bu həsrətə gücüm qalmayıb,  

Qanad çal Şuşamdan, Qarabağımdan!  

Gör daşı daş üstə qoyubmu, yağı?  

Bir nişan qalıbmı, xoş növrağından... 
 

Dolan Cıdır düzün, gəz yaylaqları,  

Gör qarı əriyib, açıbmı gülü?  

Qonub budağına, oyat sən Allah,  

Qəflət yuxusundan Xarı Bülbülü... 
 

Bu yaz da gecikdi, yubandı yaman,  

Tükəndi dağ səbrim naşı yollarda.  

Qayıt gəl yurdumun nazlı durnası,  

Bahar həsrətimi daşı yollarda... 
 

BU GECƏ 
 

Düşüb dəryalarda balıq seyrinə,  

Dərdini böyüdür beşik gözlərim.  

Gündüzlər basını qata bilirəm,  

Çəkir gecələrə keşik gözlərim. 

 

Bir həsrət gecəsi min qəm toxuyur,  

Qonağım göylərin ulduzu, ayı.  

Sərgərdan dolaşan yuxular bilir,  

Nədir qismətimin bu sevgi payı... 

 

Demək istədiyim donub dilimdə,  

Bir kimsə bilməsin, düşməsin duyuq.  

Bir həsrət üşüyür mənim qəlbimdə,  

Bu gecə qəlbimə soyuqdur, soyuq... 
 

 



Noyabr 2023  ƏDƏBİ OVQAT 

 

 58 

 

 

 

 

 
 

 
 

   BAYRAM  NOVRUZ 
      

DƏVƏT  ETMƏYİN... 
  

Məni saraylara dəvət etməyin, 

Orda zaman getmir, darıxıram mən. 

Mənlə rəsmi dildə söhbət etməyin, 

Rəsmi danışanda karıxıram  mən. 
  

Dilim topuq vurur, fikrim dolaşır, 

Gözüm çilçıraqda, tavanda gəzir. 

- Bu “natiq”, - deyirlər,-  nədən danışır? 

Bəlkə, yolu azıb, dumanda  gəzir. 
  

Mənim dilim sadə danışıq dili,  

Sünilik tapmazsan ibarələrdə. 

“Buyurun”, “əyləşin” demirəm, bəli! 

Bu sözlər işlənir idarələrdə. 
  

Evdə, ailədə, hətta bayırda 

Sadə xalq dilində danışsaq, pismi?! 

Evi idarədən gəl bir ayır da, 

Əgər biz hər yerdə danışsaq rəsmi. 
  

Məni elə yerə qonaq aparın, 

Qeydlər olmasa da əlimin altda, 

Ötüm saatlarla, qulaq aparım, 

Desinlər, nəsə var dilimin altda... 
  

Məni saraylara dəvət etməyin, 

Orda zaman getmir, darıxıram mən. 

Mənlə rəsmi dildə söhbət etməyin, 

Rəsmi danışanda karıxıram  mən. 

  

  

MÜƏLLİM” DEMƏ 
  

“Bəy” söylə, “yoldaş” de, “vətəndaş” 

çağır, 

Hər yetən insana “müəllim” demə. 

Bəlkə, heç pedaqoq deyildir fağır, 

Müəllim deyilsə, “müəllim” demə. 

  

Həkimə “həkim” de, polisə “polis”. 

Nə vaxtdan müəllim olub mühəndis? 

“Müəllim” deməsən, inciyər rəis? 

“Cənab” de sən ona , “müəllim” demə. 

  

Bilsən, dil nə çəkir sənin əlindən, 

“Müəllim” kəlməsi düşmür dilindən. 

Utan, xəcalət çək müəllimindən, 

Ayıbdır, çobana “müəllim” demə. 
  

Söz yersiz olanda qiymətdən düşər, 

Mənası dəyişər, zinətdən düşər. 

Müəllim özü də hörmətdən düşər, 

Avama, nadana “müəllim” demə. 
  

Sən də, Bayram Novruz, sözü səlis de, 

Yaxşıya yaxşı de, pisə də pis de. 

Mirzə de, katib de, adın dürüst de, 

Hər yazı yazana “müəllim” demə! 
  

QOYMADI 
  

Bir gözəlin bağında gül becərdim, 

Mən bu işi bağban kimi bacardım. 

Ömür bitdi, hədər yerə qocaldım, 

Güllərinə toxunmağa qoymadı. 
  

Torpağıyla, daşlarıyla oynadım, 

Bağçasının quşlarıyla oynadım. 

Üzüyünün qaşlarıyla oynadım, 

Hillərinə toxunmağa qoymadı. 
  
Bir mələkdir obasında, elində, 

Çox  pərgardır əməlində, felində. 

Qollarımı kəmər etdim belində, 

Əllərinə toxunmağa qoymadı. 
  

Bağbanı da, bağçası da özünün, 

Qabağında söz demədim sözünün. 

Yanağında çaya dönmüş gözünün 

Sellərinə toxunmağa qoymadı. 

POEZİYA 

Nə biləydim, işim belə ağırdı, 

Mükafatım bir quruca sağoldu. 

Külək əsdi, saç düzümü dağıldı, 

Tellərinə toxunmağa qoymadı. 

  

Bayraməli, ağlı olan, sevginin 

Çəkməz yükü ağır olan sevginin. 

Mənə şirin nağıl olan sevginin  

İllərinə toxunmğa qoymadı. 

  

NƏ QAZANMISAN? 

  

Çox da qürrələnmə var-dövlətinlə, 

Sərvətdən savayı nə qazanmısan? 

Uca boy-buxunla, şux qamətinlə, 

Diqqətdən savayı nə qazanmısan? 

  

Şirin söz çıxmayıb hələ dilindən, 

Boynun yoğun olub ferma kəlindən. 

Bir yol tutmamısan yetim əlindən,  

Minnətdən savayı nə qazanmısan? 

  

Yalandan öyüblər, hörmət bilmisən, 

Saxta tərifləri şöhrət bilmisən. 

Lağla deyiləni qiymət bilmisən, 

Nifrətdən savayı nə qazanmısan? 

  

Eldən, camaatdan kənar gəzirsən, 

Malını satmağa bazar gəzirsən. 

Əcəlin yetişib - məzar gəzirsən, 

Lənətdən savayı nə qazanmısan? 

  

Bayram, qəm eləmə, sənin “var”ın var. 

Şeir rübabın var, könül tarın var. 

Heç zaman solmayan laləzarın var, 

“Cənnət”dən savayı nə qazanmısan? 

  

 SAAT  VƏ  ÜRƏK 

  

Saat tıqqıltısı... qəlb döyüntüsü… 

Oxşar olsalar da, eyni deyildir. 

Var qəlbin çeviki, ürəyin süstü, 

Bu hallar bizlərə yeni deyildir. 

  

Ürək hiss eləyir, gülür, ağlayır, 

Saatsa cansızdır, hissiyatı yox. 

Ürək xatırlayır, yadda saxlayır, 

Saatın doğması, dostu, yadı yox! 

  

Saat geri qalsa, irəli getsə, 

Dəyişə bilməz heç vaxtı, zamanı. 

Ürək pis işləsə, “tənbəllik” etsə, 

Dilin söz deməyə olmaz amanı. 

  

Saat qızıl olsun, ya da ki, gümüş, 

Zamanı göstərir, bir də zəng çalır.  

Ürəyin gördüyü əvəzsiz bir iş - 

Hamı yaşamağa ondan güc  alır. 

  

Saat dayanarsa, yenə qurular... 

Axarıyla gəlib  zaman da keçər. 

Ürək dayanarsa, ömür qırılar, 

Ölər, bu dünyadan  insan da köçər. 

  

Hərəyə bir  ürək - “saat” verilib, 

Ona yanaşmayaq ögey, yad kimi. 

İnsana çox qısa həyat verilib, 

Qoy ürək işləsin saz saat kimi. 

  

 İNSAN ÖMRÜ 

  

İnsan ömrü bir kitab, 

Hekayədir, romandır. 

Bitən günü olur çap, 

Nəşr eləyən zamandır. 

  

Ön sözü Allah yazır, 

Son sözü Allah yazır. 

Sevinc yazır, ah yazır,  

Müəllif Yaradandır. 

  

Faciə, dram olur,  

Yarımçıq, ya tam olur. 

Vaxt çatdı, tamam olur, 

Yüz il ömür bir andır. 

  

Dolanır aylar, illər, 

Dəyişilir fəsillər. 

Həqiqətlər, əsillər 

Sonda heçdir, yalandır. 

  

Sözü sözə qalayaq, 

Qoy sönməsin bu ocaq, - 

Qalsa, əsər qalacaq, 

Yaranan yaşadandır... 

Hamı yesin balımdan. 

MƏZAHİR ZEYNAL 

 

ŞEİR ÇİÇƏYİ 
 

Bir şairəm, gözümdə 

Dünya şeir çiçəyi. 

Mən hissimi yozuram, 

Arı yeyir çiçəyi. 

 

Bal xətrinə bir gülün  

Durmamışam qəsdinə. 

Əlim gendə dolanıb, 

Gözüm qonub üstünə. 

 

Ruha qida nə varsa 

Qaçırmıram gözümdən. 

Hər qidanın ayrıca 

Mayası var sözümdən. 

 

İçdən gələn arımın 

Ruhumdadır neştəri. 

Bədavadır balı da, 

Axtarmıram müştəri. 

 

Öz yolumdan dönmərəm 

Dartsalar da qolumdan. 

Halallıq da vermişəm, 

Hamı yesin balımdan. 

 

ÖYRƏŞİB DAŞLARA QIZ 

AĞACLARI 
 

Öyrəşib daşlara qız ağacları... 

Hər gələn bir qıza daş atıb gedər. 

Oynadıb üzündə xoş təbəssümü, 

Bir könül rəngini yaşadıb gedər. 

 

Öyrəşib daşlara qız ağacları... 

Gözləyər bəxtinə tuşlanan daşı. 

Bəzən də gül kimi tutub dayanar, 

Əlində damladan islanan daşı. 

 

Öyrəşib daşlara qız ağacları... 

Hər daşın sevinci, öz ağrısı var, 

Dərd bitər daşların sarı yerində 

Yollara dikilmiş göz ağrısı var. 

 

Öyrəşib daşlara qız ağacları... 

Qəlbini gözündə tutar bir oğlan. 

Oğrun baxışları sapand eyləyib 

Tuşlayıb bir qıza atar bir oğlan. 

 

Öyrəşib daşlara qız ağacları... 

Daş ilə gələrmiş bahar köksünə. 

Haçansa qəlbinin yarısı bilib, 

Oxşayıb bir daşı sıxar köksünə. 

 

HƏQİQİ SEVGİLƏR İNTİHAR 

EDİR 
 

Deyirlər müasir sevgidən yazın... 

Oyuncaq sevgidən necə yazım mən? 

Qəlbimdə keçmişə rəhmət oxuyub, 

Sözümdən hissimə qəbir qazım mən? 

 

Deyirlər müasir sevgidən yazın, 

Qabaqkı sözlərin ruhu köhnəlib. 

Oğlanlar qızları kafedə görsün, 

Xəyallar dəb deyil, yuxu köhnəlib. 

 

Deyirlər müasir sevgidən yazın... 

Badədən gözlərə necə baxım bəs? 

Önümdə parlayan günü söndürüm, 

Duyğular gözümdən almasın nəfəs? 

Deyirlər müasir sevgidən yazın.. 

Yerişə, duruşa dəb qatın bir az. 

İndiki sevənlər üzməyi bilmir, 

Qoy olsun baxışlar topuqdan dayaz. 
 

Deyirlər müasir sevgidən yazın... 

Bəs necə dindirim xatirələri? 

Keçmişə dönməyə bir uçaq tapım, 

Metroya mindirib xatirələri? 
 

Deyirlər müasir sevgidən yazın... 

Dərdimə yaz donu geyindirm mən? 

İlahi sevgini göydən endirib 

Yalançı dilimlə öyündürüm mən? 
 

Deyirlər müasir sevgidən yazın... 

Nə yazım ruhumun boğulan günü? 

Həqiqi sevgilər intihar edir, 

Müasir sevgilər doğulan günü. 

 

LALƏNİN XALLARI ÜRƏYİMDƏDİR 
 

Nə külək var idi, nə də göz yaşı, 

Bir qərib laləni süzüb baxırdım. 

Özümdən qəribə xəyallar qurub, 

Əksini bir uzdə düzüb baxırdım. 
 

Ruhumun qəsdinə çıxdı bir külək, 

Oldu pərən-pərən xoş baxışlarım. 

Əzilmiş ləçəkdə durub ağladı, 

Süzüldü torpağa yaş baxışlarım. 
 

O güldən söz açdı bir yanaq mənə, 

Gözəllər üzündə söz oldu rəngi. 

Od tutub alışdım hərarətindən, 

Qəlbimin içində köz oldu rəngi. 
 

Kədərli gözümdən soyuq üstünə 

Bir acıq salmışam o gün küləyin. 

Lalənin xalları ürəyimdədir, 

Əlindən almışam o gün küləyin. 
 

BİZİM İLK SEVGİMİZ UŞAQ KİMİYDİ 
 

Bizim ilk sevgimiz uşaq kimiydi, 

Allahdan doğuldu yiyə çıxmadıq. 

Açılmış bir ovuc qucaq kimiydi 

Çəkildi göylərə, göyə çıxmadıq. 

 

 

Heç su da vermədik ona bir qaşıq, 

Ağlağan deyildi, şən idi körpə. 

Dünyada yox idi belə yaraşıq, 

Bir böyük sevgiyə dən idi körpə. 

 

Arzudan ev qurub ürəyimizdə, 

Ən dərin sirr kimi yaşatdıq onu. 

Əriyib qurtardı ürəyimiz də, 

Nə gördük üzünü, nə daddıq onu. 

 

Adına bir uzaq xatirə dedik, 

Buludlubsəmadan hay verdi bizə. 

Nə olar göylərdən düş yerə,-dedik, 

Ah çəkib qəmindən pay verdi bizə. 

 

Səninçin göylərin üzüdü körpə, 

Vədəsiz yağışlar gözündən yağır. 

Mənimçün dünyanın özüdü körpə 

Gündüzlər nur kimi üzündən yağır. 

 

YARPAQ OLMAQ İSTƏYİRƏM 

 

İstəyirəm, dönüb yarpaq olum mən, 

Ürəyimdən torpağacan yol düşə. 

Görüm ağac ürəyində nə çəkir  

Yel salanda meyvələri təşvişə. 

 

İstəyirəm dönüb yarpaq olum mən, 

Solum, sağım havalanıb mehlənə. 

Bütün günü bişim, yanım istidən, 

Üzüm yenə gün batanda şehlənə. 

 

İstəyirəm dönüb yarpaq olum mən, 

Kölgə salım sevənlərin üstünə. 

O mərhəmət, sevgi məni yaşatsın, 

Tuş gələndə bir küləyin qəsdinə. 

 

İstəyirəm, dönüb yarpaq olum mən, 

Göz oxşayan gül boynuna qol salım. 

Oxşadıqca könülləri çiçəklər, 

İnsanların ürəyinə yol salım. 

 

İstəyirəm, dönüb yarpaq olum mən, 

Bu dünyada o bəxt məni tapar ki... 

Şair olub yarpaq ömrü yaşayaq, 

Yaşıl geyib dayanmağa nə var ki... 

                               

 



Noyabr 2023  ƏDƏBİ OVQAT 

 

 62 

 

 

 

 
 

ZAKİR BAYRAMLI 
 

           BİLMİRƏM                   

 

Səni necə inandırım, 

And içim nəyə bilmirəm. 

Öz donumu qoy geyinim, 

Özgə don geyə bilmirəm. 

 

Hər gün tezdən oyanıram, 

Yolun üstdə dayanıram. 

Sənin üçün boylanıram, 

Gəlmişəm niyə, bilmirəm. 

 

Qıvrılıram, buruluram, 

Bulanıram, duruluram. 

Sənə hər gün vuruluram, 

Vəsf edib öyə bilmirəm. 

 

Sevdim səni zamanında, 

Niyə yoxsan bəs yanımda? 

Ovsunmu var ünvanında? 

Qapını döyə bilmirəm. 

 

Könlüm eşqin meyin içir, 

Gözüm baxır, səni seçir. 

Ürəyimdən çox söz keçir, 

Birini deyə bilmirəm. 

 

Dağlar yenə qar gətirib, 

Eşq bağıma var gətirib. 

 

 

 

 

Nar ağacım bar gətirib, 

Narını yeyə bilmirəm. 

 

Qoyma yolda gözlərimi, 

Silmə yoldan izlərimi. 

Bağışla ki, dizlərimi 

Qarşında əyə bilmirəm. 

 

RÜBAİLƏR             
 

Deyirlər bu dünya düzələn deyil, 

Durmadan fırlanır, düz gələn deyil. 

Üzmə ürəyini, narahat olma, 

Qopub məhvərindən üzülən deyil. 

 

Ağ bulud dolanır başımın üstdə, 

Alnım qırış salır qaşımın üstdə. 

Soruşdum: - bu halın nədir yozumu? 

Dedilər: - yaş gəlir yaşımın üstdə. 

 

Çalışma dünyanı boşaltmaq üçün, 

Öyrətmə əlini daş atmaq üçün. 

Çalış izin qalan dünyanı yarat, 

Özünü əbədi yaşatmaq üçün. 

 

Saz çalıb - söz qoşmaq ozanlarda var, 

Sözü nəzmə çəkib yazanlar da var. 

Yol getsən görərsən, aralarında, 

Yolu yoza-yoza azanlar da var. 

 

Ötüşmə sağımdan, nə də solumdan, 

Gen dur ayağımdan,çəkmə qolumdan. 

Hələ çatmamışam neçə arzuma, 

Qaytara bilməzsən məni yolumdan. 

 

NARAZI DEYİLƏM 

QOCALIĞIMDAN 

 

Mənim can sirdaşım, narahat olma, 

Yaşımın çoxluğu üzməsin səni. 

Həyat davam edir, yolundan qalma, 

Qaytara bilməzsən ötüb keçəni. 

 

Ömrün hər dövrünü keçib gəlmişəm, 

Olub uşaqlığım, şıltaqlığım da. 

Nə yoldan qalmışam, nə dincəlmişəm, 

Ötüb yeniyetmə, gənclik çağım da. 

Axtardım həyatı erkən yaşımdan, 

Tapdım damarını, tutdum nəbzini. 

Keçdi yaşamağın eşqi başımdan, 

Qıldım mənasını, bildim məğzini. 

 

Nə lazım nəql edim bütün ömrümü, 

Mənim heç o qədər vaxtım da yoxdur. 

Sadə yaşamışam gələn günümü, 

Möhtəşəm sarayım, taxtım da yoxdur. 

 

Görüb buludları başımın üstdə, 

Canım, elə bilmə səndən doymuşam. 

Sadəcə, yaş gəlib yaşımın üstdə, 

Qocalıq dövrünə qədəm qoymuşam. 

 

Dağın əzəməti ucalığında, 

Buludlar oynaşan zirvəsindədir. 

İnsanın hörməti qocalığında, 

Həyatda yerini bilməsindədir. 

 

Zövq al bu hörmətli, müdrik çağımdan, 

Bədbinlik, küsgünlük ömrü gödəldir. 

Narazı deyiləm qocalığımdan, 

Bu dövrü yaşamaq özü gözəldir. 

 

VƏTƏN  BAYATILARI       

 

Tərifləmə yad eli, 

Doğma olmaz yadelli. 

Öz elini sevməyən, 

Ya nadandır, ya dəli. 

              

Hamı sevir Londonu, 

Gedib geyir o “don”u. 

Ayrılmaram Bakıdan, 

Londondan olsa, onu. 

             

Ay yaz gülüm, Nərgizim, 

Eşqi nə cür tərgizim. 

Mən sənin öz yarınam, 

Şabranlıyam, əzizim. 

              

Şabran qədim bir şəhər, 

Bağlarında bar-bəhər. 

Boylan Çıraqqaladan, 

Gör Şabranı hər səhər. 

             

Əzizinəm, gəl bəri, 

Girib əzmə gülləri. 

Küsər, səndən inciyər, 

Şabran qızı Gülpəri. 

            

Əzizinəm, can Vətən, 

Çox vermisən qan, Vətən. 

Baş qoyaram yolunda, 

Ötüşmərəm yan, Vətən! 

             

Demə,  şair qocalıb, 

Daha bəsdir ucalıb. 

Əcəl, məndən uzaq dur, 

Almadığım bac qalıb. 

 

QƏZƏL 

 

Bağa baxsan, yetişib bağ dolu barın olacaq, 

Əkdiyin hər bir ağac sevgili yarın olacaq. 

 

Dik tutub başını hər işdə güvənsən özünə,  

Fəth edib zirvəni, dağ boyda vüqarın olacaq. 

 

Ehtirasdan yaranan odlu məhəbbət diləsən,  

Elə zənn etmə bu eşq daimi varın olacaq. 

 

Bülbülə qibtə edib girmə gülün bağçasına,  

Dolaşıb gül koluna, sinədə xarın olacaq. 

 

Arzulardır aparan insanı daim irəli,  

Kamına yetmək üçün güclü axarın olacaq. 

 

Gər həyat eşqinə sadiq yaşayıb, ömr eləsən,  

Bütün ömrün uzunu güllü baharın olacaq. 

 

Zakir, aldansan əgər şöhrətə, dünya malına,  

Dünyanı fani görüb, naleyi-zarın olacaq. 

   GÜLNAR ZAKİRQIZI 
    

*** 

Bir gülün ətriylə pöhrələnirsən, 

O gül ki, dünyaya cənnətdən doğur. 

O səni qanıyla yoğurduğutək, 

Çalış ki, haqqını haqq ilə yoğur. 

 

Ətri sevgilərin ən müqəddəsi, 

Anadır, o gülün ismi anadır. 

Varlığı həyatı gözəlləşdirir, 

Göylərdə mələkdir,yerdə sonadır. 

 

Səcdə et adına, tapın adına, 

Atma zəhmətini atəşə, oda. 

Ondan yaxşı dost yox, ondan yaxşı yar, 

İtirsən tapmazsan ondan dünyada. 

 

*** 

Könlümü bağlayıb sərt qapısıyla, 

Çovğunu, şaxtası qara qışların. 

Dalınca həsrətlə baxar olmuşam, 

Baharın müjdəsi qaranquşların. 

 

Kökləyib qəlbimi sevimli saza, 

Bəzən xəyallarda dönürəm yaza. 

Bülbül də həsrətdi xoş bir avaza, 

Bir vaxt fərəhiydim gur alqışların. 

 

 

 

 

 

 

Dünən xoşbəxtliyə uzanan yoldum, 

Bu gün bədbəxt olub saçımı yoldum. 

Mən də cərgəsinə qatılmış oldum, 

Nakam talelərdən saralmışların. 

 

Sevinc öz kefində hər səhər,gecə, 

Kədərçünsə ömür tez ötüb keçə. 

Acısın çəkirdim bir vaxt eləcə, 

Qəlbi gündən günə daralmışların. 

 

De necə çəkməyim ah-naləsini? 

Hələ heç dadmamış gülöyşəsini, 

Satıb laləsini, bənövşəsini, 

Yerinə qübardan qar almışların. 

 

Nə asan peşəymiş salıb sınağa, 

İnsan talelərin çəkmək qınağa. 

Dözmürük bir qırış düşsə yanağa, 

Halına kim yansın qarımışların. 

 

Yeyib içimizi paxıllıqla, kin, 

Elə unutmuşuq adını səbrin. 

Soxuruq qəddarın iti iynəsin, 

Gözünə bəxtindən yarımışların. 

 

*** 

Mən bahar, sən isə bəlalı payız 

Düşmənim qəlbimə nə şirin düşüb. 

Yelinlə hördüyün xəzəl xalına, 

Eşqim məhəbbətim nə dərin düşüb. 

 

Çiskinin, dumanın kor edib gözü, 

Gözləri qapalı sevmişəm düzü. 

İsti gözlədiyim rüzgarın özü, 

Mən də düşünürəm nə sərin düşüb. 

 

Üşüdür bədənim, titrəyir əlim, 

Yox mənim eşqimdən çıldıran dəlim. 

Düşmüşəm toruna ölüm ya dirim, 

Qanadsız ümid də çoxdan ötüşüb. 

 

Hansı sevən qəlbdə söylə yerin var? 

Edib cahil eşqin dünyanı tar-mar. 

Göylərdən ələnən payız külün qar, 

Sənin öz başına öz külün düşüb. 

*** 

Geysə də al-əlvan donunu çəmən, 

Qışında nə xoşbəxt görünəcəkdir. 

Belə mənzərədən zövq alıb həmən, 

Sərt qışı nə xoşbəxt görünəcəkdir. 

 

Bəxşiş eləsə də gözəl gözündən, 

Hüsnü camalından təbiətə ceyran. 

Qəddarın fəxarət hissi üzündən, 

O qurban, ovçusa özünə heyran. 

 

Göylər ağlasa da yağış doluyla, 

Bitib tükənəcək açanda səhər. 

Hanı o çöhrənin ənlik, kirşanı? 

Gizlətsin üzündə qəmi birtəhər. 

 

Aşiq məşuqunun dostu, sirdaşı 

Fəqət artıq nazdan usanacaqdır. 

Hicrindən əridən qayanı daşı, 

Axan göz yaşını su sanacaqdır. 

 

Bax belə təzadla doludur həyat, 

Kimisi qəm yükü, kim sevinc çəkir. 

Uzun bir imtahan yoludur həyat, 

Kim xeyir becərir, kimi şər əkir. 

 

*** 

Bu şeirimi bütün fədakar xanımlara həsr 

edirəm... 

 

Parlaq şəfəqlərin yayıb dünyaya, 

Günəş cəsarətin yordu qadınlar. 

İsti ocağına, elə, obaya, 

Əzəli-əbədi nurdu qadınlar. 

 

Aləm sevgi geyir mərhəmətindən, 

Nə doyum olmayır sədaqətindən. 

İlahi eşqindən güc, qüdrətindən, 

Bu boyda cahanı qurdu qadınlar. 

 

Hər zaman öyünür səxavətiylə, 

Poladtək əyilməz cəsarətiylə. 

Bütün peşələrdə məharətiylə, 

Yüksək kürsülərdə durdu qadınlar. 

 

Çəkilir sınağa tale yazıyla, 

Bülbül utandırır xoş avazıyla. 

"Cahan yaradıcı" imzalarıyla, 

Dünyaya möhürün vurdu qadınlar. 

 

 

*** 

Payız qonaq idi ömürdə bu gün, 

Öz hökmü, məqsədi özün yorurdu. 

Yandırıb yaxırdı kömürdə bu gün, 

Sonra qamaşmadan məğrur dururdu. 

 

Gahdan od püskürüb alışdırırdı, 

Gahdan da ağlayıb, matəm qururdu. 

Bilməm tutduğuna kədərlənirdi, 

Bilməm varlığına peşman olurdu. 

 

Buludu günəşə, günəşi aya, 

Qatmışdı aləmi heç ovunmurdu. 

Təəssüf düşünmürdü ümidi qaya, 

Heç vaxt yer üzündən qovulunmurdu. 

 

Başı öz işinə bərk qarışmışdı, 

Sərmişdi xəzanın torpaq üstünə. 

Sanki düşməniylə sərt yarışmışdı, 

Sıyırıb qılıncın durub üz-üzə. 

 

Bilmirdi bir sabah bahar gələcək, 

Yenə cücərəcək solan çiçəklər. 

Bilmirdi qarğışı sərt qış gələcək, 

Döyəcək qapısın çovğun, küləklər.... 

 

*** 

Bu gün də nəmlidir baharın gözü, 

Bulud gözlərindən yaşı silinmir. 

Bilməm nədən incik düşübdür düzü, 

Ahu-fağan edir niyə bilinmir. 

 

Bəlkə gül bülbülə könlünü vermir, 

Bülbül çələng hörmür bahar telinə. 

Günəş öz nurunu köksünə sərmir, 

Lalələr düzülmür incə belinə. 

 

Bu gün də nəmlidir baharın gözü, 

Susub eşq bağının bülbülü dinmir. 

Sel-suya qərq olub çəməni, düzü 

Parlamır günəşi, könlü isinmir. 

       GÜNƏŞ HÜSEYN 
   

*** 

Göstər mənə rəssam ki, qənirsiz çəkə rəsmi, 

Hərdən çevirib damlaya göydən tökə rəsmi. 

Bir kurəyə nəqş eyləsin amma yekə rəsmi, 

Ol kurə ki dünyadı, o dünyada rəsmlər. 

 

Sən rəsmidə qəm rəngi görüb küsmə, nəzər qıl, 

Ol qəmdəki məna doğuran qismə nəzər qıl. 

Mənadı səbəb, gör səbəbin ismə nəzər qıl, 

Çəkməz qəti rəssam quru mənada rəsmlər. 

 

Tapdınsa sən əhsən çəkilən rəsmidə məna, 

Ol rəsmidə can nəqş olunan cismidə məna. 

Hər cismidə fərqin doğuran ismidə məna, 

Rəssam adı təsvir olan imzada rəsmlər. 

 

Ətrafa nəzər qıl hələ seyr et ki, nələr var, 

Dünya deyilən rəsmidə çox möcüzələr var. 

Dəryada balıqlar həmi qumlar, ləpələr var, 

Çəkmiş nə qədər rəng ilə dəryada rəsmlər. 

 

Səhraya da bax gör ki qumun hər dənəsindən, 

Hər danədəki fərq ilə rəng silsiləsindən. 

Sən təsvirə bax ki, neçə cür rəng giləsindən, 

Rəssam necə çəkmiş quru səhrada rəsmlər. 

 

 

 

 

 

Gördün Günəşin yazdığı misradakı rəsmi? 

Misradakı rənglər dolu mənadakı rəsmi. 

Allahdır o rəssam özü dünya da ki, rəsmi, 

Təsviridi gerçək, həmi xülyada rəsmlər. 

 

*** 

Ömrümdə təlatümləri gördüm dilə gəldim, 

Üz döndərib asanlara çox müşkülə gəldim. 

 

Qılsan məni təsvir ki, nə atəşlərə düşdüm, 

Ol yarə gələrkən dönüb əfsus külə gəldim. 

 

Zənn eyləmə rahətliyə asan gələ bildim, 

Çökdüm neçə ağlar gözə oldum gilə gəldim. 

 

Döndüm kara dərkən mənə getmə, yenə getdim, 

Leysanə düşüb sonda qoşuldum selə gəldim. 

 

Məskən mənə bir bağü-gülüstan idi nəfsim, 

Göndərdi tikanlar dolu zülmət çölə gəldim. 

 

Əhf eylə Xuda-yar necə halətlərə düşdüm, 

Mən gəlməməliydim sənə axır, belə gəldim. 

 

*** 

Bilmirəm mən səni axır necə aləmdə tapım, 

Hali-xürrəmlik içində yoxsa ki, qəmdə tapım? 

 

Demə zülmətdəyəm əsla, deyil əvvəlki dövür, 

Yoxdu canımda o taqət ki, gəzim şəm də tapım. 

 

Nə xəyalsan nə də gerçək nə də röya kimisən, 

Nə də bir musiqisən ki, eşidən dəmdə tapım. 

 

Dursa qarşımda gözəllər səni axtarmaq üçün, 

Yoxdu bənzər sənə bir görkəm o görkəmdə tapım. 

 

Öylə bir sevgidi bu ağlıma gəlməzdi mənim, 

İntizardan doğulan qəmi müəzzəmdə tapım. 

 

Nola bir gün gələ gəldim Günəş axır deyəsən, 

Səni tapmaqla bərabər mənə məlhəm də tapım. 

 

*** 

Zənn eyləmə qəlbimdəki sevdanı görərsən, 

Adətdi bu səndə belə əmmanı görərsən. 

Göstər bu cahanda mənə əmmasız olan kəs, 

Bir zərrə ümid etmə ol insanı görərsən. 

 

Bir kimsədə əmma sətirin sayı qədərdi, 

Bir kimsədə əmma dolu dastanı görərsən. 

 

Zahirdə mələkbənzərə qəlbən nəzər eylə, 

Daxildə kələknən dolu şeytanı görərsən. 

 

Görmək nədir istərsən əgər məndəki əmma, 

Hər dəm sənin eşqinlə yanan canı görərsən. 

 

Göstər mənə eşqindən əlamət desən amma, 

Qarşında Günəşdən böyük ümmanı görərsən 

 
*** 

Bilməm nədi dünyada əsil sadə təbəssüm, 

Çün görməmişəm sadə bu dünyadə təbəssüm. 

 

Yaltağ da gülür zalimə umsun nəsə mütləq, 

Çatsın təki xeyrində bir az dadə təbəssüm. 

 

Bir gün görərəm zənn eləyib, səbr elədim çox, 

Gördüm yenə məqsəd dolu amadə təbəssüm. 

 

Oldum qaragün bir fəqirin ahına şahid, 

Dönmüş necə qəmlər dolu fəryadə təbəssüm. 

 

Axır ki, qanıb dərk elədim əhli-Xudadan, 

Gəlmiş hərəyə bir cürə mənada təbəssüm. 

 

Əlbəttə sanıb əqlini kəm, xəstə deyərlər, 

Göstərsə Günəş dəxlisiz azadə təbəssüm. 

 
*** 

İmamın yası çatıb can üzülür qəmdə yenə, 

Amma əfsus ki rəzalət həmin dəmdə yenə. 

Fırladırlar ələmi mahü-Mühərrəmdə yenə, 

Ola bilməz həmin an kimsə özün yan eləsin. 

Kimə tuş gəlsə ələm pul gərək ehsan eləsin. 

 

Bir sürtür başını hansısa bir çay daşına, 

Guya dönmüş həmin ol daş bu kəsin sirdaşına 

Biri ləbbeykə deyib xəncəri çırpır başına, 

Vacibatdır bu ağır gündə başın qan eləsin. 

Ya başın qan eləsin ya da pul ehsan eləsin. 

 

Bu səadətdi deyirlər, bu səadətdi bəyəm? 

Hoqqa vermək dəmi islamda şəhadətdi bəyəm, 

Bu rəzalətdi, imam eşqi rəzalətdi bəyəm? 

Haqqı dərk eyləyən haqsızlıqa üsyan eləsin, 

Fəqirin dadına çatsın, malın ehsan eləsin. 

 

Nəzirim vardı mənim söyləyib elan eləyən, 

Yayıb aləmdə bunu ismini hədyan eləyən. 

İmamın yasına heyvan kəsib əhsan eləyən, 

Düz olar ehsana tox kəsləri mehman eləsin? 

Ya qəbahətdi bunu aclara əhsan eləsin? 

 

Var ümidim ki, o Qadir buna əncam eləyər, 

Bu qəbahətləri hər kim yaradıb ram eləyər. 

Yaşayarkən Günəş ol xoş dəmi bayram eləyər, 

Təki Allah bu rəzalətləri yeksan eləsin, 

Bir ədalət dolu dünya bizə ehsan eləsin. 

 

*** 

Göstər mənə rəssam ki, qənirsiz çəkə rəsmi. 

Hərdən çevirib damlaya göydən tökə rəsmi. 

Bir kürəyə nəqş eyləsin amma yekə rəsmi. 

Ol kürə ki, dünyadır o dünyada rəsmlər. 

 

Sən rəsmidə qəm rəngi görüb küsmə, nəzər qıl. 

Ol qəmdəki məna doğuran qismə nəzər qıl. 

Mənadı səbəb gör səbəbin ismə nəzər qıl. 

Çəkməz qəti rəssam quru mənada rəsmlər. 

 

Tapdınsa sən əhsən çəkilən rəsmidə məna. 

Ol rəsmidə can nəqş olunan cismidə məna. 

Hər cismidə fərqin doğuran ismidə məna 

Rəssam adı təsvir olan imzada rəsmlər. 

 

Ətrafa nəzər qıl hələ seyr et ki, nələr var. 

Dünya deyilən rəsmidə çox möcüzələr var. 

Dəryada balıqlar, həmi qumlar, ləpələr var. 

Çəkmiş nə qədər rəngilə dəryada rəsmlər. 

 

Səhraya da bax gör ki qumun hər dənəsindən. 

Hər danədəki fərq ilə rəng silsiləsindən. 

Sən təsvirə bax ki, neçə cür rəng giləsindən, 

Rəssam necə çəkmiş sarı səhrada rəsmlər. 

 

Gördün Günəşin yazdıqı misradakı rəsmi? 

Misradakı rənglər dolu mənadakı rəsmi. 

Allahdır o rəssam özü, dünya da ki rəsmi. 

Təsviridi gerçək həmi xülyada rəsmlər. 

GÜLARƏ ŞABRANLI 
    

ADSIZ  MİSRALAR 
 

Nə yaman qocaldım, saça düşdü dən, 

İllər tez ötüşdü cavan ömürdən. 

Əl açıb Allaha yalvarıram mən, 

Ayırma ruhumu xatirələrdən. 

 

Rəbbimə yazsam da məktub gizlicə, 

Vərəqə dərdimin izi düşməyir. 

Qocalmaq sirrindən çəkdiyim ahın, 

Heç biri rəbbimə tez yetişməyir. 

 

Hər şeyə səbr edib, məğrur dayandım, 

Daha səbr etməyə gücüm qalmayıb, 

Yuxusuz uşaq tək tezdən oyandım, 

Fəqət oyanmağa lüzum qalmayıb. 

 

Yalanlara qurban gedən ürəyim, 

Nə ahəstə, nə naz ilə döyündün? 

Səndən asılıdır, buna sevinib, 

Nazın ilə məramına öyündün? 

 

Bilə-bilə bir insanda vəfa yox, 

Nahaq yerə gül çöhrəmi qocaltdım. 

Yalanları bircə adın xətrinə, 

Doğru sanıb dağlar qədər ucaltdım... 

 

 

 

 

 

 

 

Ürək çəkdiyini kimsə bilməyir, 

Gözlərin gülsə də ürək gülməyir. 

Ay qoca, yaşlılar görən nədəndir, 

Ürəyin göz yaşın əllər silməyir? 

 

Gəncliyimdən hər insanı düşündüm, 

Düşünmədim qocalmaq var, ölüm var. 

Sağlığimda hami üçün süründüm, 

Bilmədim ki, əldən düşən günüm var. 

 

O bəxtsiz dünyamın bəxti qaradır, 

Sinəm qan ağlayır, köksüm yaradır. 

Dərdimi yazıram inanan yoxdur, 

Deyirlər bəxtəvər dastan yaradır. 

 

Həyatın dözülməz qanunları var, 

Kimisi kef çəkir, kimi tarimar. 

Nə gözəl yaranıb belə bir qanun, 

Öləndə eyni cür köçür insanlar. 

 

Nadanlar içində ömrüm saraldı, 

Ulduz tək parladım, günüm qaraldı. 

Günəşli sabahlar arzulasam da, 

Bəxtimin yolların duman, qar aldı. 

 

Düşunməyin məhəbbətdən yazanda, 

Eşqə düşüb eşq gölündə üzürəm. 

Mən sadəcə sevənləri düşünüb, 

Sevgi sözün cümlələrə düzürəm. 

 

Ömür uzun, günüm qara, 

Yol gedirəm bilməm hara. 

Zəncirləri qıra-qıra, 

Xoşbəxtliyi arayıram, 

Heyif candan yaralıyam. 

 

Bilə-bilə ayrılıq var, ölüm var, 

Niyə didir bir- birini insanlar. 

Dünya malı dünya üçün bir zinət, 

İnsanlara qalacaqdır məhəbbət. 

 

Ömrümüzü xərcləmişik pul kimi, 

Yaşamışıq gah şah, gah da qul kimi. 

Təmiz adı var dövlət tək yaşadıb, 

Öləndə də öləcəyik gül kimi. 

Əbədi yuxuya dalsa da anam, 

Nələr çəkdiyimdən xəbərdar olur. 

Ağrıyan canımı qucaqlayanda, 

Yuxumda görürəm gözləri dolur. 

 

Yaralıyam dərmanım yox, 

Sevincim az, kədərim çox. 

Gücüm çatmır yaşamağa, 

Belə ömrün sonu da yox. 

 

Qardaş deyəndə siz elə deyin ki, 

Qardaş itirənin bağri yanmasın. 

Biləndə bir daha dönüşü yoxdur, 

İçində od tutub alovlanmasın. 

 

Düşünmədən öz ömrümü, 

Zərrə-zərrə qocaldım. 

Yaşadıqca bu dünyada, 

Tək allahdan güc aldım. 

 

Nadanlar müdrikə əyri dərs keçir, 

Düzü yox, əyrini şahənşah seçir. 

Deyirəm yarəbbim, bu necə dünya? 

Əyrilər düzlərdən qabağa keçir. 

 

Saralmış yarpaqlar can atır yerə, 

Məzara can atan xəstə can kimi, 

Qarışır torpağa sarı yarpaqlar, 

Ölmüş məzlum kimi, ölmüş xan kimi. 

 

Çox vaxt aldadaraq özüm-özümü, 

Özümə gül, çiçək bağışlayıram. 

Həyatım maraqlı ötüşsün deyə, 

Ömrümü beləcə naxışlayıram. 

 

Mənim cah-cəlalım, bütün varlığım, 

Dünyaya göz açan körpələrimdir. 

Şövq ilə yazdığım şirin sətirlər, 

Könlümü oxşayan nəğmələrimdir. 

 

Bəzədib meymunu zərlə, qumaşla, 

Yalançı gözəllik simvolu yapdı. 

Sonunda utanıb öz əməlindən, 

Yapdıgı gözəldə min eyib tapdı. 

 

Yaradan yaradıb hərənin bir cür, 

Kiminə cah-cəlal, ağlı kəm verib. 

Ağıllı insana ağıl dərrakə, 

Həyat yollarında qüssə, qəm verib. 

 

 

Hər insanın acısına ağlayıb, 

Dərd kədəri ürəyimə yüklədim. 

Sapdan aslı incəldərək qəlbimi, 

Sağalmasın bir dərmandan bəklədim. 

 

Ruhum elə təmiz, elə pakdır ki, 

Özümü hər zaman cavan sanıram. 

Ahıllıq yaşımı yaşasam da mən, 

Gəncliyin eşqilə qidalanıram. 

 

Çalış xoş müjdələr qismətin olsun, 

Gözəllik baş tacın, ismətin olsun. 

Yaxşıya yaxşılıq asan məsələ, 

Pisə də yaxşılıq xislətin olsun 

 

Mənə gərək deyil dünyanın varı, 

Bir kəlmə şirin söz sorağındayam. 

Ömrün gəncliyini vurmuşam başa, 

Sağlam yaşamağın marağındayam. 

 

Sağlamlıq insanın varı, dövləti, 

Təamlar içində ləziz neməti. 

Tanrıdan əl açıb arzu dilərkən, 

Yaddan çıxarmayın əsas zinəti. 

 

Gənclik duyğularım yaşadır məni, 

Yaşadır ömrümün baharı kimi. 

Sadə həyat yolu yaşasam da mən, 

Hamıya görünür bahalı kimi. 

 

Nədir bu dünyanın sirri görəsən, 

Bu sirdən baş açıb yaşamaq olmur. 

Dünyada at çapan başıboşların, 

Ölüncə nazını daşımaq olmur. 

 

Elə bir atəşə atmısan məni, 

Yanıb kül oluram inanan yoxdur. 

Dərdimi heç kəsə demirəm deyə, 

Arxamca bəxtəvər deyənim çoxdur. 

 

Keçmişdə deyilən məqam yetişib, 

Cücələr toyuğa civ-civ öyrədir. 

Başıboş hiss etməz bu mənzərəni, 

Düşünən insanın qəlbi göynədir. 

GÜLƏLİ BAĞBAN 
    

ƏSGƏR PALTARI 
 

Qorudum döyünən ürəyimi sən, 

Şaxtadan, sazaqdan kürəyimi sən, 

Zirvələr qaşında qürur, fəxrimsən, 

Dilimdə qələbə qalıb şüarı, 

Mənim yol yoldaşım əsgər paltarı. 

 

Səngərdə birlikdə qalmalıyıq biz, 

Düşməndən qisası almalıyıq biz, 

Zəfərlər marşını çalmalıyıq biz, 

Olsa da sonumuz şəhid məzarı, 

Ey Vətən ətirli əsgər paltarı. 

 

Sən mənim, mən sənin səngərin oldum,  

Səninlə mən Vətən əsgəri oldum, 

Kişilik adına səninlə doldum, 

Sevməyə hazıram o nazlı yarı, 

Görüşə bir gedək əsgər paltarı. 

 

ALDI 

 

Dözə bilmirəm hicrana, 

Könlümü yar aldı, aldı. 

Düşdüm qışın sazağına, 

Başımı qar aldı, aldı... 

 

Baxışlarda yandı gözüm, 

Kül altında qaldı közüm, 

 

 

 

Nə səbr var, nə də dözüm, 

Nəyim ki, var, aldı, aldı... 

 

O dilbərin zülfü qara, 

Eələmədi dərdə çarə, 

İndi axtar, gəzib ara, 

Sevdamı sar aldı, aldı... 

 

Güləlinin bəxtinə bax, 

Tacına bax, taxtına bax, 

Bu sevginin vaxtına bax, 

Zalım fələk aldı, aldı... 

 

GƏRƏKSƏN 

 

Yolun kəsən qayadımı, daşdımı,  

Gözdən axan həsrət yüklü yaşdımı, 

Qəlbim səni sevmək üçün çaşdımı, 

Əbəs yerə sevməmişəm səni mən, 

Çünki mənim bu qəlbimə gərəksən. 

 

Çin olubdur taleyimin bu işi, 

Şad günümdə unutmadım keçmişi, 

Məndə vardır Leyli-Məcnun vərdişi, 

Səhradayam, yoxdur burda duman, çən, 

Çünki mənim bu sevgimə gərəksən. 

 

Gəlməmişəm bu sevdaya yad kimi, 

Mən bağlıyam öz eşqimə od kimi, 

Göyərərəm torpaq üstə ot kimi, 

Sən də mənim içimdəki çiçəksən, 

Çünki mənim bu sevgimə gərəksən. 

 

YAŞADIĞIM ÖMÜR MƏNİM 

BƏSİMDİR 

 

Tanrı yazıb yazısını hər kəsə, 

Yaşadığım ömür mənim bəsimdir. 

Ümid qalsa bir azca da nəfəsə, 

Yaşadığım ömür mənim bəsimdir. 
 

Qara daşa oxşamasın ömür, gün, 

Allah pisi bəndəsinə verməsin. 

Bu gözlərim düzdə əyri görməsin, 

Yaşadığım ömür mənim bəsimdir. 

 

Xeyirlə şər yola getməz heç zaman, 

Hörmət saxla pul-paraya uymadan. 

Ölən zaman, ruhum, qalma nagüman, 

Yaşadığım ömür mənim bəsimdir. 

 

Qoru dili, dilçəyi də dünyada, 

Lazım gəlsə milçəyi də dünyada, 

Al qeyrəti ölçüyə də dünyada, 

Yaşadığım ömür mənim bəsimdir. 

 

Adət etmə yalan sözü deməyə, 

Adət etmə, yalaq it tək yeməyə, 

Adət etmə, üstü bəzək geyməyə, 

Bircə köhnə libas mənim bəsimdir. 

 

Əgər məcbur toxuyursan, toxuma, 

Əgər məcbur qoxuyursan, qoxuma, 

Əgər məcbur oxuyursan, oxuma, 

Qəm dağından o səs mənim bəsimdir. 

 

Məğrur ol ki, dağ zirvəli olasan, 

Dostluqda da qala kimi durasan, 

Namərdlərin belin yerə vurasan, 

Haqq-ədalət əbəs mənim bəsimdir. 

 

Güləliyəm, qala kimi durmuşam, 

Eşq qalasın ürəyimdə qurmuşam, 

Mən əlimi bir çiçəyə vurmuşam, 

O çiçəyə həvəs mənim bəsimdir. 

 

AZƏRBAYCAN TORPAĞIMDIR 

 
Göydən günəş alov saçır, 

Yerlər mənim ocağımdır. 

Zirvələrdə dalğalanan  

Üçrəngli al bayrağımdır. 

 

Məhəbbətim - Ana Vətən, 

Bu eşq ilə yananam mən. 

Soluxdurmaz nə duman, çən, 

Səmalarda sorağımdır.  

 

Dəyişdikcə çox nəsillər, 

Yaradandır qadir əllər. 

Üzümüzə gülən səhər, 

Vüsal adlı qonağımdır. 

 

Hər oylağı bol sərvətdir, 

Bərəkətli, min nemətdir. 

Dildə dastan, şeiriyyətdir, 

Azərbaycan torpağımdır. 

 

ACİZDİR İNSAN 

 

Sanma ki, qalasan, ya da bir nəhəng, 

Qarışqa əlində aciz qalarsan. 

Olsan da bağında kök atmış təhəng, 

Bir azar felində aciz qalarsan. 

 

Demə ki, mən mənəm, axı sən nəsən? 

Sən də yüksəkdə fələk, sel durur. 

Dünyanı səsn tutub dura bilməzsən, 

Dünyaya gələni torpaq, yel vurur. 

 

Almıram heç kimdən nə qisas, nə can, 

Məni də yaradıb o bir yaradan. 

Ömürlük heç kəsə qalmayıb zaman, 

Zamanın əlində acizdir insan. 

 

UCUZLAŞIB 

 

Şan-şöhrətə uyma, oğul, 

Şöhrət indi ucuzlaşıb. 

Bazarda şor tək satılır, 

Qeyrət indi ucuzlaşıb. 

 

Var-dövlətin qəpik olsun, 

Sərvət indi ucuzlaşıb. 

Tüpür namərd sifətinə, 

Sifət indi ucuzlaşıb. 

 

Heyrət etmə bu dünyaya, 

Heyrət indi ucuzlaşıb. 

Hörməti sən cibdə axtar, 

Hörmət indi ucuzlaşıb. 

MÜŞFİQ QƏRİB 
      

ŞƏHİDİM 

 

Ürəyində Vətən olan, ar olan,  

Öz qanıyla torpağına yar olan,  

Səngərdə can verib gül kimi solan, 

Əzəmətli, cəsarətli, Şəhidim. 

 

Damarından qan vermisən Vətənə,  

Son nəfəsdə can vermisən Vətənə.  

Şöhrətindən şan vermisən Vətənə,  

Səxavətli, mərhəmətli, Şəhidim. 

 

Allah deyib doğru yola can atdın,  

Qeyrətinlə, azad Vətən yaratdın, 

Nərə çəkib yatmış yurdu oyatdın,  

Dəyanətli, kəramətli, Şəhidim.  

 

Zəfər deyib, uca tutdun bayrağı,  

Qarış-qarış azad etdin torpağı, 

Qeyrət çəkib oldun Vətən dayağı,  

Rəşadətli, mətanətli, Şəhidim! 

 

FÜZULİ  TORPAĞINI  AZAD  EDƏRKƏN 

 

Bayrağı kəfən tək geyib əyninə, 

Düşməndən qorxmadan atılıb önə,  

Ən ağır zərbələr vurub düşmənə, 

Füzuli torpağın azad edərkən.  

 

 

 

 

İkram qardaş batmayıb heç günaha,  

Mələk kimi sadiq olub Allaha,  

Millətini çıxarıb xoş sabaha,  

Füzuli torpağın azad edərkən.  

 

Qorxu nədi görünməyib gözünə,  

Bozqurd kimi düşüb düşmən izinə,  

Ölümsüzlük qazanıb o özünə,  

Füzuli torpağın azad edərkən.  

 

Canıyla özünü çəkib sınağa,  

Qanıyla can verib torpağa,  

Bükülüb müqəddəs şanlı bayrağa,  

Füzuli torpağın azad edərkən.  

 
OĞUL  
 

Hər zaman uşaqsan mənim gözümdə,  

Sənsən nur işığım, sənsən gözüm də,  

Min hikmət taparsan ata sözündə,  

Ən kamil öyrətmən atadır, oğul.  

 

Könül çox səhranın qum yeri imiş,  

Ürəyim dərdlərin mum yeri imiş,  

Bu dünya həyatın şum yeri imiş,  

Torpağa düşən dən atadır, oğul.  

 

Dünyanın malına salma çox meyil, 

Nə dövlət, nə şöhrət əbədi deyil,  

Ucalmaq istəsən ataya əyil,  

Həm torpaq, həm Vətən atadır, oğul.  

 
YENƏ  DƏ  YADIMA  SƏN  

DÜŞƏCƏKSƏN 

 

Yaş kimi gözündən atanda məni, 

Yuxuda görərsən yatanda məni, 

Hər ürək ağrısı tutanda məni, 

Yenə də yadıma sən düşəcəksən. 

 

Yollara gözümdən həsrət axanda, 

Buludlar toqquşub şimşək çaxanda, 

Ayrılıq çəpərin külək yıxanda, 

Yenə də yadıma sən düşəcəksən. 

 

Ağlımı itirsəm qorxma ürək var, 

O ürək içində arzu, dilək var, 

Nə olsun çiynimdə iki mələk var, 

Yenə də yadıma sən düşəcəksən. 

 

Arzular əsirdir qəlb qəfəsində, 

Qoymadın Müşfiqi eşq həvəsində, 

Unuda bilməsəm son nəfəsimdə, 

Yenə də yadıma sən düşəcəksən. 

 

HƏR  EVDƏ  XOŞBƏXT  DEYİL  Kİ!.. 

 

Gözəllik simvolu sona olsa da,  

Ən gözəl arzular ona olsa da,  

Hər qadın bir evdə ana olsa da, 

Hər qadın hər evdə xoşbəxt deyil ki!.. 

 

Ürəyi sıxılır, gözləri dolur,  

Qəm-kədər çəkməkdən nur üzü solur, 

Çox gözəl olanlar qaragün olur, 

Hər qadın hər evdə xoşbəxt deyil ki!.. 

 

Pis həyat yoldaşı ömrünü didir, 

Övladı olmayan ayrılıb gedir, 

Canından bezənlər intihar edir, 

Hər qadın hər evdə  xoşbəxt deyil ki!.. 

 

Evini sel kimi yıxır yalanlar, 

Dərdini çəkməyir, dərdə salanlar,  

Dağ boyda dərd çəkir zərif olanlar, 

Hər qadın hər evdə  xoşbəxt deyil ki!.. 

 

Bu şeirim hamıya eləsin təsir, 

Ayrılıq küləyi daima əsir, 

Yarını itirən saçların kəsir, 

Hər qadın hər evdə  xoşbəxt deyil ki?!.. 

 
*** 

Çalış düşmə zirvədən,  

Nə ruh qalar, nə bədən,  

Varmı mənimlə gedən,  

Gülsüz məzara kimi.  

  

Sözüm qəlbdən ucalır,  

Dilim gözdən bac alır,  

Mənə qəm çəkmək qalır,  

Dilsiz məzara kimi.  

 

Zülmətdə olan ayam,  

Ürəkdi ən sərt qayam, 

Sanki tənha adayam,  

Yolsuz məzara kimi.  

  

Əcələ bürünürük,  

Qəlbdə dərd sürünürük,  

Nə varlı görünürük,  

Pulsuz məzara kimi.  

  

Yada düşsəm gülərsiz,  

Mənə rəhmət dilərsiz,  

Dostlar bir gün gələrsiz,  

Kolsuz məzara kimi… 

 
BURAX  MƏNİ,  SIXMA, HƏYAT  

 

Bilmirəm ki, kimə yaram, 

Sızlayır tənhalıq yaram, 

Mən yalnız bir hökümdaram, 

Burax məni, sıxma, həyat.  

 

Enim gəlmişəm göylərdən, 

Xeyir tapdım, qaçıb şərdən, 

Səsim duyulur hər yerdən, 

Burax məni, sıxma, həyat. 

 

Dağ çəkilmiş tər sinəsən, 

Dilin yoxdu ki, dinəsən, 

Parslanmış bir məngənəsən, 

Burax məni, sıxma, həyat.  

 

Mən vərdişəm sıxılmağa, 

Məncbur etmə yıxılmağa, 

Doğulmuşam yox olmağa, 

Burax məni, sıxma, həyat. 

     MEHRƏLİ QULU 
    

TƏMSİLLƏR 
 

ADIM NƏDİR, ANACAN? 

 

- Adım nədir, anacan? 

- Adın Tapdıqdır, bala. 

- Bəs niyə “Toppuş” deyir, 

Mənə Ədilə xala?! 

 

- Oğul, sən bir az toppuş, 

Bir az ətli-canlısan. 

Sənə “Toppuş” deməzlər, 

Boy atıb arıqlasan. 

 

Məktəb vaxtı adını, 

Artıq çoxu biləcək; 

Sənə “Toppuş bala” yox, 

Hamı “Tapdıq” deyəcək. 

 

SONA VƏ NƏNƏSİ 

 

- Nənə, dişlərin varmı? – 

Deyib soruşdu Sona. 

- Salamatdır yarısı. 

Nənə dedi ona. 

 

- Onda bu qoğalımı 

Bir müddət saxla, nənə, 

 

 

 
 

Yarısını yesən də, 

Yarısı qalsın mənə. 

 

ASILI QƏLƏM 

 

Pencəyin üst cibində 

Qələm gəzdi, öyündü. 

... Mürəkkəbi qurtardı, 

Artıq əşyaya döndü... 

 

BAŞQASININ HESABINA 

 

Dəvənin ayağında 

Səfər etdi Qarışqa. 

Dedi: - Bu qədər yeri 

Kim gəzib məndən başqa?! 

 

QEYBƏT 

 

Məclisdə soğan dedi: 

- Sarımsaq acıdildir. 

Acı sözü qəlbimdən 

Getmir gör neçə ildir! 

 

ADƏTKƏRDƏ... 

 

Kənd həyatından bezib 

Qarğa şəhərə köçdü, 

Yenə zibillikləri 

Özünə məskən seçdi... 

 

QURD BAXIŞI 

 

Bir gün Qurd maskalanıb 

Qoyun cildinə girdi. 

Onun “Qurd” olduğunu 

Baxışları bildirdi. 

 

EHTİYATLI QURD 

 

Dostları Qurda dedi: 

- Unutdun qisasını, 

Daha niyə döymürsən 

Keçinin qapısını?! 

 

Qurd dedi: - Keçi indi 

Qurub gizli kamera, 

 

POEZİYA 



ƏDƏBİ OVQAT Noyabr 2023 

 

 75 

Şəngülüm telefonla 

Zəng edir ora-bura... 

     

Göstərmirəm onlara 

Quyruğumu, kəkilimi. 

Məngülüm internetə 

Verər mənim şəklimi! 

 

ALİMENTSİZ KÖRPƏ 

 

Zürafə Kenquruya 

Dedi: - Bir ayaq saxla, 

Hara ötüb-keçirsən 

Qucağında uşaqla?.. 

 

Kenquru dedi: - Səhvin 

Çəkirəm xətasını. 

İndi aliment üçün  

Gəzirəm atasını!.. 

 

QISQANC  TOYUQ  
 

Toyuq cücələrini  

axşam yığıb başına, 

Eyham ilə söylədi  

öz Xoruz yoldaşına: 

 

- Səhər yemindən sonra  

gözə dəymədin nədən? 

Səni qonşu toyuqla  

keçən gördüm çəpərdən. 

 

Xoruz qızardı, coşdu,  

amma söz tapdı yenə, 

Dedi: - Bu qara cücə  

heç də oxşamır mənə!.. 

 

DÜLGƏR VƏ TAXTA 

"Səbr elə, halva olar, ey qora, səndən, 

Bəsləsən, atlaz olar tut yarpağından". 

(El məsəli). 

Dülgərin otağında, 

Küncdə bir Taxta vardı. 

Dülgər iş görən zaman 

Üstünə toz qonardı. 

 

İstifadəsiz qalıb 

İşə yaramır deyə, 

Taleyindən şikayət 

Edərdi yerə-göyə. 

...İş vaxtı sındırmışdı 

Dülgər öz xətkeşini, 

Odur ki, müvəqqəti 

Saxlamışdı işini. 

Çox axtardı...küncdəki 

Taxtanı görən zaman, 

Yonub ondan özünə 

Xətkeş düzəltdi haman... 

İstifadəsiz Taxta 

İşlək xətkeşə döndü, 

İşindən ilham aldı, 

Ruhlandı, çox sevindi! 

Vaxtında qiymətini 

Tapan kəslər ucalar, 

Diqqətdən kənar qalan; 

Qəm çəkər, tez qocalar... 

PAXIL ÇAYIR 

Çayır bir gün dözməyib 

Söylədi Gicirtkənə: 

-"İynəlidir bədənin, 

Sən yaxın durma mənə! 

O gün də toxunmusan 

Zərif yarpaqlarıma; 

Allergiya olmuşam, 

Tutub məni qaşınma!"... 

Gicirtkən dedi: - "Çayır, 

Sevin, qonşuyam sənə, 

Keçən səni tapdayır; 

Hörmət edirlər mənə. 

Yandırsam da,dərmanam, 

Sağaldıram xəstəni; 

Bilirəm, daxilində 

Nəsə yandırır səni!"... 

    ƏŞRƏF DAĞLI 
     

XARIBÜLBÜL  
 

Baharın gülşən çağında,  

Qədim Şabran torpağında,  

Şəxsən mənim öz bağımda,  

Əlvan, yaşıl, sarı bülbül!  

Qonağımsan, xarıbülbül! 
 

Səni görcək çox sevindim,  

Özüm rəngdən rəngə girdim,  

Bahar fəslin çox bəyəndim,  

Düşündüm cüt yarı bülbül!  

Qonağımsan, xarıbülbül! 
 

Aşiqinəm, ta qədimdən,  

Çox tamaşa etdim gendǝn,  

Ayrılmırsan yanar güldən,  

Gəl çox yaşa, barı bülbül!  

Qonağımsan, xarıbülbül! 
 

Deyirlər ki, işin qandı,  

Aşiqlər oduna yandı,  

Eyləmə qan, gəl amandı,  

Bəzə, Taxtaları, bülbül!  

Qonağımsan, xarıbülbül! 
 

Bu yerlərin bəzəyisən,  

Qəşəng gülü, çiçəyisən,  

Arzu, istək, diləyisən,  

Yazın dövlət, varı bülbül!  

Qonağımsan, xarıbülbül! 
 

Əşrəf də aşiqdir sənə,  

Sevir səni, məstdir yenə,  

İnanır, Allah sehrinə,  

Xoşlar gül, quşları, bülbül!  

Qonağımsan, xarıbülbül! 

 

DAĞLAR 
 

Sinəmdə yaranar, çırpınar qövrü,  

Bağışlaya bilsəm zamanı, dövrü,  

Yaman darıxmışam sizlərdən otrü,  

Qucarmısız məni yenidən, dağlar? 
 

Sizlərdən ötrü mən uşaq olsam da,  

Elimdən, obamdan uzaq olsam da,  

Nəbidən, Babəkdən qoçaq olsam da,  

Sezərmisiz bunu siz gendən, dağlar? 

 

Cahanda dövr edən hər saat, hər an,  

Hər insan ömrünə oxuyur fərman,  

Biz qonaq gəlmişik uzaq diyardan,  

Siz deyib gəlmişik qürbətdən, dağlar! 

 

Dağbilci dağları, Taxtalar düzü,  

Sanki birləşdirir gecə, gündüzü,  

Hərdənbir açırıq söhbəti, sözü,  

Sizlərdən, Şorbulaq, Çəngidən dağlar, 

 

De, dağlar, bizlərsiz qəribsərmisən?  

Oğlunsuz, qızınsız sən dözərmisən?  

Atamın uyuduğu Pirəəmbəldən,  

Bizləri didərgin edəndən, dağlar! 

 

Sanmayın Əşrəfi siz naxələfdi,  

Yara ayrı yara, dərd ayrı dərddi,  

Ayrılıq yaradan hər bir namərdi,  

Niyə dağlamırsız sinədən, dağlar? 

 

ÖZÜN DANIŞ 

 

Xoş kəlmə ruh verir hər bir insana,  

Söz deyim, həsr edim, bizim Şabrana,  

Çıx üzü dağlara, Keçi qayasına,  

Vurginǝn zirvədə yüz, özün danış! 

 

POEZİYA 

O Çıraq qalası, o ulu dağlar,  

Gör səni qonaq tək necə qarşılar? 

Zeyvə, Dağbilici, o qədim diyar,  

Xalqı qonaqpərvər, düz, özün danış! 

 

Ordan gǝl seyr eylə qoca Xəzəri,  

Gəz dəniz kənarı aran kəndləri,  

Qədim bir muzeydir Şabran şəhəri,  

Qədim karvan elin süz, özün danış! 

 

Dolan gəl yolüstü sən Siyəzənə,  

Nəzərin toxunar neçə mədənə,  

Qara qızıl verir bizim vətənə,  

Bacarsan bir quyu, qaz, özün danış! 

 

Yolun sal, nəzər et sən bir Xızıya,  

Neçə şairlərə, neçə yazıya,  

Süz büstün Müşfiqin, bax Cabbarlıya,  

Bir neçə kəlmə də yaz, özün danış! 

 

Əşrəf də vurğundur Azərbaycana,  

Bu diyar gətirir onu da cana,  

Dinlər, qulaq asar o yana-yana,  

Qopar ürəyindən köz, özün danış! 

 

GƏL BİR DİLƏ  

 

Gəl-gəl deyir dağlar indi,  

Məni görcək çox sevindi,  

Dedi: - Şair, söz sənindi,  

Vədəsidir, tərif eylə,  

Bax ətrafa, gəl bir dilə! 

 

Açıb güllər, ötür quşlar,  

Gəlir qonaq qaranquşlar,  

Cǝh-cǝh ötür, soruşurlar,  

Yaraşırıqmı biz gülə?  

Bax ətrafa, gəl bir dilə! 

 

Kəklik çəkib öz xınasın,  

Bülbül oxur muğamatin,  

Yaraşığıdır həyatın,  

Bu yaz, bahar vaxtı belə,  

Bax ətrafa, gəl bir dilə! 

 

Yaz gəlişi qovdu qışı,  

Baharın bu çağırışı,  

Bəxş etdi bizə yağışı,  

Damcılarla döndü gölǝ,  

Bax ətrafa, gəl bir dilə! 

 

Əşrəf öz ilhamın alır,  

Zövqü daşır, və ucalır,  

Güllər məskənini salır,  

Bağı bənzər şux gözələ,  

Bax ətrafa, gəl bir dilə! 

 

ÇIRAQ QALASI  

 

Yaşıllıq, gözəllik yaraşır sənə,  

Allahdan bir vergi qarışır sənə,  

Onunçün bu millət daraşır sənə,  

Keçmişdən yadigar Çıraq qalası!  

Şabrana iftixar Çıraq qalası! 

 

Adıntək çıraqsan keçmişimizə,  

Yeni ruh verirsən sən qəlbimizə,  

Sevinc gətirirsən üz-gözümüzə,  

Səndə çox sirrlər var, Çıraq qalası!  

Şabrana iftixar Çıraq qalası! 

 

Məskəni olmusan neçə igidin,  

Neçə qəhrəmanın, neçə şəhidin,  

Suyunla bu yurda şöhrət gətirdin,  

İçən kəs sağalar, Çıraq qalası!  

Şabrana iftixar Çıraq qalası! 

 

Yoxdur tanımayan səni dünyada,  

Fərqi yox burada doğmaya, yada,  

Qucaqlayır səni göydən bulud da,  

Həmişə qaynaşar, Çıraq qalası!  

Şabrana iftixar, Çıraq qalası! 

 

Səfalı guşəsən, yox bərabərin,  

Dərmanı, çarəsi, neçə nəfərin,  

Həmişə sərindir axşam, səhərin,  

Xoşdur səndə bahar, Çıraq qalası!  

Şabrana iftixar, Çıraq qalası! 

 

Səyahət eylədik, üzü ağ olduq, 

Üç nəfər bir yerdə biz qonaq olduq, 

Qayıtdıq keçmişə, lap uşaq olduq, 

Canlandı duyğular, Çıraq qalası! 

Şabrana iftixar, Çıraq qalası! 

 

Şöhrətin yayılıb bütün cahana,  

Eylərsən xoş təsir hər bir insana!  

Əşrəflə ayrılıq vuruldu sona,  

Şəninə söz qoşar, Çıraq qalası!  

Şabrana iftixar, Çıraq qalası!  

QIZQAYIT MAHMUDOVA 
    

BİR  QARDAŞ  İTİRDİM 

 

Bir qardaş itirdim qartal vüqarlı,  

Başıma qaranı bağlayıram mən. 

Düşmüşəm taleyin gur leysanına,  

Yenə için-için ağlayıram mən. 

 

“Dəniz qartalıyam” dedi özünə. 

Salıbmış özünü dərdin gözünə.  

Demə, əcəl qəfil düşüb izinə,  

Sənə için-için ağlayıram mən. 

 

Güvənib bağçanda cǝh-cǝh vurardım, 

Sevincdən könlümdə taxt-tac qurardım.  

Dünyada ən xoşbəxt bacı olardım, 

Yenə için-için ağlayıram mən. 

 

Bacılar yanar ağlar,  

Dərdini qanar ağlar.  

Qardaş itirən bacı,  

Başına qara bağlar. 

 

Fəryadım yandırdı qara daşları,  

Cavankən ağartdın qara saçları.  

Qardaş həsrətiylə axan yaşları  

Töküb, ürəyimi dağlayıram mən. 
 

 

 

 

 

 
SEVƏ-SEVƏ  YAŞAT  MƏNİ 

 

                Sadiq bəyə, Gülnar xanıma 

 

Könül verib sevdim səni,  

Bu sevgiylə yaşat məni.  

Yenə doludur ürəyim,  

Vəsf edər sevən sevəni. 

 

Qoy sevgimiz dastan olsun,  

El-obaya bəyan olsun.  

Əsli-Kərəm yalan olsun.  

Sevə-sevə yaşat məni. 

 

Mən bülbüləm, sən çiçəyim,  

Ətir saçan tər ləçəyim,  

Həyatımda tək mələyim,  

Sevə-sevə yaşat məni. 

 

Qoşa gələk, qoşa gedək,  

Bu sevginin qədrin bilək,  

Min bir arzu, min bir dilǝk,  

O zirvəyə ucalt məni. 

 

ÇAL,  FƏRİD,  ÇAL  

 

İlahi, bu nə səs, bu necə avaz? 

Ona ilham verib bu sədəfli saz. 

Çal, Fərid, ruhuna bənzər nəğmə yaz, 

Allah səni pənahında saxlasın.  

 

Qarmonun əlində, öndə durmusan,  

Siyəzən rəqsinə möhür vurmusan,  

San ki, musiqidə bir iz qoymusan. 

Allah səni pənahında saxlasın.  

 

Sənin ömrün bir çağlayan bulaqdır,  

Cəh-cəhli bülbülün hər an oyaqdır. 

Bu gözəl nəğmələr sirli soraqdır,  

Allah səni pənahında saxlasın.  

 

Segahın sehrindən dolub daşıram, 

Xəyallar içində mən dolaşıram, 

Yenə gül-çiçəkli dağlar aşıram,  

Allah səni pənahında saxlasın.  

 

POEZİYA 

A  DÜNYA 

 

Bu ömür karvanı keçib gedəcək, 

Hər kəsin həyatı bir gün bitəcək. 

Ata həsrətlilər belə deyəcək,  

“Heç sənin insafın yoxmu, a dünya?” 

 

Bir dastan yazmısan ahdı, nalədir,  

Kədərə bürünmüş qara jalədir.  

Köksündən yaralı əlvan lalədir,  

Heç sənin insafın yoxmu, a dünya? 

 

Dastanı yazan sən, oxuyan da mən,  

Nələr çəkdiyimi bilirsən ki, sən.  

Kədərdən büzüşüb gözəl yasəmən.  

Heç sənin insafın yoxmu, a dünya? 

 

Çox dastan yazıldı xoş avazından, 

Ömrün baharından, ömrün yazından.  

Şair sözdən öldü, aşıq sazından, 

Heç sənin insafın yoxmu, a dünya? 

 

Gəldi qulağıma yeni bir səda,  

Daha bu ömürü də vermişik bada. 

Gəlməsin bizlərə bir daha qada,  

Bu sözlər qəlbinə oxmu, a dünya? 

Sənin heç insafın yoxmu, a dünya? 

 

ATA  OCAĞI 

 

Sənə boğça bağladım ürəyə bənzər, 

Yığmışam içinə nübar meyvələr.  

Boğçanı alanda qızlar nə deyər? 

“Ata ocağından mənə pay gələr.” 

 

Bu gözəl boğçanı verəndə sənə,  

Utancaq-utancaq baxırsan yenə.  

Doğmalar içində əzizsən mənə, 

Ata ocağından sənə pay gələr. 

 

Bir başqa ocağa gəlin getmisən,  

Durna qatarını ötüb keçmisən. 

Sağına, soluna baxıb demisən,  

Ata ocağından qıza pay gələr.  

 

Olsa da həyatda varın, dövlətin, 

Başından aşsa da çoxlu sərvətin, 

Sənə əziz olan tək qənimətin,  

Ata ocağından qıza pay gələr. 

 

ŞƏR  TOXUNMASIN 
 

                   Nəvəm Leylaya   
 

Mənim ürəyimdə bir diləyim var, 

Gözəl gözlərinə kədər qonmasın.  

Xoşbəxtlik həmişə olsun sənə yar,  

Gülüş o çöhrəndən əskik olmasın.  
 

Bu gün şad günündür, sevinir nənən,  

Min arzu, min dilək söyləyirəm mən.  

Xoşbəxtlər xoşbəxti olasan, nəvəm,  

Əkdiyin güllərin ətri solmasın. 
 

Sən mənim ürəyim, həm də canımsan, 

Oğlumdan nənənə sevgi payımsan.  

Gecələr parlayan ulduz, ayımsan,  

Sevgi baharına şər toxunmasın.  
 

Durna qatlarına göz boylananda,  

Sevgi çələngini başa qoyanda.  

Çevrilib bir dəfə  mənə baxanda,  

Deyirəm, balama şər toxunmasın.  

Sevgi gözlərindən əskik olmasın. 
 

SON  VİDA  
 

Çatdı qəm vədəsi, gəldi son vida, 

Səni yola salır ellər, əlvida!  

Mən axı yetişə bilmərəm dada, 

Səni bir amansız əcəl aparır. 
 

Yığılıb gəlibdir qohum, tanış, yad,  

Aləmi bürüyüb ah, nalə, fəryad.  

Mən necə dözəcəm ey dadi-bidad,  

Səni bir amansız əcəl aparır. 
 

Ah, bu nə taleydi mən yaşayıram? 

Sənsizlik dünyama qəm daşıyıram  

Qəfil ölümünlə mən barışmıram,  

Səni bir amansız əcəl aparır. 
 

Sənli dünyamızı aldı duman, çən,  

Gəldi həyatıma qüssə, kədər, qəm.  

Qalmışam hicranın yollarında mən, 

Səni bir amansız əcəl aparır. 
 

Qoymazdım üstündən küləklər əsə,  

Ürəyin başına bircə xal düşə.  

Mən necə dözəcəm bu son gedişə? 

Səni bir amansız əcəl aparır. 

     NƏRMİNƏ YUNİS 
    

QƏLBİMİ AÇMADIM 

 

Mən səni sevmişəm səndən xəbərsiz,  

Əriyim oduna qoy gilə-gilə.  

Ürəyim sıxıldı, dilim tutuldu,  

Qəlbimi açmadım mən bilə-bilə. 

 

Neyləyim, bu eşqi gizli saxladım,  

Təkcə varlığına ümid bağladım.  

Özüm öz içimdə susdum, ağladım,  

Haqqın var, yanımdan keç gülə-gülə. 

 

Mən səni sevirdim gizli, pərişan,  

Ürəyimin başı olubdu şan-şan.  

Necə oldu deyə yoxdu soruşan,  

Mən də yavaş-yavaş bitirəm belə... 

 

NƏ XEYRİ 

 

İnsafı, mürvəti yoxsul olanın,  

Varlığı var ilə dolsa, nə xeyri?  

Bir qara qəpiyə dəyməyənlərin,  

Əlində milyonu olsa, nə xeyri? 

 

Nə çoxdur zalımın zülmündə zəhər,  

Ziyankar alimin elmində zəhər.  

 

 

 

 

 

Qolunda zoru var, dilində zəhər,  

Hər gündə yediyi balsa, nə xeyri? 

 

Arzu var, harayın heç əli çatmır,  

Dayazca imkanı dərinə batmır.  

Nərminə, yatan bəxt qəlbinə yatmır,  

Ən şirin laylanı çalsa, nə xeyri? 

 

GİZLİ SEVGİ 

 

Sən ömrümə gizli gələn,  

Bir uzaq sevgi kimisən.  

İllər keçir, aylar ötür,  

Yenə yalquzaq kimisən. 

 

Bəzən ən doğrumsan mənim,  

Bəzən elə səhv kimisən.  

Heç cəsarət etmədiyim,  

Bir son etiraf kimisən. 

 

Düşündüyümsən hər zaman,  

Çəkdiyim bir ah kimisən.  

Düz kürəyimə sancılan  

Gizli bir silah kimisən. 

 

SƏNMİSƏN 

 

Gecələr yuxumu əlimdən alan,  

Sevən ürəyimmi, yoxsa sənmisən?  

Məni min bəlaya, min dərdə salan,  

Arzum, diləyimmi, yoxsa sənmisən? 

 

Unuda bilmirəm niyə mən səni?  

Gözlərim yorulub, yollarda qalıb.  

Solubdur qəlbimin sevgi gülşəni.  

Başımın üstünü duman, çən alıb. 

 

Mən ki bir qız idim, şən, deyib-gülən,  

Nə vaxtdır ürəkdən deyib gülmürəm.  

Bilmirəm, nə sirsən, nə möcüzəsən,  

Səndən başqasını sevə bilmirəm. 

 

ŞAMLAR 
 

Bir alov üstünə püskürən şamam,  

Ömrüm uzandıqca sönür bu şamlar.  

Zamanla yol gedir, vaxt olur tamam,  

Həyat işığına dönür bu şamlar. 
 

POEZİYA 

Bəzən görünməyər gözə işığı,  

Damla ümid kimi əriyib bitər.  

Ömründən bəxş edib bizə işığı,  

Əbədi ömrünün sonuna yetər. 
 

Bir şamam, bilirəm, yollardır mumum,  

Ömrümü yollara fəda edirəm.  

Hələ ümid kimi közərir şamım,  

Ömür karvanımla birgə gedirəm. 
 

GETMƏK İSTƏYİRƏM 
 

Budur həyatımın var olan günü,  

Səni ürəyimə həkk etdim o gün.  

Taleyim üzümə gülmədi, neynim,  

Bəxtimin bağına atıldı düyün. 
 

Sanki hiss edirəm tükənib yolum,  

Getmək istəyirəm özüm-özümdən.  

Doymuşam həyatdan, dostdan, sevgidən,  

Haraya gedim mən bu yer üzündən? 
 

Nə var istəmədim, nə ad-san belə,  

Bir haram tikəyə əl uzatmadım.  

Sevmədim minnəti, baxmadım ələ,  

Vicdanım sızladı, rahat yatmadım. 
 

Getmək istəyirəm özüm-özümdən,  

Özümə qapanmaq istəyirəm mən.  

Doymuşam həyatdan, boş yaşamaqdan,  

Allaha tapınmaq istəyirəm mən. 
 

GECƏLƏR 
 

Gecələr mənimçin başqa bir aləm,  

Orda sakitlik var, huzur var orda.  

Ruhum da dincəlir sanki gecələr,  

Ürəyim oxşanır xoş xəyallarda. 
 

Şairlər gecələr doğulur axı,  

Mən də bu gecənin özüyəm elə.  

Şairlər gecələr yatmır, darıxır,  

Şeirə çevrilir üzdə qəm elə. 

 

Mən də dərdlərimi danışmaq üçün,  

Xəyallar qururam bəzən hər gecə.  

Mənim xəyallarım pərvanə kimi,  

Gecələr işığa uçur beləcǝ. 

ÜRƏYİMƏ... 

 

Bir görürsən, dolu olur,  

Bir görürsən, boş olur.  

Gözlərimdə yaş dolur,  

Ürəyimə yağış yağır. 

 

Hər gün bir yarpaq düşür,  

Torpaq ilə görüşür.  

Çox sevirəm yağışı,  

Ürəyimə yağış yağır. 

 

Çiçək solur məhv olur,  

Bəzən sevgi səhv olur.  

Göylərə də əfv olur,  

Ürəyimə yağış yağır. 

 

ALLAHINI SEVƏN 

 

Bizləri bu dünyaya  

Bəxş edibdi Yaradan.  

Zəngindir, dövlətlidir,  

Qəlbi təmiz, saf adam... 

 

Övlad bardı, nemətdi,  

Ata-ana müqəddəs.  

Haram bir tikə yeməz,  

Allahını sevən kəs. 

 

Dünya fani dünyadı,  

Yaxşılıq et, ağac ək.  

Gördün haram tikədi,  

Sən ondan əl çək, əl çək... 

 

NƏ XEYRİ 

 

İnsafı, mürvəti yoxsul olanın,  

Varlığı var ilə dolsa, nə xeyri?  

Bir qara qəpiyə dəyməyənlərin,  

Əlində milyonu olsa, nə xeyri? 

 

Nə çoxdur zalımın zülmündə zəhər,  

Ziyankar alimin elmində zəhər.  

Qolunda zoru var, dilində zəhər,  

Hər gündə yediyi balsa, nə xeyri? 

 

Arzu var, harayın heç əli çatmır,  

Dayazca imkanı dərinə batmır.  

Nərminə, yatan bəxt qəlbinə yatmır,  

Ən şirin laylanı çalsa, nə xeyri? 

      ƏZİZ GİRAMİ 
     

ŞAİR MƏNƏ AŞİQ OLUB 

 

Şair mənə aşıq olub onda olan sevgiyə bax,  

Sevmək başqa, məhəbbətlə vəsf eləmək tamam başqa.  

Hələ heç kəs sevməmişdir şair məni sevən kimi,  

Kimliyimi unutmuşdum, mən sevirəm şair kimi. 

 

Sevgi doldu bu qəlbimdə məhəbbəti qucaq-qucaq,  

Şair mənə aşıq olub, sevgisinə açdım qucaq.  

Həyatımda ondan başqa bir kimsəyə olmaz ocaq,  

Ocağımda qızınacaq, gözlərimdən güc alacaq. 

 

Mən nə deyim aşiqlərin hisslərinə,  

Şair mənə aşıq olub, bilsən niyə?  

"Niyə"lərin səbəbi var görkəmimdə,  

Sevgi dolu bu gözlərdə, təbəssümdə. 

 

Bir gün yayın səhərində baxışları hiss edən an, 

Dönüb gördüm heyranlıqla mənə baxır cavan oğlan..  

Baxışları naxış düzür məhəbbətin yollarına,  

Aşiq edir o baxışlar bu qəlbimi bir anlığa. 

 

Mən düşürəm haldan-hala, hiss edirəm o varlığı,  

Uzun zaman donmuş qəlbim məhəbbətə qanad açdı.  

Qanadlandı səmalarda sağdan, soldan yenə baxdı,  

Əridikcə o buzlaqlar şair qəlbim aşdı-daşdı. 

 

 

 

 

 
Pöhrələndi uzun zaman cücərməyən o budaqlar,  

Şairdə bir varlığa bax, ürək dolu sevgiyə bax!  

Varaqlayır bu qəlbimi o baxışlar, xoş duyğular,  

İndi artıq mən aşiqəm, məhəbbətim qucaq-qucaq. 

 

MƏNƏ "YOX" DEMƏ 

 

Kimlərə yox dedin, özün bilərsən,  

Gözlərin "hə" deyir, mənə "yox" demə.  

Alışdı qəlbimin sönmüş ocağı,  

Gözlərin "hə" deyir, mənə "yox" demə. 

 

Çəkirəm həsrətin hər səhər, axşam, 

Həyat özü məni edib imtahan,  

Mən sadiq olmuşam sənə hər zaman.  

Gözlərin "hə" deyir, mənə "yox" demə. 

 

Qəlbimdə arzular gül açsın deyə,  

Yer verdim qoynumda eşqə, sevgiyə.  

Sevərək yaşamaq dəyər hər şeyə,  

Gözlərin "hə" deyir, mənə "yox" demə. 

 

DƏNİZİN SİRRİ 

 

Yenə yazmaq təbimə çəkdi məni su pərisi, 

Sahilin xoş səhəri seyr elədim gözəlliyi. 

Küləkli bir dənizin duyğuları aldi məni, 

Keçdiyim o illərin var dəyəri, mən biləni. 

 

Dəyəri mən dilədim, Allahıma şükr elədim, 

Seyr edib bu dənizi, qəlbimə həmdəm dilədim. 

Baxaraq uzaqlara sirrini gördüm dənizin, 

Çox dərin duyğuların məskəni ümman dənizim. 

 

İstərəm sən sevəsən gözləri mavi gözəli, 

Varsa bir öylə gözəl qəlbimə versin dəyəri. 

Həyatın var kədəri, bir də onun şirinliyi, 

Sevdiyin gül-çiçəyin bağbanıyam mən əbədi. 

 

YARADAN 

 

Diz çökürəm qarşısında Yaradanın,  

Günahımdan keçsin, məni bağışlasın.  

Bir gözələ vurulmuşam ilk baxışdan,  

Gözüm görməz özgəsini, bağışlasın. 

 

 

 

POEZİYA 

Onun eşqi- məhəbbəti qəlbimdədir,  

Tanrım özü bəxş etmişdir xoş niyyətlə.  

Sən ilahi qüvvəyə bax, bu möcüzə,  

Cüt yaratmış hər varlığı ülviyyətlə. 

 

Bəlkə, qismət yazılıbdır ömrümüzə,  

Kimə gündüz, kimə də bu aylı gecə.  

Gecə mənim yol yoldaşım, gündüz sənin,  

Günəş sənsən, səndən uzaq qalım necə?! 

 

TALE DÜŞÜNCƏLƏRİ 

 

Qəlbimin sözlərinə vermə, gülüm, qüssə-kədər,  

Kədəri mən çəkərəm, qəlbimi sən sevsən əgər. 

 

Sevgidən bixəbər insan özünü sözdə öyǝr,  

Sevgisin çox sevən insan sevilər, sevgi görər. 

 

Gecələr sübhə qədər mən çəkərəm həsrətini,  

Bu sevən qəlbim ilə eyləyirəm söhbətini. 

 

Ol mənim qəlbimə hakim, eşidim hər sözünü,  

Qoyma həsrətdə məni, çox sevirəm ay üzünü. 

 

Üzünü görmək üçün ayları mən il elədim,  

Vüsala yetmək üçün çox adama dil elədim. 

 

Çəkirəm həsrətini sirdaş olur aylı gecə,  

Yazıram sözlərimi sübhə qədər bax beləcǝ. 

 

SƏNİ GÖRƏNDƏ 

 

Yenə əsir ürəyim görəndə hərdən səni,  

Bilmirəm, bu nə sirdir, məhəbbət belədimi?  

Xatirələr qoymusan ürəyimin içində,  

İllər ötsə də belə yerin var hər günümdə. 

 

Gül-çiçəkli bağça- bağ, yaşadıq o illəri,  

Mən sevdim, sən sevmədin, nədir bunun səbəbi?  

Sənsiz keçən günlərim mənə qəmdi, kədərdi,  

Qəlbimin zirvəsində yerin vardır əbədi. 

 

SİZDƏN İSTƏR 

 

Qəlbimdədir suallarım, cavabını sizdən istər.  

Sizdən istər sevən qəlbin pıçıltısın sevən gözlər.  

Qış gecəsi qaranlığın sübh səhəri sevgisi var,  

Gül bağına seyrə çıxsan, ürəyinə sevgi dolar. 

 

Güləbənzər təbəssümün bağçamızda gültək açar, 

Sevənlərə gül camalın günəş təki işiq saçar.  

Qoy sevənlər sevinsinlər, bilməsinlər həsrət nədir.  

Suallarım çox sadədir: Sevgi nədir? Cavab istǝr. 

 

Qəlbimdəki təbiətdə dağ başında bir evim var,  

Mənzərəsi çox gözəldir, hörülmüşdür buludlardan.  

Uzun illər təbiətin saf suyundan, bulağından, 

İllər boyu içmiş qəlbim sevdalıdır sorağından. 

 

Gəlişinlə od qalandı dağ başında bu qəlbimdə.  

Məhəbbətdə bir gücə bax, alovlandı sönmüş ocaq.  

Bu alovun sirrin tapaq, keçmişlərə salıb nəzər,  

Qaytar mənə axtardığım məhəbbəti, sizdən istər. 

 

SEVGİ NAĞILI  
 

Mənə bir nağıl danış, adı sevgi nağılı,  

Qəlbində yaşatdığın o nağılı aç, danış.  

Danış illər acısın, şirinindən çox danış,  

Həyat özü çox gözəl, acısını sev danış. 

 

Şirinlərin dadını acı dadanda bildik,  

Bir məhəbbət az oldu, başqasını gözlədik. 

Gözlər getdi görüşə, bu həyat bir möcüzə,  

Sadiq olaq sevənin qəlbindəki sevgiyə. 

 

Mənə bir nağıl danış, adı sevgi nağılı,  

Nadir bir nağıl danış, yazılmamış olardı.  

İstərdim ki, o yazar yazardı nağılları,  

Bu nağıl bizim nağıl, yaddaşlarda qalardı. 

 

GƏL UNUT MƏNİ 

 

Unuda bilirsən, gəl unut məni,  

Unut təbiətin o yaz   fəslini.  

O gün mən səninlə gəldim üz-üzə,  

Yol açdı gözlərin bu məhəbbətə. 

 

Elə bir kəməndə salmısan məni, 

Tanıya bilmirəm mən bu qəlbimi.  

Yaza bilmədiyim çox sətirləri,  

Sən məni edirsən hüsnünlə dəli. 

 

Unuda bilirsən, gəl unut məni,  

Artıq yaşım ötüb, olubdur ǝlli.  

Deyirəm dözmərəm bu məhəbbətə,  

Yaşada bilmərəm, olaram dəli. 

 

İndi divanəlik çöküb qəlbimə, 

Qəlbimi salmısan susuz çöllərə.  

Sevgilim, qurbanam, gəl insaf eylə,  

Yaşasın sevgimiz xatirələrdə. 

       TURAL COŞQUN 
    

BAYRAĞIMIZ 

 
Bayrağımız hey ucalar, 

Zirvələrdən zirvələrə. 

Bayraq bizim kimliyimiz, 

Şərəfimiz, mənliyimiz. 

                  

Al bayrağın sevgisiylə, 

Yaşayarıq bizlər belə. 

Nümunədir bayraq elə. 

Tarix boyu ildən ilə. 

                

İgidlərin sənin üçün, 

Məhv eyləyər düşmənləri. 

Döyüş vaxtı şəhid olsa, 

Kəfəntək geyinər səni. 

                  

Sənsən bizim şərəfimiz, 

Dörd yandan gələn səsimiz. 

Sənsən igidlik rəmzimiz, 

Gələcəyə varisimiz. 

 

DAHA  AXTARMA  MƏNİ 

 

Daha axtarma məni, 

Mən həmin mən deyiləm. 

Çoxdan unutdum səni, 

Artıq sən də deyiləm. 

 

 

 
Gözlərin axtarmasın, 
İnsanlar içrə məni. 
Tapsan da tanımazsan, 
Çün o insan deyiləm. 
 
Gəzdiyimiz yerləri, 
Boşu boşuna gəzmə. 
Hər an məni düşünüb, 
Özünü çox da üzmə. 
 
Uyub qəlbin sözünə, 
Zülm eyləmə özünə. 
Düşüb çölün düzünə, 
Daha axtarma məni. 
 
Dayanıb yol üstündə, 
Soruşma hər ötəndən. 
O sevgimiz bitəndən, 
Daha axtarma məni, 
Daha axtarma məni... 

 

PAYIZ 
 
Soyunar libasın bütün ağaclar, 
Ayrılar budaqdan sarı yarpaqlar. 
Təbiət durmadan hər gün saralar, 
Çöl çəmən geyinər qızıldan paltar. 
                       
İsti ölkələrə köç edər quşlar, 
Çılpaq ağaclarda yuvası qalar. 
Sahibin gözləyər tənha yuvalar, 
Baxıb köks ötürər ötən yolçular. 
                      
Bürüyər dağları dumana çənə, 
Qərq edər insanı o dərdə, qəmə.. 
Çəkər fırçasını elə, aləmə, 
Rəssamtək rəsmindən zövq alar payız. 
 

SALAM 
 
Burdan Salam göndərirəm, 
Axtarıb yazan dostlara. 
Üzümə gülüb, arxamca, 
Quyumu qazan "dostlara". 
                  
Daim mənə arxa duran, 
Hər anımda kömək olan, 
Mayak olub yollarıma, 
İşığın saçan dostlara. 

                 

POEZİYA 

Yaxşı gündə dostluq edib, 

Dostla çörəyini bölüb, 

Əlini aşağı görüb, 

Pis gündə qaçan "dostlara". 

                

Yanımda olmasa belə, 

Fikri, zikri mənlə olan, 

Ürəyi mənimlə vuran, 

Candan əziz can dostlara.. 

 

SEVDİYİM 

 

İzn ver, sevdiyim, tutum əlindən, 

"Sevirəm" sözünü duyum dilindən. 

Tənhalıq çayının coşqun selindən, 

Alıb xilas edim səni sevdiyim. 

                 

Xeyli zamandır ki, səni sevirəm, 

Kimə baxıramsa səni görürəm. 

Eşqindən qəlbimdə yuva qururam, 

Sən də hiss edirsən, bunu bilirəm. 

                 

Baxıb gözlərinə fikrə dalıram, 

Mən həyat eşqimi səndən alıram. 

Harda oluramsa yada salıram, 

Səni düşünürəm, səni sevdiyim. 

 

*** 

Gəl keç küçəmizdən bir səhər çağı, 

Baxıb seyr eyləyim lal gedişini. 

Çəkib ürəyimə bir həsrət dağı, 

Udum zəhər olan bal gedişini. 

 

Səbirlə addımla sən yavaş-yavaş, 

Nə torpaq incisin, nə də ki, bir daş. 

Deyirəm nə ola bir səhər də kaş, 

Dərdli sinəm üstə sal gedişini. 

 

Həsrətin qəlbimi yandırdı yaxdı, 

Gözlərim hər zaman yollara baxdı. 

Gəlmədin, gözümdən qanlı yaş axdı, 

Qayıt heç olmazsa al gedişini. 

 

*** 

Gəlmədi sıra bəxtimə, 

Sığındım para bəxtimə. 

Buz tutdu bütün ümüdlər, 

Qar yağdı qara bəxtimə. 

 

 

 

*** 

Haqq ilə olub daim, 

Haqqın qardaşıyam mən, 

Haqlıya qarşı çıxan, 

Haqsıza qarşıyam mən. 

 

SOYUQDUR YENƏ 

 

Bizim tərəflərdə soyuqdur yenə, 

Nə külək dayanır, nə yağış durur. 

Səninçün o qədər nigaranam ki, 

Dua eləməkdən dilim quruyur. 

                         

Deyirəm, görəsən necədir indi, 

O da mənim kimi məni düşünür? 

Əzizim, sən mənə çox fikir vermə, 

Mənim sənsizlikdən ruhum üşüyür. 

                

Sənsizlik üşüdür məni istidə, 

Sənsiz istidə də tir-tir əsirəm. 

Ruhumu isitmir daha isti də, 

Səndən ümidimi artıq kəsirəm... 

 

ÖLƏ BİLƏRSƏN? 

 

Sən mənim hər zaman sevdiyim gözəl, 

Hamıdan, hər kəsdən bildiyim özəl. 

Görməyən gözlərim hey səni gəzər. 

Belə bir acıya, de bir, kim dözər? 

Mənim kədərimi silə bilərsən? 

                         

Mən sənin uğruna min yol qurbanam, 

Səni ürəyimə həmdəm sananam. 

Sənsiz əriyirəm, quru bir canam, 

Heç nə istəmirəm, bir söz de qanam, 

Mənim bu halıma gülə bilərsən? 

                      

Bir dəfə "çıx get" de, çıxıb rədd olum, 

Sənsiz bir kənarda saralım, solum. 

Qırılsın qanadım, qoy sınsın qolum, 

Niyə yollarından kəsilib yolum? 

Bir də yolum üstə gələ bilərsən? 

                         

Səni heç bir zaman unutmaram mən, 

Qəlbimdən, fikrimdən, bil, atmaram mən. 

Səni bir kimsəylə aldatmaram mən, 

Səninlə ölümə belə varam mən, 

De, sən bəs kiminçün ölə bilərsən? 

RƏŞAD MƏMMƏDOV 
      

DİL                                                                                   
 

Dil var elə şirindir,                                            

Dinləyəndə uyarsan,                                                                                                              

Kəlməsinə, sözünə.                                               

                                                                    

Dil var ki, od püskürür,                                                                     

Eşidəndə yanarsan,                                       

Alovuna, közünə.                                            

                                                                                                                                  

Dil də, var ki,  

dindirməsən yaxşıdır, 

Dindirərsən,  

minib sözün belinə, 

Çevirərsən altın üstünə. 

                

Dil də var ki, eşidəndə,  

Bal kimi yayılar canına, 

Ləzzət verər qulaq asana. 

                 

Dil də var ki, yiyəsini 

Qaldırıb atın belinə, 

Çapır belədən, belə. 

                 

Dil də var ki, 

Yıxılarsan yəhərindən, 

Əlin çatmaz yüyəninə... 

             

 
 

 
DÜŞƏR 
 

Qələm çalınanda vərəqə düşər, 

Günəşin rəngləri üfiqə düşər, 

Mən necə deməyim axı, 

Həqsizi boğmaq həqqə düşər. 

              

Bu dünya  həm şirin, də həm maraqlı, 

Əslində çox acıdır dadı, 

Yeyəcəm deyib özgənin payını, 

Çeçəyib boğaza qabına düşər. 

                  

Nadana baş qoşmayıb gedəsən gərək, 

Çox şeyə səbr edib dözəsən gərək, 

Hərdən odlanıb sönəsən gərək, 

Oda su səpsən, göylərə düşər.                              

 

Gərəkdir hər şeyin yerin biləsən,                                                                                       

Yerində danışıb, yerində güləsən,                                                                                          

Yersiz danışıb, yersiz gülən,                                                                    

Sürüşüb yerindən yerlərə düşər...               

                                                            

 İSTƏRDİM 
 

İstərdim ki, hər gördüyümə göz yumam, 

Necə istəyirlərsə eləcə də görəm. 

Dərin-dərin sularda  batsam da, 

Qaranı ağ, ağı da qara... Beləcə görəm. 

 

Ancaq gözlərimi açan zaman 

Eşidirəm şər-böhtan, 

Görürəm bir ağlayan, 

Oluram pərişan. 

Başda nadanlardır, ayaqda başlar, 

Onlara lazımdır, ancaq alqışlar. 

 

Yox! Bu belə olmaz, belə getməz, 

Buna bir son vermək, bir dur demək! 

İnsanları oyadıb haqqa gətirmək lazım, 

Onda ədalət də yaşar, haqq da ölməz! 
 

 VAR 
 

Sözüm var ortada yeyib ucda gəzənlərə 

Çox da kənara çıxmasınlar,                                                                                                                                           

Hər uçurumun bir yarğanı var. 

İstəsələr çox qazanıb, tox yaşamağa, 

Tökməyə təri, həm qanı var. 

POEZİYA 

Bəziləri gecədən sübhə qədər işləsələr də, 

Qan-tər tökməkdən lap üzülüb incəlsələr də, 

Çıxmağa quru nəfəsi həm canı var. 

Günün keçirənlər veyil-veyil, 

Əlinə çatanda qəpik-quruş, 

Təpəsindən çıxar tüstü...  

Qınayar dostu-tanışı 

Acığını tökməyə adam gəzər... 

 

Aldığını aparanda, 

Demək olmur, həm əli, həm ayağı var. 

Eləsi də var ki, 

Olmasa da təknəsində ağ çörəyi, yağ-çörəyi, 

Düz çörəyi, duz çörəyi, soğanı var. 

Bəzisinin  yoxdur bundan heç xəbəri 

Bəzisinin də, sürtməyə ağ çörəyinə 

Yağı-balı, qaymağı var. 

Eləsi də var ki, sinəsində 

Neçə dərdi, həm dağı var. 

Bəzisinə dayaz gəlir dərin sular, 

Bilmir ki, boğulmağı, həm batmağı var. 

Olanlara bəs nə üçün oyanmayaq, ayılmayaq, 

Açmaq üçün gözümüzün  

Kipriyi, həm qapağı var. 

Atmaq üçün düşməninə  

səngərdəki əsgərimin 

Avtomatı, güllə dolu darağı var. 

Səsimizi nə qədər kəssələr də, 

Olanları görmək üçün, 

Gözümüzün həm qarası var, ağı var. 

Ölmək üçün bu dünyada düz kəslərə 

Soyuq, qara Vətən torpağı var. 

Əyrilərə girmək üçün yalnız ancaq 

Çürük həm qurdlu qoz qabığı var. 

  

SƏNDƏN SONRA  

 

İstərdim yenə də səninlə yad olaq, 

Öz gözümüzdə özümüzü axtaraq. 

Uzaqdan boylanaq, 

Sonra... 

Bir az yaxınlaşaq, 

Bir-birimizə 

Gözucu baxaq. 

Eh, bezdim daha, tez gəl üz-üzə duraq. 

Nə məndən qabaq, nə məndən sonra, 

Heç kim sənin üçün “mən” olmayacaq... 

 

ÇƏTİN 

 

Gəldim, səni gördüm, getmək də çətin, 

Getdimsə sözümdə qətiyəm, geri 

dönmək də çətin. 

Vaxt çatmadıqca bil!  

Ey “dost” ölmək də çətin, 

Qaldıqca kimsəylə bir dərdi bölmək də 

çətin. 

 

Bilirəm yaranıbdır əzəldən belə dünya, 

Böhtanlı-yalanlı,tamahkar, acgözdür 

dünya, 

Şirin-şəkər, noğul-nabat, təriflidir guya, 

Hiyləgər dost əlindən tapmağa düşmən 

də çətin. 

 

DÜZ-ƏYRİ 

 

İstəyirəm, hərdən mən də bir şeir yazım, 

Fikirləşirəm,  yazsam, bəlkə, hər şey 

düzəldi. 

Bitər qışım, gələr yenə çiçəkli yazım, 

Eh! Dalmaqçün xəyallara payız da 

gözəldi. 

 

NƏ  QALDI 

 

Düşünürəm,  düzələcək daha nə qaldı, 

Başlayım haradan, yazım mən nədən, 

Axı min illərin sınıq kuzəsindən 

Qabımıza süzüləcək nə qaldı?! 

 

Bəlkə də elə bu cür gözəldi, 

Düzü əyri görmək əyrilərçin əzəldi, 

Min illərin tapdağında əyrilər də 

düzəldi, 

Bircə mənəm düzəlməyən, düz əyri. 

 

 ŞEYTAN  

 

Gördüm səni bir yaz fəslində, 

Gözüm gözlərinin heyranı oldu. 

Ətirli çiçəklər güllər içində,  

Sandım ki, könlümün ceyranı oldu. 

 

Dedim gəl tərk etmə könlümü sən, 

Getdi, o, əğyarın cananı oldu. 

Uyma şirin yalanlara,                                                                                                                                                   

                    çox söylədim ona mən. 

Bilməm, niyə şeytanın şeytanı oldu?! 

  AYNUR NURLU 
 

       RAHAT UYU 
                 

                Poema 
 

 Ulu Öndər Heydər Əliyevə  

           həsr edirəm 
  

İlin bahar çağında 

Naxçıvan torpağında. 

Körpə gəldi cahana, 

Sevindi ata-ana. 

Heydər qoydu atası 

adını bu uşağın, 

Körpə qığıltısıyla 

Nuru artdı çırağın. 

Yaxın, uzaq sevindi, 

Böyük, uşaq sevindi. 

Yoxsul, kasıb bir ailədə, 

Çətinliklə böyüdü o, 

Qulaq asıb böyüklərə, 

Eşitdi hər öyüdü o. 

Böyüyürdü kiçik Heydər, 

Gah şən, gah da incik Heydər. 

Bu balaca, bu mərd uşaq, 

Bu mulayim, bu sərt uşaq. 

 

 

 

 
 

 
* * * 

Çətinliklərdən keçib, 

Dözdü əziyyətlərə. 

Fəth etdi zirvələri, 

Həyatda neçə kərə. 

Qayğı gostərmək üçün 

Millətinə, xalqına, 

Ən yüksək vəzifə də 

Bir gün verdilər ona. 

Olsa da neçə yüksək 

Müxtəlif vəzifədə, 

Yadından çıxatmadı 

Vətəni bir dəfə də. 

Yollananda döyüşə 

Neçə-neçə igidlər, 

Torpaq, Vətən yolunda 

Qurban getdi şəhidlər. 

Qara geydi analar, 

Saçın yoldu bacılar. 

Müharibə bu yurda 

Yaşatdı çox acılar. 

Belə ağır günlərdə 

Xalqa rəhbər gərəkdir, 

El dedi bir ağızdan, 

«Heydər! Heydər!» gərəkdir. 

Ən çətin bir zamanda, 

Vətən odda yananda 

Xalqın çağırışıyla 

Gəldi hakimiyyətə. 

Tezliklə son qoyuldu 

Hər cür qara niyyətə. 

Muharibə dayandı, 

Atəşkəs imzalandı. 

Vətəni dirçəltməyə 

Çox vacib vaxt qazandı. 

Biz dunyada tanındıq, 

BMT-də, ATƏT-də... 

Ordumuz gücləndikcə 

Möhkəmləndi sərhəddə. 

Baki -Tibilisi - Ceyhan... 

Əsrin müqaviləsi. 

Bu neft kəməri deyil, 

Həm də güclənən səsim. 

Heydər Vətənə rəhbər, 

Xalqına ata oldu. 

Öz xalqıyla bərabər, 

Arzuya çatan oldu. 

 

POEZİYA 

*** 

Ucalırdı dünyada, 

O, dahi insan idi, 

Onunçün ən mürəkkəb 

İşlər də asan idi. 

Öz sözünün ağası, 

Haqqı axtaran idi. 

Qalib çıxdı həmişə 

Natiqlər döyüşündə. 

Daim birinci oldu  

Siyasət yürüşündə. 

O, dahilər dahisi, 

Sadə bir insan idi. 

Düşmən ilə barışmaz, 

Dostla mehriban idi. 

Düşdü birdən yadıma 

Onun gözəl xanımı, 

Mərhum Zərifə xanım... 

Onu xatırlamasam, 

Zəif çıxar dastanım. 

O mehriban bir ana, 

İstedadlı həkimdir. 

Şəfalı əlləriylə  

Sağalmayan kim idi?.. 

Gözlərə işıq verdi, 

Gözə yaraşıq verdi. 

Tanrı ona qayğını 

Sevgiqarışıq verdi. 

O yoxsa da hörmətlə 

Çəkilir hər an adı. 

Zəkasıyla, işiylə 

Tibb elmində parladı. 

Övlad terbiyə etdi, 

İlham kimi bir övlad... 

Aramızdan tez getdi, 

Qaldı ondan yaxşı ad... 

 

*** 

Dekabrın on üçü, 

Axşam saat on doqquz. 

Açdım televizoru, 

Gördüm danışır bir qiz. 

Səsində titrəyiş var. 

Aman, görən nə iş var? 

Pis xəbər eşidirəm. 

Ah...nələr eşidirəm? 

Birdən dünya sarsılır 

Qəfil qara xəbərdən, 

Bayrağım dalğalanmır, 

Başın əyir kədərdən. 

Düşdü bu vaxt yadıma 

Atamın vəsiyyəti. 

Heydərsiz necə olar 

Bu xalqın vəziyyəti? 

Bakı... Hava limanı... 

Sükut içində hamı. 

Böyük kədər bürüyüb 

Vətən adlı dünyamı. 

Hamı susub, bir kimsə 

Nə danışır, nə dinir. 

Prezidenti gətirən  

Təyyarə yerə enir. 

Düşürür cənazəni 

Çiyni üstə əsgərlər. 

Belə ağır dərd olar, 

Bizi tərk etdi rəhbər. 

Ölkədə yeddi günlük  

Matəm elan olunur. 

Sökülür uşaq qəlbim, 

Sanki viran olunur. 

Çıxıram mən eşiyə, 

Qəm -kədər məni üzür. 

Hər tərəfi bürüyüb, 

Ümümmilli bir hüzr. 

Görürəm boynubükük, 

Bir uşaq hey ağlayır 

Onun hıçqırıqları 

Ürəkləri dağlayır. 

Əlində tər qərənfil, 

Dilində «Heydər baba». 

Kirimir qiz, ağlayır, 

Baxıb dəftər-kitaba. 

Qucaqlayıb uşağı, 

Öpürəm üz-gözündən. 

Demə, o da yetimdir,  

Anlayıram sözündən. 

Yenə sel kimi axır 

Göz yaşı gözlərimdən. 

Yox, yetim deyilik biz, 

Əgər varsa bu Vətən. 

Rahat uyu, ey babam, 

Fəxri xiyabanında. 

Arxayın yat, arxayın, 

Şəhidlərin yanında. 

Səndən bizə əmanət, 

Vətən qalıb yadigar. 

Onun da taxt-tacında 

İlham kimi oğul var.

AYDIN TAĞIYEV 

Nə müddət idi ki, əlində ali təhsilli fərqlənmə diplomunu gəzdirə-gəzdirə iş axtardığı, 

döymədiyi bir qapı qalmamışdı. Heç olmasa gündəlik çörək puluna, xərclərinə çatası bir iş 

axtarırdı. Özünə sığışdırmasa da, hətta qara qul əməyinə də razı idi. 

Cibi boş, ac-yalavac gəzə-gəzə belə günlərinin birində halına yanan tanışlarından birinin 

soraq verdiyi ünvana yollandı. İnsafən, orada onu xoş üzlə qarşıladılar. Təqdim etdiyi ali təhsil 

diplomuna heç gözucu da baxmadan 

- Elə günü bu gündən işə başlaya bilərsən, – dedilər. 

Heç gözləmədiyi qəfil təklifdən dili elə tutuldu ki, heç ağzını açıb bircə kəlmə söz də deyə 

bilmədi. Kreslo arxasında əyləşənlərlə yanaşı ətrafındakılar da onun kasıbyana, nimdaş olsa da 

əynindəki pal-paltara, boynundan asılan köhnə dəbli uzun qalstuka işarə edib, sonra da qımışa-

qımışa: - Amma üst-başını dəyişməli olacaqsan – dedilər. Onun duruxub qaldığını görüb izah 

etdilər ki, bəs görəcəyin iş rəngsazlıq olacaq, əyninə kombinizon geyinəcəksən. Əlində rəngli su 

dolu bir vedrə, bir də bir fırça! Müəssisəmiz şəhərin abadlığı, quruculuğu, gələcəyi ilə işlərlə 

məşğuldur. – Danışanlar ah çəkdilər. – di gəl, fəaliyyətimizə kölgə salmaq, qara yaxmaq istəyən 

bəzi-bəzi haramzadalar ağ divarlara ləkə salıb körlayır. Sən də tapşırdığımız ünvanlara 

yollanacaqsan. O ünvanlarda bəzi-bəzi asi haramzadalar, onların tayı olan nadürüstlər divarları 

girəvə tapan kimi xəlvətə salaraq ağappaq, tərtəmiz divarlarımızı ağıllarına gələnlərin, boş 

NƏSR 

              Hekayələr  

başlarına girənləri yaza-yaza korlayırlar. Bax, sən də o cəfəng-cəfəng cızmaqaraları fırçan ilə 

qaralayıb pozacaqsan... 

Görəcəyi iş müqabilində alacağı məvacib umacağından qat-qat yüksək idi. Nə iş idi ki, 

əyninə kombinizon gey, vedrəni əlinə al, fırçanı sulu vedrəyə sal, divarlarda yazılanların üstündə 

gəzdir, divarlar da olsun ağappaq, tərtəmiz... 

 

*** 

Təşkilatçılar tərəfindən əlindəki siyahıya baxıb deyilən ünvanlara yollandı. Ünvanlardan 

birinə çatmışdı. Haramzada, başı boş nadürüst adlandırılanların divaralara yazdıqlarını oxuduqca 

gözləri dörd olmuşdu. 

O divarlara səliqəli, bəzən də əyri-üyrü xətlərlə keçmiş sovet dönəmindən, durğunluq 

illərindən üzü bəri indiki iqtidar, müxalifət hakimiyyət yönümlü nələr yazılmamışdı... 

Ürəyindəcə yazılanları oxumağa başladı: 

“Biz kommunistlər xüsusi biçimli insanlarıq!” 

                                                          L. İ. Brejnev. 

...Həə, dağılan Sovet imperiyasının keçmiş başçılarından birinin nə vaxtsa, hansısa bir 

təntənəli tədbirdəki məruzəsindəki zaldakılar tərəfindən gurultulu və sürəkli alqışlarla qarşılanan 

dediklərindən idi. Ötənləri xiffətlə, nostalji hisslərlə xatırlayanların dilindən burasını da eşitmişdi 

ki, bəs qalın qaraqaşlı, qaragözlü o Leonid İliç Brejnev biz “qaralara” da isti münasibətdə imiş... 

Əgər bunları ürəkdən eləmişdisə, ruhu şad olsun! – fikrindən bunları keçirə-keçirə hətta xristian 

sayağı mərhumun ruhuna bir xaç da vurdu. 

Sonra ardıcıllığı pozsa da divardakı digər şüarları oxumağa başladı. 

“Evinizə haram gətirməyin, haram halalı da aparar!” 

“Hamı bir nəfər üçün, bir nəfər hamı üçün!” 

“Ay başımızın tacı! Bizlərə də umduğumuz para-pullu bir vəzifə, ballı-yağlı çörək! Bizlər də 

sənə həyan olaq, dayaq duraq, edək kömək!” 

“Qohum-əqrəbanın qədrini bilin!” 

Divarlara qafiyəli, lağ-lağı olsa da dəyərli misralar da yazılmışdı. 

“Canımsan, ey pul, ey para! Nəfsimə, dərdimə oldun sən çara!” 

“Sən mənim qəlbimə hakim, sənə qul oldu könlüm!..” 

 

*** 

“...Bənzərəm qocaman bir dağa ki, dəryada durar” deyən Sabirin şeirlərindən ayrı-ayrı 

misraları oxuyanda əvvəlcə gözləri dörd oldu, sonra doldu. 

“Millət necə tarac olur olsun, nə işim var?..” 

“Bizdə vu soyuq qanları neylərdin, İlahi?” 

“Nə bərk yatıb bu oğlan, ölübən?” 

 

*** 

Gözü divarlarda yazılanlara baxa-baxa qalmışdı. Aradan nə qədər vaxt keçmişdi, bilmirdi. 

Gün təpəsini yandıranda başa düşdü ki, nə müddətdir divarların dibində boş-bekar dayanıb 

durub. O isə hələ əlini fırçasına aparmayaraq əlləri qoynunda divarlarda yazılanları oxuyur... 

*** 

Vedrəsini, fırçasını götürüb fikirli-fikirli tapşırılan digər ünvana yollandı. 

O ünvandakı divarlara isə orfoqrafik səhvlərlə dolu olsa da latınca kəlamlar yazılmışdı. 

“Amat victoria curam! – Qələbə iztirab tələb edir!” 

 

*** 

Gözləri toranlaşmışdı. Dolmuş gözləri ilə Hamletin məşhur monoloqundan divarda yazılanı 

oxuyurdu: “To be, or not to be - Olum, ya ölüm! Budur məsələ!” 

 

*** 

Əlindəki dolu vedrəni, fırçanı elə küçədəcə, divarın dibinə qoydu. Əynindəki kombinizonu 

çıxartdı. Dizlərində taqət qalmamışdı. Səhərdən bəri dilinə nə bir udum su, nə bir tikə 

dəyməmişdi. Gücdən düşmüş ayaqlarını sürüyə-sürüyə haraya qayıdacağını bilmirdi. 

Halını görüb tanıyanlar başlarını bulaya-bulaya ardınca baxırdılar... 

                                                                    2020 
 

 

 

 

Qardaşlar əkiz idilər. Dünyaya gələndə aralarında vur-tut dəqiqə fərqi olmuşdu. Əlbəttə, ilk 

əvvəl doğulan çağa böyük, ondan sonra gələn isə kiçik qardaş hesab olunurdu. Böyük qardaş ana 

bətnindən düşər-düşməz, mamaça yanına heç əl uzatmamış elə bir çığırtı salmışdı ki, sanki 

dünyaya gəlişini dünyanın özünə car çəkmək istəyirdi. Əkiz tayının isə səsi çıxmamışdı. Cansız 

olduğunu zənn edən mamaça da əkiz tayın ölü doğulmasında onu günahkar biləcəklərindən 

qorxuya düşüb təşvişlə çağanın yanlarını dönə-dönə, az qala, təqsirli bir övladını cəzalandıran 

ana kimi şappıldatmışdı. Axır ki, çağanın zəif çığıtısını eşidib dərindən rahat bir nəfəs almışdı. 

Təbii ki, bütün bunlardan ağır yükdən qurtarıb dünyaya əkiz oğlan uşağı gətirən xoşbəxt ananın 

xəbəri yox idi. Çağalar demək olar ki, eyni çəkidə, eyni boyda dünyaya gəlmişdilər. Aralarında 

çox cüzi fərq var idi. 

Əkiz olsalar da, əlbəttə, biri böyük, biri kiçik sayılırdı və ana da övladların qulluq edəndə ilk 

əvvəl əkizlərin böyük tayını doyunca əmizdirib yedizdirirdi. Balaca qardaş böyük qardaşından 

sonra anasının döşlərini əmib qurtarandan, anası onu döşdən ayırandan sonra da bir xeyli için-

için ağlayıb haçandan-haçana kiriyirdi. Anası da acıqlanıb onun yambızlarını döyəcləyərdi. 

Yol böyüyün, su kiçin idi... Ancaq suyu da ilk əvvəl böyük qardaşa içirirdilər... 

Büküldüyü bələkdə əl-qol atıb böyük qardaşından əvvəl çığırtı-bağırtı salsa da, anaları ilk 

əvvəl böyük qardaşının bələyini açıb rahatlayandan sonra onu sakitləşdirərdi. Çəkidə, boy-

buxunda birgə doğulsalar da, illər keçdikcə əkiz tayların böyüyü kiçiyindən qat-qat boylu-

buxunlu, yaşlı görünürdü. 

Əkiz tayların doğulanda bir boyda, bir çəkidə dünyaya gəldiklərindən agah olan yaxın 

qohum-qardaş illər keçdikcə məəttəl qalırdı. Boyca-buxunca böyük qardaş əkiz tayını əl atsaydı 

qatlayıb dizinin altına qoyurdu. 

Yaşları çatanda böyük qardaş məktəbə həmtayından tez getdi. Bir neçə il sonra özündən 

böyük qardaşının nimdaş əyin-baş geyinə-geyinə həm tay qardaş da məktəbə yollandı. Beləcə, 

məktəbi qurtardı. 

Ata-anası elə onun da əyin-başından, boğazından kəsə-kəsə pul-para yığıb əkiz böyük 

həmtayı babatca məvacibli yüngül bir işə düzəltmişdilər. İş-güc görməyə, buyruq ardınca balaca 

əkiz həmtayı yollayırdılar. Toy-bayramda, məclislərdə, süfrə arxasına böyük əkiz həmtayı buyur-

buyurla başa keçirirdilər. 

Evlənmək yaşına çatmışdılar. Kiçik həmtay bir qız sevirdi, qız da ona könül vermişdi. Bir 

gün anasına ürəyini açıb qız qapısına elçi göndərmək istədi. 

Qaraqabağın, mızının biri olan böyük qardaşından qızlar yan qaçmışdı. Xəbəri eşidən 

anasının üzü bozardı. Necə? Böyük qardaş dura-dura indi o ondan ötrü elçiliyə getcəkdi? Xəbər 

böyük qardaşa çatanda o da əsib coşdu. Ondan qabağa düşmək? 

Sevdiyi qız da axır ki, böyük qardaşının haçandan-haçana qız tapıb ailə quran vaxtacan 

dözüb durmadı. Elə olurdu ki, bəzən tələsib böyük qardaşından irəli addım atırdı. Əkiz həmtayı 

ona necə tərs-tərs baxırdısa, əlbəəl ayağını saxlayır, yerindəcə az qala donub daşa dönürdü. 
 

*** 

İllər keçmişdi. Hər ikisi artıq ahıl idilər. 

Bir gün ikisi də eyni vaxtda, eyni xəstəlikdən yorğan-döşəyə, yatağa düşdülər. Demə, 

əkizlərdə belə eyni fizioloji xəstəlik halları olurmuş... Əvvəlcə böyük ekiz qardaş sağalmaz 

xəstəliyə düçar oldu. Qışda da əkiz qardaşına buzu qıyıb verməzdi. Bu dəfə isə öz xəstəliyi ilə 

əkiz tayını sidq-ürəklə yoluxdurdu... 

Xəstəxanada eyni palatada qonşu çarpayılarda birgə yatırdılar. Kiçik qardaş bəzən yuxusu 

gəlsə də, gözünü yummaz özündən böyük qardaşının yatıb yuxulamağını gözləyirdi. Əkiz tayı 

yatmayanda o da səhəri dirigözlü açırdı. 

Palatada hər ikisinin növbəti müayinə etmək, dəva-dərman içirtmək, iynə vurmaq məqamı 

çatanda da kiçik əkiz o ağrı-acıya dözüb durur, böyük qardaşını qabağa salardı. İşdir-şayət 

bilməyib qəfil yubansaydı, böyük qardaş əlbəəl canı tutmasa da, yerindən dikəlib tərs-tərs ona 

baxardı. 

Hər gün neçə-neçə qohum-qardaş, dost-tanış xəstələrə baş çəkirdi. Son vaxtlar xəstə 

qardaşları yoluxan canıyananlar onlara ürək-dirək versələr də, xəlvəti köks ötürür, ah çəkə-çəkə 

əkizlərin yatdıqları palatanı məyus-məyus tez də tərk edirdilər. Başa düşürdülər ki, sanılı günləri 

qalıb... 

*** 

...Hər ikisinin gözləri qapıda qalmışdı. Elə bil qəfil bir qonağın gəlişini qorxa-qorxa 

gözləyirdilər və böyük qardaş yolunu gözləmədiyi o qəfil qonağın gəlişindən üşüyə-üşüyə 

çarpayısında büzüşüb çırpına-çırpına əl-qol atırdı. 

Qardaşlar birdən-birə diksindilər. Olmaya qulaqları səsə düşmüşdü. Onsuz da daha çətin 

gedib gələn nəfəslərini içlərinə çəkib ətrafa dinşək kəsildilər. Elə bil qapı ehmalca döyülürdü. 

Bəs qapını belə astadan döyən kim idi? Bir vaxtlar olduğu kimi, əlbəttə, əkizlərin böyüyü qapıya 

gedib açmalı, gələn qonağı xətir-hörmətlə qarşılayıb yenə özünün ağayanalığını nümayiş, sübut 

etdirməli idi. 

Bu dəfəsə böyük əkiz tay əvvəlki hökmlü səsi ilə yox, az qala ona yalvara-yaxara pıçıltı ilə: 

- Dursana, ayağa qalx, qapını aç, - dedi, - gələn qonağı bu dəfə sən qarşıla, sən yola sal!.. 

Yenə də böyük qardaşının sözlərini yerə salmadı, qorxu-hürküsüz, af-uf etmədən cəsarətlə 

çarpayısından qalxdı... 

08.01.2023 

 

Üzümün sol tərəfindəki xırdaca xalı oğlum kəsəndən bəri bəlkə də özüm qaşıya-qaşıya 

böyütmüşdüm... 

...Əhvalat belə başladı ki, günlərin bir günü  hər gün səhər-axşam ayaqları açılsın deyə 

həkim məsləhəti ilə piyada keçib getdiyi  küçənin tininə çata-çatdaydı ki, sanki elə bil yer yarıldı 

və elə yerdən də çıxdı, yaşlı bir qaraçı Ərəbzəngi kimi qəfil  qabağını kəsdi. Qaraçı qadın hara, o 

hara? Fala, cadu-pitiyə inananlardan deyildi. Qaraçını itələyib yoluna davam etmək istədi. Qaraçı 

isə qır saqqız olub yaxasından əl çəkmədi və xülasə, falçı zahirindən, geyim gecimindən heç də 

sıravi adamlardan biri olmadığını əlbəəl başa düşdüyü bazburutlu kişini falına baxdırmağa razı 

sala bildi. Qaraçının  dediklərinə əməl edib car-naçar sağ əlini falçıya uzatdı. Falçı da onun əlini 

ovcunda bir xeyli saxlayaraq, sonra təpədən dırnağacan zəndlə süzüb dodaq altı öz özünə nəsə 

pıçıldadı. Nəhayət, onun əlini ovcundan buraxıb: 

- Nə çox düşmənin, ayağının altını qazıyan varmış, - deyə başını bulaya-bulaya 

canıyananlıqla dilləndi.Heyrətlə falçının üzünə baxa-baxa inamsızlıqla: - Sən bunları bəs hardan 

bildin? - deyə xəbər aldı. Qaraçı  çoxbilmişliklə: - Bunu bilməyə nə var ki, - deyə bic-bic göz 

vurdu. Gör çənəndən tutmuş alnınacan sir-sifətində nə qədər xalın var. Qaraçının bu sözlərindən 

heç nə anlamayıb key-key, maddım-maddım onun üzünə baxdı. Falçı da onu çox intizarda 

saxlamayıb agah etdi ki, bəs, insanın vücudundakı hər bir xal onun düşmənlərinin sayından xəbər 

verir. Demə, xallarının sayı qədər hər kəsin bir düşməni, gözü götürməyəni var... nədənsə qəfil 

fikrə getdi. Göz görəsi üzdə olan o xalları bir yana, hələ sinəsindəki, kürəyindəki xallar... 

*** 

Yoldan qəfil geri dönüb qara nəfəs evə qayıtmışdı. İnternetdən xal ilə bağlı axtarış 

aparmışdı. İki-üç cümləlik məlumat (“Nevsc palvus maternus“) - dərinin inkişaf qüsuru. 

Doğularkən bir yaşında yaxud sonralar aşkar edilir. Oxuduğu bu məlumat onu qane etməsə də, 

daha özünü ora-bura vurmadı. Falçı qaraçının dediklərini yadına sala-sala birdən-birə üşənib 

qorxdu. Az qala canına bir vic-vicə düşdü. “...Nə çox düşmənin varmış. Bəs xəbərin yoxdur ki, 

hər xal bir düşmənin sayına işarədir... 

 

*** 

Güzgünün qabağında durub zəndlə özünə baxırdı. Üzündəki, boyun-boğazındakı, 

çənəsindəki irili-xırdalı xalları qorxa qorxa saydı. Nə fikirləşdisə hamama gedib lüt-üryan 

soyundu. Sinəsini, boynunun ardını, kürəyini görmək istəyirdi. İri bir əl güzgüsü də götürmüşdü. 

Yadındaydı, cavanlıq illəri idi. Bərbərxanaya adi müştərilər kimi özünün müşaiyətsiz getdiyi 

vaxtlar idi. Bərbər  saçlarını düzəldib üzünü təraş etmişdi. Boynunun arxasına da əl gəzdirəndən 

sonra bir əl güzgüsünü boynunun ardına tutub qarşıdakı güzgü ilə üzbə-üz tutmuşdu. Üzbəüz 

güzgüdə boynunun ardında da gördü. Bərbərin işinə söz ola bilməzdi. Hə, demə, peysərində də, 

boynunun ardında da xəbərsiz olduğu, indiyəcən görmədiyi xallar var imiş. 

 

*** 

Gücünə də, cibinə də arxayın böyüyürdü. Şuluq oğlan idi, çöldə-bayırda çatana çatırdı, 

çatmayana bir daş atırdı.Əlbəttə cavabını verənlər də olurdu... Elə vaxtları idi ki, hər gün 

güzgüdə özünə heyran-heyran baxmaqdan yorulmazdı. Hərçənd ki, üzündə, çənəsindəki xırda-

xırda qara nöqtələr kefini pozurdu. O qara nöqtələri ilk əvvəl ziyil bilib qaşıyır, qan çıxan yerlərə 

yod vururdu. Fikirləşirdi ki, quruyub çəkilərlər. Xeyri olmurdu. Güzgüyə baxmasa da, bilirdi ki, 

ziyil zənn edib qaşıdığı o xırda nöqtələr artıq xala çevrilib. Nəhayət bir gün əli dinc durmadı, o 

xalları qaşımağa başladı. Sonra da hiss etdi ki, o xalları qaşıya-qaşıya yaraya salsada nəsə bir 

həzz, ləzzət alır. Aylar, illər keçdikcə o xalları elə özü qaşıya-qaşıya yaraya saldı. Yaralarından 

qan gəlirdi. Qan gələn o yaralar onu ağrıtmağa, incitməyə başladı. Bir gün başa düşdü ki, 

günahkar elə özüdür, əli dinc durmayıb. Əli dinc durmayıb qaşıya-qaşıya qaşınmayan yerdən qan 

çıxarıb, yaraya salıb. 

 

*** 

Son vaxtlar onu ən çox incidib təlaşa salan alnındakı xal idi. Xal göz-görəsi hər gün 

böyüyürdü. O xalı qaşıyıb-qaşıyıb yerindən qoparmaq da olardı. Ancaq bilirdi ki, o xalı qaşınıb 

müvəqqəti qeyb etsə də yenə peyda olacaq. Adlı-sanlı tanınmış, həmişə məsləhətlərinə qulaq 

asıb xeyir də görən bir cərrah dostuna müraciət etdi. Cərrah o xala diqqətlə baxdı, müayinələr 

apardı. Köks ötürüb onu məsələdən agah etdi ki, bəs artıq gecdir. Yubanmısan. Bu xalla daha 

işin olmasın. Əl vurub yaraya salsan, yerində fəsadları ola bilər. Elə ağır fəsadlar ki, hətta 

xərçəngə çevrilib əcəlini tezləşdirər. Di gəl, hər gün güzgüyə baxdıqca göz-görəsi böyüyən o 

xaldan günlərin bir günü birdəfəlik xilas olmaq qərarına gəldi. Cəsarətlənib neçə gündən bəri 

tutdurmadığından uzanmış iri dırnaqları ilə xalı qoparmağa girişdi. Aradan xeyli vaxt keçdi. Xal 

yerində idi, onu isə qan aparmışdı... 

19.01.2023  

Qumru nənə çuxura düşmüş, atəşi sönmüş, amma hələ həyat işartısıyla parıldayan gözlərini  

məchulluğa zilləyib xatirələr ümmanında üzürdü. 

Bu ümmanda hələ hər şey Qumru nənənin ürəyincə idi. Ömür-gün yoldaşı Nadir, oğlanları 

Səməndər və  Səttar şən-şən deyib-gülür, onun gah sağına, gah soluna keçir, uzun tumanı 

oğlanlarının ayaqlarına dolanır, az qalırdı ki, onu yıxsınlar. Saçları pırpızlaşıb bir-birinə  

qarışmış, üz-gözləri o tərəf, bu tərəfə qaçmaqdan muncuq-muncuq tərə batmışdı. Bütün bunlar 

gözləri önünə gələrkən Qumru nənənin çoxdan gülməyən çöhrəsinə məmnun bir təbəssüm 

qonmuş, çoxdan bəri həsrətlə yanan ürəyinə su çilənib, sərinlik  gəlmişdi. Sanki yaşadığı bu 

anlar xəyal deyil, həqiqət idi. Elə bil yenə o, qırx yaşlarında idi, yenə ailəsi ilə birgə idi, yenə hər 

gün usanmadan, yorulmadan balalarının qulluğunda durub nazını çəkirdi. Gecələr yatağına 

girəndə gündüz axşamacan dincəlməyən qolu-qıçı sızıldayırdı. Ancaq bu sızıltı onun canına bir 

şirinlik gətirir, qəlbini dincəldirdi. Çünki o, xoşbəxt idi. 

- Boy, a Qumru, sən Allah, nə əcəb belə üzün gülür? – deyə otaq yoldaşı Zöhrə arvad onu 

xəyallardan ayırdı. Kənardan baxana elə ğələrdi ki, Zöhrə arvad böyük bir günah işlətdi. 

Qoymadı Qumru nənəni bir az da xoşbəxt olsun, bir az da ürəyi aramla, arxayın-arxayın, səadətlə 

döyünsün, üzü gülsün, gözləri sevinclə parlasın. Ancaq Zöhrə arvad özü bunun fərqinə də 

varmadı. Həmsöhbət axtaran Zöhrə arvad həvəslə yerini rahatlayıb əyləşdi. Dərisi qırışmış 

əllərini sığallayıb dərindən nəfəs aldı. Üzünü Qumru nənəyə tutub söhbətə başladı… Ancaq 

Qumru nənə elə bil ki, Zöhrə arvadı qarşısında ola-ola görmür, ucadan dediyi sözlərini divarın o 

biri tərəfində eşidilsə də, yanında ola-ola eşitmirdi. Ona görə ki, qulağı daim qəlbinin səssiz 

             H e k a y ə 

NƏSR 

naləsini eşidir, gözlərinin önünə qəlb evində baş verənlərə baxmaqdan pərdə gəlirdi. Qumru nənə 

isə pərdənin o tərəfini görmürdü, ya da görmək istəmirdi... 

- A Qumru, sənnənəm e. Deyirsən iki oğlun var. Bəlkə də nə vaxtsa gəlib deyəcəklər ki, -  

“Ay ana, bağışla bizi, səhv eləmişik. Biz sənsiz olanda sənsiz yaşaya bilməyəcəyimizi anladıq. 

Dur gedək evimizə.” Sən də boxçanı yığıb gedəcəksən balalarının içinə, inşəallah. Ancaq mən? 

Mənim kimim var bu dünyada? Mənim arxamca kim gələcək? Heç öləndə də kimin çiynində 

gedəcəyəm qəbir evinə bilmirəm? Qorxuram axırda burada yaşayan başıpapaqlıların da tabutuma 

gücləri çatmaya. Onların da daha o yaşı deyil e. Taqətləri kəsilib. Qurban olduğum bircə övlad 

da mənə versəydi kaş… 

Bu sözləri deyən zaman Qumru nənə bu sözdən səksəndi elə bil. Bədəninə cəhənnəm istisi 

kimi istilik gəldi. Bu istinin içində ürəyi buz kimi üşüdü, bədəni üşəndi. Fikirləşməyə çalışdı. 

Ağlını bir yerə cəm etmək istədi. Elə bil iki oğlunun olduğu indi yadına düşdü. Elə bil indi bildi 

ki, o da qocalar evindədir, nə vaxtsa o da dünyadan köçəcək, onun da tabutu kiminsə çiynində 

gedəcək. Zöhrə arvad “Kaş qurban olduğum mənə də bir övlad versəydi” deyəndə - “Olmaz 

olsun belə övladı, kaş verməyəydi, mən də biləydim ki, kimsəsizəm, ona görə düşmüşəm 

“Qocalar evinə”, - demək istəmişdi. Amma dili dönməmişdi, ürəyi gəlməmişdi. Ana ürəyi, ana 

məhəbbəti yol verə bilməmişdi buna. O, öz məhəbbəti ilə bir məşəl kimi daim övladlarının ömür 

yoluna işıq salmış, öz ömrünü qətrə-qətrə övladlarının ömrünə qatmış, saatbasaat, günbəgün 

övladlarının ömrünə calamışdı. Qumru nənə övladlarının xoşbəxtliyi üçün ömrü boyu əllərini 

tanrının ulu dərgahına qaldırıb onlara səadət diləmişdi. Buna görə bütün əzablara dözmüş, öz 

səadətini quşların ağzına sığacaq loxmalara bölüb övladlarının səadət quşuna yedizdirmişdi. 

Böyüyüb pərvazlananda, onların gözlərinə baxmışdı. Bu vaxt özünün  gözlərinin kökü 

saralmışdı. O, balalarının gözlərində isti insani baxışlar əvəzinə yad bir baxış, bumbuz bir 

biganəlik görmüşdü. O zaman onun ana qəlbi elə üşümüş, elə üşümüşdü ki, damarlarındakı 

qanını da dondurmuş, iliklərini də sızıldatmışdı. Özünə suallar vermiş, onları niyə belə xislətdə 

böyütdüyünə görə özünü mühakimə etmişdi. Müqəssiri özü, hakimi vicdanı olan məhkəmədə 

özünə haqq qazandırmağa çalışmış, lakin, “bəs niyə?” sualına cavab tapa bilməmiş, başını əlləri 

arasında sıxıb gözlərini yummuş, vicdanının gözlərinə dik baxa bilməmiş, “bilmirəm, 

bilmirəm!”, - demişdi. Ancaq yenə elə fikirlləşirdi ki, ömrünə öz əli ilə baltalar çalıb, güllərini, 

çiçəklərini yolub yerində tikanlar əkib. Bu fikirdən ürəyi od tutub yandı. O, bundan sonra da 

övladlarının tərbiyəsində harada səhv etdiyini dönə-dönə axtarmış, onları əsl insan kimi 

yetişdirib həyata verməyə çalışmış, amma bu səhvini tapa bilməmişdi. O  biganəliyi, soyuqluğu 

onların gözlərindən silə bilməmişdi. 

O, bir ana kimi borcunu yerinə yetirmiş, rəhmətlik ömür-gün yoldaşı ilə oğlanlarının ikisini 

də evləndirib ailə, ev-eşik sahibi etmişdi. Bundan sonra da səbrlə dözüb, balalarının ürəyində 

əsən soyuq qış küləyinin bir gün isti bahar təravəti ilə əvəz olunacağından inamını kəsməmiş, 

səhər-axşam ümüdlə onların gözlərinə baxmışdı. Amma heyhat! Getdikcə ana balalarının 

gözlərində kiçilib-kiçilib bir heçə dönmüşdü. 

Qumru nənə çox götür-qoy etdi, çox fikirləşdi, sabahları diri gözlü açdı, bu qərara asanlıqla 

gəlmədi. Sonda qərarını oğlanlarına bildirdi. Bildirdi ki, belə yaşamaqdansa, qalan ömrünü 

dövlətə sığınıb “Qocalar evi”ndə yaşamaq istəyir. Yenə o soyuq biganəlik. Heç olmasa üzəvari 

bir etiraz belə olmadı. Onda Qumru nənə onlara baxıb-baxıb, kilidlənmiş dodaqları arasından 

zorla, boğula-boğula: “Heyif. Bu da axırı.”, - demişdi. Sonra bir neçə paltarını götürüb elə həmin 

gün günəş hələ yeri tam qızdırmamış, dünyanı qızdıra biləcək ürəyinin alovu ilə evdən çıxmış, 

bəlkə də minlərlə dəfə açıb-örtdüyü evinin qapısını əlləri əsə-əsə arxasınca çəkmiş, ani bir 

tərəddüddən sonra gözlərində yaş parıldaya-parıldaya əlini qapının dəstəyindən qoparıb, 

səndəlləyə-səndəlləyə, geri baxmadan, tez-tez şəhadət barmağı ilə gözlərini silə-silə getmişdi. O 

gündən gəlib burada yerləşmişdi. 

Zöhrə  arvad  yenə yerində yellənə-yellənə nə isə danışırdı. Hərdən də kimisə gözləyirmiş 

kimi pəncərədən çölə boylanırdı. Qumru nənə də qeyri-ixtiyari boynunu geri çevirib həsrətlə 

qocalar evinin həyət qapısına tərəf baxdı, baxdı. Ürəyinin gizli guşəsində gizlənib qalmış ümid 

qığılcımları parlamağa başladı. Ürəyində Allaha yalvarmağa başladı ki, kaş Zöhrə arvadın 

dedikləri düz olaydı, heç olmasa ömrünün axırlarını balaları ilə birgə yaşayıb onların əsl insan 

olduğunu biləndən sonra bu dünyadan arxayın köçəydi. Qumru nənəyə elə gəldi ki, o gün 

gələnəcən ürəyinə döz deyəcək, ürəyi də hamı kimi ona vəfasız olmayacaq. Onunla baş-başa 

verib səbrlə dözəcək, susmayacaq, aramla döyünəcək, nəhayət,  bu gün mütləq gələcək… 

 

*** 

Zöhrə arvad Qumru nənənin sakitləşmiş, sadəcə özünü qınayıb mühakimə edən fikirlərini 

yaman qarışdırmışdı. Həmin gündən sonra Qumru nənənin köhnə palaz, nimdaş paltar kimi 

bürüb-büküb boxçaya yığıb qəlbinin uzaq bir küncünə atdığı arzuları boxçasından dağılıb 

ürəyinə bürünmüşdü. O, indi həyət qapısına etinasız baxmır, əksinə, ümidlə, inamla, özü də tez-

tez baxırdı... 

 

*** 

…Qumru nənənin kiçik oğlu Səttarın övladı xəstələndiyindən uşağı xəstəxanaya apardılar. 

Müayinədən sonra həkim bir neçə dərman yazıb resepti Səttara verərkən: 

- Nənəsinə deyərsiniz uşağı yaxşıca ovxalasın. Nənələr belə xəstələri sehirli əlləri, 

məlhəmləri ilə ovxalayıb müalicə ediblər. Heç biz həkimlərə də ehtiyac qalmayıb, - deyə gülə-

gülə Səttara baxdı. 

Bu vaxt Səttar başını dik tutub həkimin gözlərinə baxa bilmədi. Ürəyi qəribə bir titrəyişlə 

əsdi. Qəlbində özünə də tanış olmayan bir hiss, istək baş qaldırmışdı. Əvvəl bilmədi bu nə 

hissdir, nə istəkdir? Ancaq gördü ki, bu istək günü-gündən qəlbinə hakim kəsilir, ürəyini göyüm-

göyüm göynədir. Bu istək anasını görmək, onu bağrına basmaq, dünyada heç bir ətirlə əvəz 

olunmayan qoxusunu ciyərlərinə çəkmək istəyi idi. Bu istəyin nə olduğunu başa düşmək üçün 

ona günlər lazım olmuşdu. Ömründə ilk dəfə fikirləşdi ki, necə də nankor övladam! Anam bu 

dünyada yaşaya-yaşaya onunla görüşmür, halını soruşmuram. Özünə nifrət etdi, özündən zəhləsi 

getdi. Həyatda necə böyük bir səhv buraxdığını anladı. Buraxdığı səhv, bu səhvi düzəltmək 

arzusu, etdiyi böyük günah, bağışlanmaq istəyi düşüncələrini çalın-çarpaz tarıma çəkdi. Ona elə 

gəldi ki, elə indi anasının yanına getməli, ondan üzr istəməlidir. Sabaha qalsa gec olar. O, tez 

həyat  yoldaşını çağırdı. Fikrini ona bildirdi: 

- Günü bu gün anamın yanına gedib ondan üzr istəyəcəyəm. Bircə məni bağışlaya bilsəydi! 

Onu elə bu gün evə gətirərdim. - O, bu sözləri deyib, böyük qardaşı Səməndərə zəng etdi: 

- Qardaş mən bu gün anamızın yanına gedəcəyəm. Sən də gəl. Heç bilirsən necə böyük səhv 

etmişik? 

- …     

- Səməndər  axı biz niyə belə etdik? Gəl gedək, bəlkə bizi bağışladı? 

-… 

- Eşidirsən məni? 

- Eşidirəm. 

- Nə fikirləşirsən, gəlirsən? 

Səməndər cavab verə bilmədi. Telefonu söndürdü. Ancaq xeyli müddət yerində donub qaldı. 

Fikrə getdi. Düşündü, daşındı. Sonra yerindən qalxdı… 

Səməndərlə danışandan sonra Səttargil geyinib maşına əyləşdilər. Maşın qocalar evinə tərəf 

yol aldı. Budur, artıq onlar qapının qarşısında idilər. Ancaq Səttar qapını aça bilmirdi. Xeyli 

tərəddüddən sonra onlar qapını açıb həyətə daxil oldular. 

Qumru nənə yenə qəlbində gizli bir ümidlə otağının pəncərəsindən həyət qapısına tərəf 

baxırdı. Qapı açılanda yenə ürəyi yerindən oynasa da, fərqinə varmadı. Ancaq bir az da diqqətlə 

baxdıqda gözlərinə inanmadı. Aman Allah, doğrudanmı gözlədiyi gün gəlib çatmışdı? 

Doğrudanmı Zöhrə arvadın xəyalları çin olmuşdu? Bəlkə onlar onu aparmağa gəlmişdilər? 

Ananın gözləri dolmuşdu. Nə edəcəyini bilmirdi. Baxdığı pəncərədən aralanıb həyətə 

qanadlandı. Hələ aralıdan qollarını geniş açıb oğluna sarı getdi. Səttar da anasına tərəf yüyürdü. 

Ancaq anasına çatanda onun gözlərinə baxa bilmədi. Qumru nənənin qucağına atılıb, başını onun 

qoynunda gizlətdi. Ana isə onun gözlərinə baxmaq istəyirdi. Qumru nənə Səttarın üzünü əlləri 

arasına alıb yuxarı qaldırdı. Düz gözlərinin içinə baxdı. Yenə ürəyi təlaşla döyündü, boğazı 

qəhərləndi. Ancaq bu dəfə sevincdən. Çünki oğlunun gözlərindəki buz ərimişdi, soyuq baxışları 

səmimiyyət əvəz etmişdi. 

Səməndər uşaq kimi ağlaya-ağlaya: 

- Ana, qurban olum, bağışla! Baçarırsansa, bağışla bizi! 

- Analar həmişə övladlarını sevirlər, həmişə onları bağışlayırlar.Təki onlar səhvlərini 

anlasınlar, əsl insan olsunlar. 

Qumru nənə bu sözləri deyib Səttarı, gəlinini, nəvəsini bağrına basdı. 

Bu vaxt Səməndər də özünü onlara yetirdi. 

Ananın üzünü sevincdən axan göz yaşları yuyurdu... 

